


B1  GANG CASE  FI LE  NO. 6 :

MI STERYO  SA
LI BI NGANG - YUNGI B

isinulat ni Elya Maria At ienza

TALAAN NG MGA NILALAMAN
Kabanata    Pahina
1 MGA LAPASTANGAN     03
2 BIYAHE SA BUNDOK          13
3 GINTONG MALIGNO 21
4 POOT  NG MGA ANITO    28
5 MGA MANDIRIGMA       39
6 SI  GOLDMAN    48
7 SI  APO JUANITO       54
8 ANG NAWAWALANG ATAOL       67
9 SI  KIKO AT  ANG ATAOL 74
10 SA PILING NG MGA BANGKAY       89
11 ANG MAKULIT 100
12 ANG LIHIM NA DAAN       108
13 ANG LIHIM NA KAPATIRAN 121
14 ANG PAGHAHANDA       126
15 HABULAN! 135
16 ANG LIHIM NG KAPATIRAN 147

ANNEX
A. JO’S  JOURNAL     155
B. KIKO’S  KORNER     157
C. B1 GANG eBOOK LIST     159



B1 GANG MYSTERIES: MISTERYO SA LIBINGANG-YUNGIB  3

Kabanata 1

MGA  LAPASTANGAN

TAHIMIK ang gabi sa bayan ng Sagada sa
lalawigan ng Mountain Province. Mahimbing
ang pagtulog sa malamig na hanging
bumabalot sa lahat. Marami sa mga taga-rito,
mga Igorot na Kankana-ey, ay naging abala
sa paghahanda para sa gaganaping
kasiyahan. Ngunit sa kabila ng darating na
pagdiriwang, wala silang kamalay-malay sa
malagim na krimeng kasalukuyang
nagaganap.

Noong unang panahon, ang mga kuweba
sa Sagada ay nagsilbing libingan ng mga
katutubo. Sagrado ang turing ng mga
Kankana-ey sa mga burial caves na ito.

Kakaiba ang lamig na sumasaklob sa
sinumang nasa loob ng mga libingang-yungib.
Ilang hakbang lamang mula sa bibig ng
kuweba ay mabubungaran na agad ang
makapanindig-balahibong tanawin ng
maraming nakasalansang mga kabaong.

Ang bawat ataol ay inukit mula sa isang
buong piraso ng punungkahoy.
Magkakapatong ang mga iyon sa gilid ng
kuweba mula sahig hanggang sa kisame.

Anupa’t hindi maiiwasang isipin na ang
matinding lamig ay nagmumula sa mga
bangkay na matagal nang nanlamig, naagnas

at naging kalansay.
Wala ring anumang ingay doon. Subalit

tila buhay ang katahimikan. Tila ang mga
nilalang na matagal nang hindi bahagi ng
mundong ito ay nakamatyag at nakikinig pa
rin sa mga taong naliligaw sa kanilang
teritoryo.

Ngayong gabi, sa isang madilim na
libingang-yungib, sadyang binubulabog ang
kaluluwa ng mga nakalibing doon. Tatlong
lalaki ang walang galang na nag-uusisa sa
mga kabaong. Bawat isa ay may hawak na
lente na iginagala sa mga nakasalansang
ataol.

Ang pinuno ng grupo ay dayuhang hindi
malaman kung saang lupalop nagmula.
Animo dilaw na buhok ng mais ang mahabang
buhok nito na naka-pony tail pero itim naman
ang balintataw ng mga mata. Matangos ang
ilong nito ngunit hindi naman gaanong
kaputian ang balat.

Ang dalawang alipores nito ay mga
Pilipinong walang modo. Sa hitsura pa
lamang ay malalaman agad na si Jingo ang
mas magulang sa dalawa. Matigas ang
hilatsa ng mukha at tipong madumi dahil sa
makapal na balbas.

Si Gaddy naman ay katipo ni Boy Abunda;
kung magpapatubo ng buhok si Boy at
magsusuot ng hikaw sa magkabilang tainga

at hindi magliligo nang isang linggo. May suot
na itim na jacket ang lalaki kaya mukhang
kontrabida iyon.

Inangat ni Gaddy ang takip ng isang
kabaong. Itinutok niya ang flashlight sa
nakabuyangyang na mga buto. Matagal
niyang kinilatis ang labi ng kawawang
pagano.

“Huwag ‘yan!” saway ni Jingo. “Nabuksan
na ng mga pakialamerong turista ang
kabaong na ‘yan!”

“Paano mo nalaman?” nagtatakang
tanong ni Gaddy habang wala sa loob na
binubutingting ang hikaw na nakakabit sa
tainga niya. “Mukhang okey naman ‘to a!”

“Marunong ka pa!” anang kausap.
“Kulang-kulang na ang buto niyan. Nadale na
siguro ng ibang walanghiya!”

Sasagot pa sana si Gaddy nang biglang
matigil ang sagutan nila. Isang malagom na
tinig ang umalingawngaw sa kabuuan ng
kuweba. Tila dumagundong ang paligid nang
mag-utos ang tisoy na pinuno.

“Ito! Ito buksan ninyo!” atas ng pinuno.
Nakatutok ang lente nito sa isang kabaong na
nakasiksik sa mga bato sa dakong likuran ng
kuweba.

Ang nakakagulat, kahit banyaga ay
nakakapagsalita ang lalaki ng Tagalog,
minsan nga lamang ay baluktot. Pero ganap

na nakakaintindi ito kaya mahirap maisahan.
Tumakbo si Jingo palapit sa tinuro ng

pinuno. Kinikilabutang iniwasan niyon ang
ibang kabaong na nadaanan sa gilid ng
kuweba.

“Mukhang lumang-luma nga, Boss!” sabi
niyon nang masinagan ng ilaw ang
nababakbak nang kabaong.

Lumuhod sa kabilang gilid ng ataol si
Gaddy. Nagkalakas ng loob sa
kasuwapangan. Alam nilang maaaring
malaking halaga ang katumbas ng lumang
kabaong at kalansay sa loob. “Siguradong
magpapa-kamatay para sa lumang kabaong
na ‘to ang mga kolektor na kausap natin.”

“Yeah... Mas malaki ang mapepera
natin..,” ganid na sabi ng pinunong banyaga.
“Buksan n’yo na!”

Sinapo nina Jingo at Gaddy ang
magkabilang dulo ng mabigat na takip ng
ataol. Kabadong nagkatinginan muna ang
dalawa bago nila inangat iyon na para bang
maaari pang magising ang nilalang na
nakahimlay sa loob.

Gaya nang inaasahan, bumungad ang
hugis ng isang bangkay na nakabalot sa
lumang kumot.

“Wow! Yeah...” Lalong napangisi ang
pinuno sa nakita. Kumislap sa dilim ang isa
nitong gintong ngipin.

Parang mga tukong nakatalungko sa
magkabilang gilid ng kabaong sina Jingo at
Gaddy. Hindi sila aamin pero takot silang
mangahas na buksan ang kumot na
nakabalot sa bangkay. Ganoon na lamang
ang kanilang pangingilabot kahit limpak-
limpak na salapi ang kikitain. Sa dinami-dami
ng racket na pinasukan nila, ngayon lamang
sila nagtangkang magnakaw ng sinaunang
kabaong na may antigong bangkay sa loob.

“Jingo! Hinihintay mo bang manigas sa
lamig ang balbas mo? Buksan mo na ang
kumot!” Nayanig ang buong kuweba sa utos
ng pinuno.

Nag-ipon ng lakas ng loob si Jingo.
Suminghap muna iyon na pilit na pinigil ang
panginginig ng kamay habang unti-unting
binubuklat ang lumang kumot. Kailangang
mag-ingat para hindi mapunit at masira ang
mga lumang sinulid.

Nagtayuan ang balahibo sa batok ni
Gaddy sa nakita. Natunghayan nila ang
bangkay ng Igorot na nakalibing sa kuweba
nang pagkahaba-habang panahon. Kahit
aminadong balasubas, hindi rin napigil ni
Gaddy ang kilabot na bumalot sa katauhan
niya.

Hindi nagalaw ang kabaong mula nang
ilibing ang bangkay sa kuweba.
Nakapagtataka, pero buo pa ang mamahaling

damit na suot ng yumao. Ang damit ay habi
sa kamay. Iilan lamang sa mga katutubo ang
may sapat na kaalaman at kakayahan sa
paghahabi niyon.

“Naka-G-strings pa!” anang pinuno. “Pati
‘yung chaleko, pinung-pino ang pagkagawa.”

Nakaramdam ng kakaibang kutob si
Gaddy. Kahit inuusisa nila ang mga tuyong
buto ng isang dating iginagalang na
mandirigmang Igorot, anupa’t tila galit na
pinapanood naman sila ng espiritu nito. Hindi
niya napigilan ang sariling mapakapit sa
braso ni Jingo.

“Ano ba??!” Nagitla ang kinapitan.
Nadama niyon ang malamig na kamay. Akala
tuloy ng lalaki’y minumulto na sila.

Naninigas na sa takot na napatayo si
Gaddy. Parang may malamig na hanging
humahaplos sa leeg niya. Isinaklob niya ang
hood ng suot na jacket sa ulo. Hinigpitan niya
ang pagkapit sa ilawan.

Nainis pa ang dayuhan sa nakitang asta
ng mga alipores. “Kayo talagang Pilipino,
masyadong mapamahiin. Buto na ‘yan. Ano
pa ba ang kinakatakutan n’yo? Dali! Buhatin
‘yan!”

Ngunit hindi sumunod si Gaddy. “Boss,
mauna na ’ko sa labas. Aayusin ko na ang
sasakyan para madalian tayo sa pag-alis,”
palusot niya saka nagmadaling lumakad

palabas sa kuweba.
Napikon na ang pinuno. Ito na mismo ang

nag-ayos sa telang bumabalot sa bangkay.
Inipit nito sa kilikili ang lente. Tapos ay
hinawakan ang isang dulo ng takip ng ataol at
isinara iyon. Sinenyasan ng dayuhan si Jingo
para makiusong.

“Tara na!” anang pinuno.
Nanlalamig ang mga kamay ni Jingo

habang binubuhat ang ulunang dulo ng
kabaong. Pilit niyong kinakalimutan kung ano
ang kanilang dala.

Nakailang hakbang pa lamang ang dalawa
nang matisod si Jingo. Nabitiwan nito ang
hawak na kabaong! Bumagsak ang harapan
ng ataol. Sa lakas ng pagka-bagsak,
natanggal ang takip ng kabaong at tumilapon
ang laman.

Hindi pa nakakalayo si Gaddy nang
magulat siya sa malakas na ingay na dulot ng
pagbagsak ng kabaong. Napahinto siya at
napalingon sa pinanggalingan. Napangiwi pa
siya sa kasunod na mga galit na bulalas ng
amo nila kay Jingo nang may kakaibang ingay
ang tumawag sa kanyang pansin.

Parang kaluskos? Pero tuluy-tuloy.
Parang bagay na... gumugulong... na…
papalapit sa kanya! Nagtatakang iginala ni
Gaddy ang ilaw ng lente sa sahig ng kuweba.
Itinutok niya sa dakong pinagmumulan ng

mahinang ingay na iyon. Nang mapamulagat
siya sa nakitang gumugulong na puting
bagay.

Ang bungo ng Igorot! Gumugulong iyon
patungo sa kanyang kinatatayuan.

Halos mabitiwan ng lalaki ang lente sa
takot. Nabalot ng matinding pangingilabot ang
kanyang katauhan. Nagmistulang istatwang
may hawak na lente si Gaddy na nakanganga
pa ang bibig sa pagkagitla.

“Diyos ko po, huwag sana...! Huwag
sana!” paulit-ulit na usal ni Gaddy sa sarili
ngunit nangyari pa rin ang kinatatakutan niya.
Bumangga ang gumugulong na bungo sa
paanan niya at doon iyon huminto.

Pinilit ni Gaddy ang sarili na itutok ang ilaw
sa paanan niya. Anupa’t tila nakatingala sa
kanya ang bungo. Nakatitig ang mga butas ng
mata at nakangisi ang hungkag na bibig.

“Santa Elena! Santa Barbara! Santa
Messaaa!” Umalingawngaw sa buong kuweba
ang nagulumihanang tinig ni Gaddy.

Narinig ng dalawang kasama ang
pagpalahaw ni Gaddy. Humahangos na
nagdatingan ang mga ito.

“Bakit ba?!” matalas na tanong ng pinuno
na galit pa rin dahil sa nangyari sa kalansay.

Sa labis na takot ay natuyo ang laway ni
Gaddy. Walang boses na lumalabas sa bibig
niya. Parang pipi tuloy siya na paulit-ulit na

itinuturo ang bungo sa paanan.
Nang makita ng pinuno ang bungo ay lalo

itong nagalit. Ubod lakas na sinipa nito ang
bungo. Sumabog at nadurog ang malutong na
bungo ng Igorot nang sumalpok iyon sa
matigas na dingding ng kuweba.

“Stupid superstitious fools!” nangagalaiting
sigaw nito sa dalawa. “Hiwa-hiwalay na ang
kalansay! Kahit isang libo hindi na natin
kayang ibenta ‘yan!”

“‘Di sabihin nating naaksidente ang isang
ito, Boss,” pangangawitran ni Jingo. “Mag-

imbento tayo ng kuwento tungkol sa isang
mandirigma na nabiktima ng mga head-
hunters... at inihulog sa bangin! Kung gusto
mo, lagyan pa natin kunwari ng mga taga ang
buto ng braso at binti!”

“E kung ikaw ang tinataga ko at ihulog sa
bangin!” matalim na sagot ng pinuno. “Hindi
kayo aalis sa kuwebang ito hanggang wala
kayong nakikitang kapalit sa bangkay na
nasira!” Tinalikuran nito ang mga tulalang
alipores at halos umusok ang ilong sa galit na
lumabas ng kuweba.

Kabanata 2

BI YAH E  SA BUNDOK

GUSTO nang tumalon ni Gino mula sa bus.
Masakit na ang puwit niya sa tagal ng
kanilang biyahe.

Kagabi, alas dose sila umalis sa istasyon
ng bus sa Pasay at madaling araw nang
dumating sa Baguio. Mula roon, sumakay
agad sila sa bus na ito ng Dangwa papunta
naman sa bayan ng Sagada. Ni hindi nga sila
nakapaghilamos dahil baka mahuli sila sa
biyahe.

Nag-unahan ang apat na magkabarkada
na makaupo sa tabi ng bintana dahil ordinary
lamang ang sasakyan. Walang biyaheng
aircon bus sa Sagada. Sina Kiko at Jo ang
nauna sa tabi ng bintana. Nasa dalawahang
upuan sila. Katabi ni Gino si Kiko at sa
harapan nila ay sina Boging at Jo. Tamang-
tama roon ang dalawa. Ubod nang taba si
Boging. Saksakan naman nang likot si Jo.

Ngunit kahit ordinaryo lamang ang bus ay
sarado ang bintana sa kinauupuan ng apat.
Malamig kasi kung bukas ang bintana.
Parang nakaharap ka sa aircon.

Ito rin ang isang paraan upang madaling
makilala ang taal na taga-Sagada; sila iyong
nakabukas ang bintana at hindi nanginginig
sa ginaw kahit ubod nang lamig ang hanging

sumasalpok sa mukha nila.
Binuksan ni Jo ang kurtina na tumatakip

sa salaming bintana. Gusto niyang makita
ang magandang tanawin habang binabagtas
ng bus ang paliku-likong kalye sa pagitan ng
mga bundok. Ngunit mabilis ding isinara iyon
ng dalagita.

“Bakit?” tanong ni Boging sa katabi.
Inaantok pa ito.

“Wala akong makita sa labas. Puro ulap,”
ani Jo. Iyon din ang dahilan kung bakit
mabagal ang takbo ng bus na kinasasakyan
nila. Nababalot pa kasi ng makapal na fog
ang kapaligiran.

“Bogs, ano na nga ba ‘yung pupuntahan
nating okasyon?” tanong ni Kiko na kinalabit
sa ulo ang matabang Tsinoy.

“May ritwal kasi ang mga Kankana-ey
kung saan humihingi sila ng tulong sa mga
anito upang maging masagana ang kanilang
ani. Ang tawag nila e parang... ‘Tapon di
Sapok’ yata.”

Tumaas ang makakapal na kilay ni Jo sa
narinig ngunit nagpipigil siya ng tawa. “Anong
‘Tapon di Sapok!?’ ‘Sapon di Pasok’ ‘yon!
Sapokin kita diyan makita mo!”

“Kow, pareho na rin ‘yon!” katwiran ni
Boging na natawa rin sa pagkakamali nito.

Sa wikain ng mga Kankana-ey, ang
kahulugan ng salitang ‘sapon’ ay dasal. Ang

‘pasok’ naman ay isang seremonya ng
paglalagay ng mga scarecrow sa pananiman
upang huwag masalanta ang mga hinog na
butil ng palay bago anihin.

Pero ang totoo, isang open-air rock
concert ang sadya ng apat. Kasabay ng ritwal
na ‘Sapon di Pasok’ ay magdaraos ng
konsiyerto ang ilang sikat na banda na
pinamumunuan ng Grupong Pendong, Coco
Jam, at si Grace Nono.

Ang tiyuhin ni Boging ay isa sa mga
nangangasiwa sa libreng konsiyerto na may
tema na pangangalaga sa kalikasan; A Free
Concert For Nature. Kapatid ng ama ni
Boging ang lalaki na nakagawian na nilang
tawaging Tito George pero ang totoong
pangalan nito ay Washington Siy.

Nauna na si Tito George sa Sagada at
sasalubungin na lamang sila. Tutal, hanggang
Sagada lang naman ang biyahe ng bus at
maliit na bayan lamang ito.

“Anong oras ba ang stop-over natin?
Gutom na ‘ko e,” tanong ni Boging dahil hindi
pa sila nag-aalmusal.

“Mamaya pa kaya matulog ka muna para
tumahimik ‘yang mga bulate mo sa tiyan,”
nakangising sagot ni Kiko habang isinusuot
na ang headphone ng Walkman.

Luminga si taba sa kabuuan ng bus. Tulog
nang lahat ang pasahero. Ibig sabihin, malayo

pa ang patutunguhan nila. Sa katunayan,
mahigit na anim na oras ang biyahe mula
Baguio hanggang sa bayan ng Sagada.

Pati nga ang mga turistang foreigners ay
tulog din. Halos kalahati ng laman ng bus ay
mga banyagang turista. Tanyag ang Sagada
sa mga dayuhan pero hindi ito ang mga
turistang madalas na nakikita sa mga hotel sa
Maynila. Mga backpackers sila. Naglalaro sa
20 hanggang 30 ang idad at puro sila puti.
Pawang naka-T-shirt at walking shorts at ang
tanging dala ay malalaking backpacks. Hindi
sila gaanong magaling magsalita ng ingles
dahil karamihan ay mula sa Europa tulad ng
mga Aleman, Olandes, Pranses at Italiano.

“Ano kaya ang E.T.A. natin?” tanong ni
Boging sa  katabi kasabay nang pagsulyap sa
relo.

“Anong E.T.A.?” nagtatakang sabi ni Jo.
“Estimated Time of Arrival,” sagot ni

Boging na nang-iinis pa ang tono dahil hindi
alam ng dalagita ang kahulugan ng mga
letrang iyon.

“Yabang ng tabatsoy na ‘to! Matulog ka na
nga at baka ma-A.T.E. pa kita riyan!” mataray
na sagot ni Jo.

“A.T.E.?” Si Boging naman ang nagtaka.
“A.T.E. --- Ataduhin, Tadtarin at

Embalsamuhin!” Nagkabungisngisan ang
magkatabi sa sinabi ng dalagita.

“Ang galing mo, Jo! Ang bilis ng ganti mo
a,” puri ni Boging sa kausap.

“T.Y., thank you, T.Y.,” sagot naman ng
dalagita na tumayo pa at yumuku-yuko na
parang nasa entablado. Ganito ang B1 Gang.
Nagkakantiyawan, nag-aasaran pero hindi
nagkakapikunan. Kumbaga, katuwaan lang,
walang personalan.

“Jo, Bogs, kaunting tahimik at baka
naiistorbo ang ibang pasahero,” awat ni Gino
sa mga kasama. Agad namang tumahimik
ang dalawa at mayamaya pa’y tulog na ang
apat na kabataan.

“STOP-OVER!” sigaw ng kundoktor sa mga
natutulog na pasahero habang tumatabi ang
bus. Huminto ito sa tapat ng isang kainan
para makakain ang mga pasahero.

Sabay-sabay silang kumain ng
pananghalian. Ayon kasi sa kundoktor ay
pasado ala-una na sila nang hapon darating
sa Sagada.

Nang sumaglit sa banyo si Jo pagkatapos
kumain, mabilis na kumilos si Gino. Tinanaw
ni Gino ang upuan ng tsuper ng bus. Nang
makitang wala pa ang mama ay inilabas niyon
mula sa backpack ang dalang camera.
Sinenyasan niyon si Kiko na kasalukuyang
nasa loob pa rin ng kainan at nakikinig ng

musika. Ipinakita ni Gino ang hawak sa
kaibigan. Ibig sabihin ay puwede silang mag-
picture-taking.

Agad na tinanggal ni Kiko ang suot na
Walkman. Hindi pahuhuli ang fashion-
conscious na binatilyo sa kuhanan ng litrato.
Pakiramdam ni Kiko ay sayang ang tanawin
ng mga bundok at lambak kung hindi
mapapatindi ng kaguwapuhan nito.

Tumakbo ito palabas dahil handa nang
kumuha ng litrato si Gino. Samantalang si
Boging ay nakaupong naka-pose na sa isang
malaking bato at may yapos na isang
malaking supot.

“Gusto mo ng bitso-bitso, Gino?
Hanggang mainit pa,” alok nito sa kaibigan
habang hinihintay nila si Kiko.

“Ano ka ba naman, Bogs. Katatapos lang
nating kumain a!” hindi makapaniwalang sabi
ni Gino.

“Wala pa tayong dessert,” pangangatwiran
ni taba.

“Sige, salamat na lang. Malayo pa ang
biyahe natin, Bogs. Baka sumakit ang tiyan
mo,” umiiling na paalala ni Gino.

“Ganoon din naman e. Masakit ang tiyan
ko kung walang laman. Mabuti na ‘yong
sumakit dahil sa sobra ang laman!” sagot ni
Boging nang dumating si Kiko.

“Eto na! Eto na ang guwapo!” Tipong ramp

model ang lakad ni Kiko. Pagdating sa tabi ni
Boging, inayos muna nito ang mapormang
sports jacket. Itinapak ang kanang paa sa
batong kinauupuan ni Boging. Isinuot nang
pabaligtad ang hawak na baseball cap. Saka
humarap ito sa kamera at pumustura na
pang-cover ng showbiz magazine.

“Dalian mo! Kukunan ko kayo bago
dumating si Jo!” Pilyung-pilyo ang ngiti ni
Gino. Aliw na aliw na maisahan ang kapatid.

Feeling photographer naman si Gino. May
paluhud-luhod pa sa damo habang kumukuha
ng litrato. Nagulo lamang ang kanilang photo
session nang dumating si Jo.

“Nakaka-B.T. naman kayo! Pasali!”
“Anong B.T.?” Naintriga na naman si

Boging.
“Bad triiip!” Halos matanggal ang mga

tutuli ni Boging nang sumigaw si Jo sa tainga
nito.

“K.S.P. naman ‘tong kapatid mo!” ani Kiko
kay Gino na nakisali na rin sa pinauuso nina
Boging at Jo na pagsasalita ng mga letra.

Sinuntok siya ni Jo sa braso. “Hoy! Hindi
ako ‘kulang sa pansin!’”

Nagtaas ng kilay si Kiko. “Ibang KSP ka:
Kulang Sa Picture!”

“Okey! Ready!” putol ni Gino sa
kantiyawan ng mga kasama.

Pumuwesto ulit sina Kiko at Boging sa

malapad na bato sa gilid ng bangin. Tumayo
si Jo sa likuran ng dalawa. Habang nakangiti
ay inilagay niya ang mga kamay sa may
ulunan ng dalawa. Para lumabas na may
sungay sina Kiko at Boging sa larawan.

“Diyosa!” Binalaan ni Gino ang kapatid.
Minsan talaga para iyong pinaparusahan
kapag kasama ang kapatid.

“Hindi na po, Kuya..,” pinapungay pa kamo
ni Jo ang magagandang mata at malalantik
na pilik-mata. Pero bago napindot ni Gino ang
kamera, nalagyan ulit ng dalagita ng sungay
sina Kiko at Boging.

Kabanata 3

GI NTONG MALI GNO

“ INAYKOPOOO!! Bogs, palit tayo ng lugar!
Dito ka na sa may bintana!” bulalas ni Jo
nang muling dumaan sa isang matarik at
matinding zigzag ang bus. Nang maglakas-
loob na dungawin ni Jo ang dinadaanan
nilang bangin ay puro tuktok ng pine trees
ang nakita niya kaya siya nalula!!

“Dito tayo galing... Ang Baguio ay nasa
probinsiya ng Benguet,” narinig nilang pag-
uusap nina Gino at Kiko.

Lumuhod sina Jo at Boging sa upuan na
nakaharap kina Gino upang makitingin sa
hawak nitong mapa ng Cordillera Autonomous
Region.

“Nakalampas na tayo sa boundary ng
Mountain Province... Ang bayan ng Sagada
ay nandito,” patuloy ni Gino habang iginuguhit
ang hintuturo sa mapa.

Mahigpit ang hawak nina Boging sa
sandalan habang nakaharap kina Gino dahil
paliku-liko ang daan. Mayamaya pa’y biglang
naupo si taba at inalis ang suot na salamin.
Pumikit iyon. Pakiramdam ni Boging ay daig
pa nila ang naglalayag sa maalon na dagat.

Nahihilo si taba. Kanina pa naaalog ang
mga bilbil niyon. Parang babaligtad ang tiyan
niyon na siksik ng bitso-bitso at ibang

panghimagas. Idagdag pa ang tinanghalian
tig-dalawang order ng igado at pinakbet. At
dahil nahihilo, naduduwal na rin si Boging.
Kaya pilit niyong itinuon sa ibang bagay ang
isipan. Tumingin ang binatilyo sa suot na relo.

“Kulang na lang sa dalawang oras,
makakarating na kami,” napangiti si Boging.
Matatapos na rin ang paghihirap niyon.
Mawawala na ang pagkalula at puwede na ulit
kumain. Natanggal ang ngiti niyon nang
maramdaman ang pagkalabit ni Jo sa braso.

“Bogs... Kain ka. Kung ako lang ang
kakain baka naman sabihin mong S.T. ako.”
Nag-alok ng mani si Jo.

“Sige... Salamat na lang,” tanggi ni
Boging. “Teka! Ano’ng S.T. ang sinasabi mo?
Ikaw, S.T.?!”

Bumungisngis si Jo. “ST! Sobrang Takaw,
engot!”

Ngunit hindi makapaniwala si Jo na
tumatanggi sa pagkain ang katabi. Para mo
nang sinabing tumanggi sa aso ang garapata.
Tinitigan ni Jo ang katabi.

“Nasusuka ka, ano?” hula ni Jo. Kumuha
siya ng supot. “O eto. Kung sakali e dito mo
ilabas.”

“Thank you---” Biglang naudlot ang
pasasalamat ni Boging. Singlaki lamang kasi
ng lalagyan ng ice candy ang plastik na
ibinigay ni Jo.

Bentang-benta sa kalokohan si Jo. “Hindi
ka lang pala S.T., Bogs, N.T. ka na rin pala!”

“Anong N.T.?” Kahit nahihilo, naintriga rin
si Boging.

“Nasusukang Tabatsoy!”
Bahagyang ngumiti lamang ang tinukso.

Nakaisip naman ng bagong kapilyahan si Jo.
Tumungo siya at kinalag ang sintas ng rubber
shoes ni Bogs.

“Ayan! Paano ka ngayon makakababa?”
Nang biglang mahinto ang pangungulit ni

Jo. Muntik na siyang masakal nang hilahin ng
Kuya Gino niya ang kuwelyo ng kanyang
pangginaw mula sa likod.

“Tigilan mo na ‘yan, Diyosa!” seryoso ang
tono ni Gino. “Itali mo ulit ‘yung sintas ni
Boging.”

Minabuti na niyang sundin ang utos ng
kapatid. Ngunit dahil pabaling-baling sa
zigzag na kalye ang bus nagkauntug-untog
tuloy siya sa pagtatali ng mga sintas.

Pati na ang mga kalat sa sahig ng bus ay
napupunta sa may paanan niya. Sari-sari ang
mga iyon. May plastik na bote, balat ng
tsokolate, mais, balat ng dalandan...
Dalandan!

Kinuha niya ang ilang balat ng dalandan at
ibinigay sa katabi. “Boging, amuyin mo ‘to!
Mababawasan ang hilo mo.”

Tumungo ulit si Jo para ayusin ang isa

pang sintas. Tapos na sana siya nang marinig
niyang may nahulog sa sahig. Tunog bakal.
Ano kaya iyon? Barya? Singsing?

Kahit marumi, hinanap niya kung ano ang
nahulog. Pinalis niya ng paa ang mga balat
ng kung anu-ano. Hanggang sa makita niya
ang kakaibang bagay. Pinulot ni Jo ang
kakaibang bagay.

“Ano kaya ‘to?” Tumuwid siya nang upo
para kilatisin ang nakuha. Si Boging ay
nakapikit at nakahilig ang ulo sa may bintana
kaya hindi niyon napansin ang hawak ni Jo.

Kulay ginto iyon. Kasinglaki ng hikaw.
Siguro’y kalahating pulgada ang haba. Pero
ang hugis noon ay parang korteng tao na may
mukha ng unggoy. Hindi, mukhang maligno.
Malignong ginto!

“Para saan kaya ‘to?” Kinilatis ni Jo ang
gintong maligno.

Tiningnan niya ang mga pasahero. Sa
unahan niya, iisang lalaki lamang ang
nakaupo. Tatanungin niya sana kung ito ang
may-ari ng gintong maligno. Pero tulog na
tulog ang mama. At madungis tingnan.
Parang hindi pa naliligo. Gulo ang buhok at
maitim ang batok. Nakasuot ng itim na jacket.
Mukhang galing sa maghapong inuman.

“Ay naku, sabi nga ni Kabo Leon:
‘Lasingin mo na ang gising, huwag mo lang
gigisingin ang lasing...!’” natatawang bulong ni

Jo sa sarili habang isinisilid sa bulsa ang
gintong maligno.

“SA WAKAS!” bulalas ni Boging nang
tuluyang huminto sa gilid ng makitid na
kalsada ng Sagada ang bus nila.

Isa-isang nagtayuan ang mga pasahero.
Lumipad ang alikabok sa loob ng bus nang
sabay-sabay na pagpagin ng mga iyon ang
suot na jacket o backpacks bago tuluyang
bumaba sa sasakyan.

Maliit nga ang bayan ng Sagada. Iisa
lamang ang kalyeng daanan ng sasakyan na
humihiwa sa gitna mismo ng bayan. Pero
kahit makitid ang kalye hindi naman
nagkakatrapik dahil madalang na madalang
ang mga sasakyang dumadaan. Iyon bang
tipong puwede kang magpatintero sa gitna ng
kalye at balagoonging ang iyong kalaro nang
walang iistorbo sa laro.

“Boging! Boging!!” narinig nilang sigaw ng
isang lalaki nang makababa sila ng bus.

“Tito George!” masayang bati ni Boging.
Ipinakilala niyon sa tiyuhin ang mga kaibigan.

“O bakit ganyan ang hitsura mo?” tanong
ng lalaki sa namumutla pang binatilyo.

“Ang dami ho kasing kinain sa stop-over
kaya nahilo sa biyahe, Tito George.” Si Jo
ang sumagot dahil medyo nahihiyang

magkuwento si taba.
“Bakit parang hindi ako nagulat sa balita

mo, Jo?” tukso pa ng lalaki. “Teka, mabuti pa
magpahinga muna kayo. Aba, mahigit sa 12
oras na non-stop ang biniyahe ninyo.
Ipinagreserba ko kayo ng kuwarto sa St.
Joseph Resthouse. Doon din ako naka-check-
in. Hanapin n’yo na lang si Mabe. May
aasikasuhin pa kasi ako para sa concert kaya
hindi ko na muna kayo masasamahan. Okay
lang ba?”

“Huwag ho n’yo kaming alalahanin. Pero
kung kakailanganin ninyo ang tulong namin,
sabihin n’yo lang,” sagot ni Gino.

“Salamat, iho. Sige at may meeting pa
kami ng principal ng St. Mary’s. Maiwan ko na
kayo,” paalam nito.

“Teka, Tito George!” awat ni Boging sa
paalis na lalaki. “Hindi pa ho namin alam kung
nasaan ang St. Joseph!”

“Oo nga pala ‘no! Sorry, ha,” natatawang
sabi ng lalaki. Tumalikod si Tito George at
humarap sa isang mataas na burol. Itinuro
nito ang tuktok noon. “Sa tabi ng malaking
punong iyon sa itaas, nandoon ang St.
Joseph.”

Napatingala ang apat sa itinuturo ni Tito
George. Ngunit wala silang makitang bahay.
Napakunot-noo sila.

Natawa uli ang lalaki sa hitsura ng mga

mukha ng apat. “Nakikita n’yo ba ‘yung maliit
na gate na bakal sa paanan ng burol? ‘Yung
nasa tabing kalye? Doon kayo dumaan.
Tapos sundan lang ninyo ang sementadong
hagdan at mismong sa pintuan ng St. Joseph
kayo makakarating. Okey?” nagmamadaling
sabi ng lalaki bago tuluyang iniwan ang mga
kabataan.

Kabanata 4

POOT  NG MGA A NI TO

ANG St. Joseph Resthouse sa Sagada ay
dating kumbento ng mga madre ng Episcopal
Church.

Itinayo ito sa tuktok ng isang burol na
napaliligiran ng mga naglalakihang puno.
Ginawa itong bahay-tuluyan, humigit-
kumulang 20 taon na ang nakakalipas para sa
mga bisita ng simbahan at sa mga turista.

Ang akala ng apat, madali lamang
panhikin ang burol na kinatitirikan nito. Pero
nasa kalagitnaan pa lamang ng concrete
steps ay humihingal na silang lahat. Bukod sa
matarik na ang burol, may dala pa silang
gamit.

Pero si Kiko ay pilit na pinipigil ang
paghingal. Marami kasi silang
nakakasalubong na mga foreigners na
pababa naman. Panay ang ngiti at bati ni Kiko
sa mga ito ng “Hello..! Hi..!” Para bang
kandidato!

Hindi na pinansin ni Gino ang drama ni
Kiko dahil abala siya sa pag-alalay kay
Boging. At kahit malamig ang klima ay
nagsimula nang pumatak ang mga butil-butil
na pawis sa noo ni taba. Si Jo naman ay
milagrong tumahimik. Nauuna ito sa grupo.
Nakayuko habang naglalakad. Parang nagko-

concentrate sa nilalakaran.
“Yeesss!!” Masayang ibinagsak ni Jo ang

dalang backpack sa sahig nang makarating
sa pinto ng resthouse. “Alam n’yo bang
eksaktong one hundred steps ang inakyat
natin!” Kaya pala tahimik si kulit, nagbibilang!

Si Gino ang nakipag-usap kay Mabe, ang
tagapangasiwa ng bahay-tuluyan ukol sa
room assignment. Sa silid na pang-isahan sa
ikalawang palapag si Jo. Sa isang silid sa
unang palapag naman, sa tabi ng fireplace at
pinakasalas ng resthouse, sama-sama ang
tatlong lalaki.

Nahiga agad si Boging sa kuwarto nila
pagkatapos uminom ng gamot laban sa hilo.
Talagang nabugbog at nakalog sa biyahe ang
mga bilbil nito. Sandali pa’t mahinang
humihilik na si Boging.

“Mas maganda rito sa kuwarto ko!” Ininggit
pa ni Jo sina Gino at Kiko na sumamang
maghatid sa silid. Binuksan ni Jo ang bintana.
“Wow! Ang ganda ng view! Nature trip!!!
Parang postcard!”

“Ssssh!” saway ni Gino. “Huwag kang
maingay, Jo. Kahoy lahat ang dingding at
sahig dito. Saka kaunting kilos lang, umaalog
na ang buong second floor.”

“Eto pa..., ‘St. Katherine’,” itinuro ni Kiko
ang pangalang nakasulat sa itaas ng pinto.
Dating kumbento kasi kaya may pangalan ng

santa sa pintuan ang bawat silid.
“Kuwarto dati ito ng madre... Kaya

magpakabait ka,” sermon ni Kiko sa dalagita.
“Yes, Father Kiko,” pilyang sagot ni Jo na

yumuko pa na parang magpapabasbas.
Tatawa-tawa lamang si Mabe sa isang tabi

habang pinanonood ang mga kabataan. Si
Mabe ay katutubong Kankana-ey na nagsisilbi
ring guide para sa mga turista.

“Gusto ninyong pumunta sa caves? Sa
Big Cave o kaya sa Crystal Cave?” tanong ni
Mabe sa mga binatilyo habang nag-aayos ng
kagamitan si Jo.

Nagsikuhan agad si Kiko at Gino. Bagay
na hindi napansin ni Jo dahil nag-aayos ito ng
gamit.

“May kuweba rito?” tanong ni Gino sa
mahinang boses.

“Oo. Iyon nga ang dinadayo ng mga
turista. Nag-e-explore sila ng kuweba,”
nagmamalaking sagot ni Mabe.

“Spelunkers pala ang mga foreigners na
narito,” sagot ni Kiko. Spelunking ang tawag
sa paggalugad ng mga kuweba.

“Bukas na lang siguro kami mamamasyal,”
malakas na sabi ni Gino. “Tutal bukas pa
nang gabi ang concert. May panahon pa
kaming mamasyal buong araw.”

“O sige... pasabihan lang n’yo ako,”
nakangiting sabi ni Mabe bago ito nagpaalam

at umalis.
“Oy, kayong dalawa,” ani Jo na nakaturo

kina Kiko at Gino. “Puwede bang umalis na
rin kayo? Utang na loob, iwan n’yo na ko’t
nang makapaligo na ako. Isang dangkal na
alikabok yata ang dumikit sa akin,” nandidiring
sabi ni Jo habang itinutulak pang palabas ng
kuwarto ang dalawa.

Bilib din naman si Jo sa mga kasama. Ni
hindi yata nagbabalak maligo. Sanay na
sanay sa mga libag sa katawan nila.

“Kahit pa mangaligkig pa ako sa ginaw,
maliligo ako...,” bulong ni Jo sa sarili habang
inihahatid ng tingin ang dalawa. “‘Di gaya ng
mga ito... parang mga kambing...”

“Anong sabi ni Jo? Umalis na raw tayo?”
pilyong tanong ni Gino habang bumababa sila
ni Kiko sa hagdan.

“Hindi lang ‘yon. Tatanawin pa raw niyang
isang utang na loob kung iiwan natin siya,”
mas malapad ang ngising sagot ni Kiko.

“At sino ba naman tayo para humadlang
sa kaligayahan ng kaisa-isang kapatid ko, ‘di
ba?” dagdag pa ni Gino kasunod ng pag-ha-
high-five ng dalawa bago nila tinunton kung
saan nagpunta si Mabe.

PARANG ngayon lamang nakakita ng bundok
sina Gino at Kiko. Kasama si Mabe, mabilis

silang naglakad sa bulubunduking daan
papunta sa Sumaging o karaniwang tinatawag
na Big Cave.

Bukod sa dalang tig-isang flashlight, naka-
sweater, walking shorts at hiking shoes pa
ang dalawa. Pormang mountain climber.
Walang kamalay-malay sa kakaibang
karanasan na susuungin nila sa kuweba.

Ganoon na lamang ang pagkamangha nila
nang makarating sila sa bungad ng Sumaging
Cave. Kasing-taas ng tatlong palapag na
gusali ang kisame noon at kasya ang limang
kotse sa luwang. Para iyong halimaw na
nakabuka ang malaki at malalim na bibig.

“Maganda sa loob,” ani Mabe habang
sinisindihan ang ilawang gaas na gagamitin
nila sa loob ng madilim na kuweba. May
nakasukbit pa itong flashlight sa baywang.

Nauna si Mabe. Maingat itong humakbang
sa mga batong pababa sa animo’y lalamunan
ng kuweba. Naglaho ang kapormahan nina
Gino at Kiko. Malalaki, matatalas at
madudulas na bato ang dadaanan nila. Para
silang tumutulay sa matutulis na ngipin ng
halimaw. Bago tuluyang malulon sa kadiliman
nito.

Sanay si Gino sa pag-akyat ng bundok
pero kakaibang kaba ang nararamdaman niya
ngayon. Wala siyang makita sa paligid.
Parang may nakatakip na itim na kurtina sa

kanyang mga mata. Napakadilim ng kuweba
at umaasa lamang sila sa ilawang dala ni
Mabe.

“Masusukat yata ang pagkalalaki natin
dito,” ani Kiko. Maingat silang kumapit sa
maputik at madulas na bato. Mabuti nang
magkaputik-putik kaysa tuluyang madulas.

Nang lumingon sila, hindi na nila makita
ang lagusang dinaanan nila. Malalim na ang
kinaroroonan nila ngayon.

Bahagyang gininaw si Kiko nang tamaan
iyon ng malamig at mamasa-masang hangin.

“Oy! Ano ‘yon?” bulalas naman ni Gino.
May pumatak sa leeg ng binatilyo. Basa at
malamig iyon na agad niyang inalis.

Napatawa si Mabe. “Tae ng paniki!”
Itinutok ni Mabe ang flashlight sa mataas na
kisame ng kuweba. Gumaya ang dalawa.

“Mga paniki!!!” aliw na aliw na bulalas ng
dalawang taga-siyudad habang nakatingala at
nilelente ang kisame.

Nang marating nila ang dulo ng batuhan,
bumungad ang napakagandang bahagi ng
kuweba. May ilang turista nang nagkumpol
doon na may ibang guide na kasama.

Nang masinagan ng nagsasayaw na apoy
ng gasera ang limestone walls, nagmistulang
ginintuan ang buong kuweba. Subalit
mapanganib pa rin. Mahigpit ang bilin sa
kanila ni Mabe. Kailangan sundan nila ang



B1 GANG MYSTERIES: MISTERYO SA LIBINGANG-YUNGIB  3 4

dadaanan nito.
“Huwag kang mag-alala, Mabe,” ani Gino.

“Wala kaming balak magyabang dito.”
“Mauna ka na, sir!” sulsol ni Kiko kay

Mabe. “Teritoryo mo ‘to!”
Dumaan sila sa napakakitid na limestone.

Maganda nga, tuyo at masarap tapakan. Pero
kapag pumalya naman ang pagtapak mo,
hulog ka sa madilim na bangin.

Inabutan nila ang ibang turista sa mga
rock formations na tinatawag na King’s
Curtains. Paano, parang kurtina ng teatro ang
hugis ng mga bato. May dumadaloy pang
tubig mula sa itaas na parang tubig na nag-o-
overflow sa isang malaking baso.

Mas nakikita ngayon nina Gino ang
kapaligiran dahil dalawang gasera na ang
nagdudulot ng liwanag.

“This is great! Let’s go up there! Is the
water clean?” Maingay at magulo ang tatlong
kalalakihang dayuhan. Nag-unahan ang mga
ito na makaakyat sa mistulang entablado na
kinalalagyan ng King’s Curtain.

Pangiti-ngiti lamang sina Gino at Kiko
habang hinuhubad ang suot na medyas at
sapatos. Binitbit nila ang kanilang hiking
shoes at ipinasok sa bulsa ang mga medyas
bago sila lumusong sa hanggang alulod na
tubig.

“Yaiikks! Ang lamig!” bulalas ni Kiko dahil

parang galing sa refrigerator ang tubig na
nilulusong nila. “Malinis kaya ‘tong tubig?
Paano kung may ebak pala ng paniki ang
pinanggagalingan niyan?”

“Mineral water nga ‘to e. Kaya siguro
manamis-namis ang lasa..,” biglang napatigil
sa pagsasalita si Gino. Parang namaligno ito
na nakatitig sa King’s Curtain.

Sinundan ni Kiko ng tingin ang tinititigan ni
Gino. At napasinghap iyon sa nakita. Tila
nagwawala ang mga dayuhan! Naghubad ang
mga ito ng T-shirt at shorts.
Nakakaiskandalong brief na lamang ang
natira at puspusang naliligo.

“Ano ba naman ‘yan,” narinig ni Gino’ng
bulong ni Mabe sa sarili. May bahid ng pagka-
inis ang tono nito. Tinangka nitong senyasan
ang katutubong nagsisilbing giya ng mga
dayuhan. Subalit kinukunsinte naman ng isa
ang mga nagwawalang dayuhan.

“Bakit, Mabe?” tanong ni Gino sa katabi.
“Bawal kasi iyan dito. Nabababoy ang

kuweba,” sagot ng lalaki.
“Bakit? Magagalit ba ang mga anito ng

kuweba?” biro ni Kiko. Ngunit isang malakas
na siko ang tinamo niyon mula kay Gino.
Paalala na dapat nilang igalang ang kaugalian
at paniniwala ng mga katutubo.

Subalit tila nagalit nga ang mga anito ng
kuweba. Hindi maintindihan nina Gino at Kiko

kung anong nangyari. Basta’t bigla na lang
nagsigawan ang mga dayuhang lalaki.

Nagkukumahog na bumaba at lumayo sa
King’s Curtains ang mga naka-brief na lalaki.
Nang mapalapit sa kinaroroonan nina Gino,
noon lamang naintindihan ng mga binatilyo
ang dahilan ng pagkakagulo ng mga ito.

Amoy dumi ng paniki ang mga dayuhan.
Putik-putikan ang mga ulo, mukha at katawan
ng mga ito. Para talagang nabuhusan ng tig-
isang tabo ng tae ng paniki.

“Batshit!” sigaw ng isa. Ngunit imbes na
matakot, nagtawanan at naghiyawan pa ang
mga ito. Inilublob ng mga ito ang ulo sa tubig
upang mabanlawan ang mabahong dumi ng
paniki.

Napansin ni Gino ang takang-takang
mukha ni Mabe at ng giya ng mga dayuhan.
Alam kasi ng mga ito na walang bumabagsak
na dumi ng paniki sa King’s Curtain. Saka
napakarami ng mga duming bumuhos sa mga
dayuhan. Saan nanggaling iyon?

“Tayo na...,” yaya ni Mabe kina Gino.
“Basta kayo, disente... Huwag kayong
magkalat ng kahit ano... Saka ‘yung mga
naghahalikan... Bawal din...”

Nagulumihanan ang dalawang binatilyo sa
babala ni Mabe. Nangisi ang dalawa. Malabo
talagang maghalikan sila. At wala ring
urungan. Hindi sila puwedeng bumalik. Kaya

sumunod sila sa ibang grupo ng mga turista.
Kapwa manghang nandilat ang mga mata

nina Gino at Kiko nang makarating sila sa
mga rock formations na hawig sa rice
terraces. Sa ibaba noon ay may swimming
pool pa! Natural na rock formations iyon na
napuno ng tubig. Malalim at puwedeng
lumusong ang tao.

“Gusto n’yong mag-swimming?” tanong ni
Mabe nang makita uli nito ang mga dayuhan
na nagsisimula na namang maghubad para
maligo.

Inilublob nina Gino at Kiko ang braso sa
tubig. Nagkatinginan ang dalawa. “Dito na
lang kami,” sagot ni Gino. Naupo sila ni Kiko
sa isang tabi. Sa totoo lang, ang lamig-lamig
ng tubig. Halos manigas ang brasong
inilublob nila dahil sa lamig.

Sandaling nagpaalam si Mabe at nilapitan
nito ang giya ng naunang grupo. Mula sa
anyo ng mukha ng mga lalaki ay nahulaan
nina Kiko na pinag-uusapan ng mga ito ang
kakaibang nangyari kanina sa King’s Curtain.

“Hey, guys! This is fun, huh!” Lumapit sa
kanila ang isang dayuhan na naka-brief lang.
May hawak itong bote ng mineral water. Mula
sa punto ng pagsasalita ay nahulaan nina
Gino na hindi ito Amerikano.

“Yes, but scary!” Nakibida naman si Kiko.
“Well, that’s part of the fun!” Tumungga ng

tubig ang dayuhan. Pagkatapos ay walang
pakundangang itinapon ang basyo sa isang
tabi.

Halos sabay ang protesta na lumukso sa
mga bibig nina Gino at Kiko. Malaking
kabastusan ang ginawa ng dayuhan.
Malaking kasiraan sa kagandahan ng kuweba
ang basyong itinapon nito.

Ngunit bago nila nasabing hindi basurahan
ang kuweba at aabutin nang ilang siglo bago
matunaw ang plastik na itinapon, tumayo na
ang lalaki.

“Could you take our picture?” Iniabot nito
kay Gino ang kamera at tinawag ang
kasamahan. Naghiyawan ang mga kasama
nito. Para bang noon lang makakapagpakuha
ng litrato sa tanang buhay nila. Pumorma ang
mga lalaki. Nakahilerang nakaharap sa
kamera at nakapatong ang mga braso sa
balikat ng katabi.

Naghanda na ring kumuha ng litrato si
Gino. “One... Two... Ready---”

Anupa’t biglang nasira ang porma ng mga
dayuhan. Parang baliw ang mga ito na
nagsisisigaw at nagtakbuhan na nakapayong
ang mga balbong braso sa kanilang ulo.
Animo’y umiiwas sa kung anong invisible na
kalaban na umaatake sa mga ito!

Kabanata 5

MGA MANDI RI GMA

LUMAPIT agad si Kiko sa kinaroroonan ng
mga banyagang nagkakagulo. Saka lang niya
nakitang parang inuulan ng mga maliliit na
bato ang mga ito!

“Paanong...?” Takang luminga-linga si
Kiko sa paligid. Tiningala niya ang dakong
itaas ng kuweba. Kung saan niya inakalang
nanggagaling ang mga maliit na bato.

May mga sulok ang kuweba na sadyang
madilim at hindi maabot ng liwanag ng lente o
ng gasera. Kaya pilit man niyang sipatin, wala
siyang makitang anuman.

“Anong nangyayari rito?” narinig nila ang
boses ni Mabe. Kasama na nito ang isa pang
guide.

Natigil bigla ang ingay ng mga dayuhan.
Bigla rin kasing huminto ang pag-ulan ng mga
maliliit na bato sa kanila.

“Somebody was throwing small stones at
us!” galit na sabi ng isa. Ito ang nagtapon ng
basyo ng mineral water kanina. At mukhang
ito ang pinakamaraming tama dahil namumula
ang braso at likod nito na tinamaan ng mga
maliit na bato.

“But there’s nobody here but us..,”
paliwanag ni Mabe sa kalmadong tinig.
Magalang ang pagpapaliwanag nito.

Hanggang sa makumbinse ang mga dayuhan.
Nagkibit-balikat ang mga lalaking puti.

Nagtawanan nang mababaw kahit medyo
kinabahan sa kakaibang karanasan.

“Its weird in here!” pilit na binabale-wala
ng mga dayuhan ang nangyari ngunit
halatang nag-iingat na ang mga ito. “Could it
be supernatural? We might have offended
some spirits?”

Nagkatinginan na lamang sina Gino at
Kiko. Hindi na nakakatawa ang mga
pangyayari. Kitang-kita nila nang mahulugan
ng ipot ng paniki ang mga dayuhan kanina.
Ngayon naman ay parang umulan ng bato sa
kuweba.

“Halika na... Lumabas na tayo,” narinig
nilang pagyayaya ni Mabe.

“BAGO kayo bumalik sa St. Joseph, puwede
kayong dumaan sa Lumiang Cave. Burial
cave naman ‘yon,” ani Mabe nang makalabas
silang tatlo sa kuweba.

Hindi malaman nina Gino kung ano ang
isasagot. Excited pa rin sila sa kanilang
adventure sa Sumaging Cave. Pero hindi nila
sigurado kung kakayanin nila ang isa pang
kuweba para sa araw na iyon. At sa kanilang
pag-aalinlangan ay hindi rumihistro sa isipan
nila ang salitang ‘burial.’ Basta akala nila ay

pangkaraniwang kuweba lamang iyon.
Si Kiko ang nagpasimple. “Mahirap din

bang pumasok sa Lumiang? Kasing tindi ba
ng Sumaging?”

Natawa si Mabe. “Hindi! Madali lang doon.
Kayang-kaya n’yo. Hindi ko na nga kayo
sasamahan dahil hindi naman kayo papasok
sa loob ng kuweba. Sa may bunganga lang.”

“Bakit sa labas lang?” Si Gino.
“Basta, makikita rin ninyo ang ibig kong

sabihin,” sagot ni Mabe habang patuloy sila
sa paglalakad.

“Eto ang landas papunta sa kuweba.
Sundan n’yo lang ‘yan,” ani Mabe na nakaturo
sa maliit na tarangkahang kawayan. “Hindi
kayo maliligaw dahil iisa lang ang daan at
dadalawa lang ang direksiyon: pataas at
pababa!”

“Pero huwag ninyong guguluhin ang mga
ataol do’n, ha,” habol na paalala at pakiusap
ni Mabe bago ito naunang bumalik sa St.
Joseph.

“Tama ba ang dinig kong sinabi ni Mabe
na ataol?” gulat na tanong ni Kiko.

“Hindi ba baol ang sabi n’ya?” sagot ni
Gino na hindi rin sigurado. “Kahit ano pa, let’s
go!”

Tama si Mabe. Madali ang pagpunta sa
kuweba ng Lumiang. Iyon nga lamang, bago
nila marating ang bibig ng yungib ay naglakad

sila sa madamong landas na ubod nang tarik.
Pero kayang-kaya nila dahil kahit pababa ang
landas ay marami namang puwedeng
hawakan. At hindi pa madilim.

Ngunit nang makarating sa kuweba sina
Gino at Kiko ay kapwa sila nagitla at
natahimik. Tulad ng Big Cave, malaki rin ang
bukana noon at malamig ang hanging umiihip
mula sa loob. Subalit ang nagpatahimik sa
dalawa ay nang bumulaga ang tanawin ng
maraming lumang ataol na nakasalansan sa
dinding ng yungib!

Lumipas ang ilang minuto ngunit walang
nakapagsalita sa dalawa. Tahimik na tahimik
ang kapaligiran. Sina Gino at Kiko lamang
ang naroon. Sari-saring emosyon tuloy ang
naglaro sa dibdib ng mga binatilyo.

Nahihiya silang magsalita o mag-ingay
dahil parang nasa loob sila ng isang malaki at
tahimik na katedral. Hindi na sila kailangang
pagsabihan na sagrado ang lugar na ito para
sa mga taga-Sagada.

Subalit may takot ding namumuo sa dibdib
nila dahil para silang nasa gitna ng Paco
Cemetery pero gibain mong lahat ang mga
nitso at mga ataol lang ang maiwan.
Nagtataka rin sila dahil wala naman silang
naaamoy na mabaho. Siguro’y puro kalansay
na ang mga bangkay.

Nakaramdam din sila ng paghanga sa lipi



B1 GANG MYSTERIES: MISTERYO SA LIBINGANG-YUNGIB  4 3

ng mga Kankana-ey. Ang ilang ataol ay
nakalagak sa mga singit-singit ng kuweba na
katumbas ng tatlong palapag ng gusali ang
taas mula sa lupa. Kailangang tingalain pa
ang mga iyon.

“Gino, eto yata ‘yung nababasa ko na
hanging coffins of Sagada,” bulong ni Kiko sa
kaibigan.

“Paano nga kaya nila nailagay do’n sa
itaas ang mga kabaong?” nakatingalang sabi
ni Gino na may bakas ng labis na pagtataka
ang boses.

Tahimik pa ring nakamasid sa mga
sinaunang ataol ang dalawa nang may
marinig silang boses. Napatalikod at
napatingala sila sa landas. Palapit sa dako
nila ang mga boses. Dalawang babae at
isang lalaki. Nagkakatuwaan ang mga iyon
habang bumababa sa landas. Mga Pilipino at
tiyak na mga dayo rin dahil Tagalog ang
usapan ng mga iyon at hindi ilokano.

Tulad nina Kiko, nagitla rin ang mga
bagong dating nang masilayan ang mga
kabaong.

“Nakakatakot naman dito!” bulalas ng
matabang babae na hindi napigilang
mapayapos sa kasama nito.

“Kow, ito lang e!” nagpapasikat na sabi
naman ng lalaki. Lumapit pa ito sa isang
kabaong at sinubukang angatin ang takip

upang silipin ang nasa loob.
Sasawayin na sana ni Gino ang lalaki

ngunit naunahan siya. “Hoy, huwag mo nang
buksan ‘yan!” sita ng matabang babae na
kitang-kita sa mukha ang pagkatakot.

“Umalis na nga tayo! Hindi ko gusto ang
vibration ng lugar na ito,” dagdag pa ng isa.

“Teka! Kuhanan n’yo muna ako ng
picture,” awat ng lalaki sa mga kasamang
gusto nang lumisan. Mabilis itong nag-pose
sa tabi ng isang ataol.

“Sige na nga,” sagot ng matabang babae.
Itinutok nito ang kamera sa nakangising lalaki.
Ngunit nang pindutin ng babae ang hawak ay
biglang umandar ang automatic rewind
mechanism ng kamera.

“Ubos na ang film?!” inis na sabi ng lalaki.
“Siguro, kaya nag-rewind. Tara na!” yaya

uli ng isa. Muling naghari ang katahimikan
nang umalis ang tatlo.

“Ikaw, Kiko, gusto mo rin bang kuhanan
kita bago tayo umalis?” tanong ni Gino. “O
baka naman natatakot ka rin tulad no’ng
matabang babae?”

“Hindi a!” sagot ni Kiko na pilit na
pinatatag ang boses. Naniniwala si Kiko na
macho siya pero hindi rin naiwasang kabahan
nang lumapit siya sa mga ataol.

Naninigas na ang ngiti ni Kiko habang
humahanap ng magandang anggulo si Gino.

Ilang pulgada lamang ang layo niya sa mga
lumang kabaong. Ewan ba kung bakit naman
pumasok sa isip ni Kiko kung ano kaya’t
biglang lumindol at mahulog at matabunan
siya ng mga patung-patong na kabaong at
mga bangkay. Ngiii!

“Ready... Smile!” putol ni Gino sa naiisip ni
Kiko. Pero nagulat iyon nang bigla ring mag-
rewind ang kamerang hawak.

“Ba’t nag-rewind?” Gulat na gulat si Gino
habang pinag-aaralan ang hawak na kamera.

Nagkibit-balikat si Kiko. “‘Di ba’t auto-
rewind ‘yan? Ibig sabihin ubos na rin ang film
mo.”

Umiling si Gino. “Thirty-six shots ang film
na ikinarga ko. Sigurado kong thirty shots pa
lang ang nagagamit ko!”

Nagkatinginan ang dalawa. Anupa’t kapwa
kinabahan. Nakakaintriga ang nangyari sa
Sumaging Cave kanina. Ganoon din ang
nangyayari sa kanila ngayon.

“Umuwi na kaya tayo, Gino. Baka
hinahanap na tayo nina Jo at Boging,” palusot
ni Kiko.

“Oo nga, baka nag-aalala na sila sa atin,”
mabilis na pag-ayon ni Gino at agad nilang
nilisan ang burial cave.

NAMAYANI ang kadiliman at kapayapaan sa

buong kuweba ng Sumaging. Naturuan na ng
leksiyon ang mga dayuhang bastos. Animo’y
mga multo na tahimik na lumabas mula sa
kanilang pinagkukublihan ang tatlong
kabataang lalaki.

Dinampot ng isang binatilyo ang plastik na
bote at ilang piraso pa ng basura na itinapon
ng mga dayuhan. Ipinasok nito ang mga iyon
sa hawak na sako. Inipon at pinulot naman ng
mga kasamahan nito ang mga maliliit na bato
na nakakalat sa sahig ng kuweba.

Isang mahinang ilawan lamang ang
tumatanglaw sa grupo. Kabisado ng mga ito
ang pasikut-sikot sa kuwebang iyon kahit pa
sila nakapikit.

Nang matapos ang ginagawa ng tatlo ay
marahang lumitaw ang ika-apat na kabataan,
ang pinuno ng grupo. May hawak iyong
gangsa; parang gong iyon na yari sa tanso at
kasinglaki ng bandehadong bilog.

May tali ang gangsa na nakasabit naman
sa tatlong buto ng panga ng tao na
nagsisilbing hawakan nito. Noong panahon na
head-hunters pa ang mga Igorot, ang panga
ng taong napugutan ng ulo ang ginagawang
hawakan ng gangsa.

Iyon ay patunay na ang ninuno ng
binatilyong ito ay mabangis na mandirigma.
Kahit sabihin pang marahas na kaugalian ang
mamugot ng ulo, ang mga panga ng tao sa

gangsa ay nagsisilbing mga piping testigo na
mula sa matapang na lahi ang batang ito.

Sa katunayan, iyan mismo ang itinawag
ng mga kabataan sa kanilang lihim na
kapatiran. Apon di Buso. Na ang kahulugan
ay ‘Mga Apo ng Mandirigma.’

Pumuwesto ang pinuno. Tumayo iyon sa
gitna ng kuweba. Tahimik na sumunod ang
tatlong kabataan. Pabilog ang kanilang
formation. Sa pamamagitan ng hawak na
maikling putol na kahoy na nababalot ng balat
ay buong suyong pinalo ng pinuno ang
gangsa.

Umalingawngaw ang mataginting na
musika sa buong kuweba.

Kumilos ang mga kabataan.
Nagsayaw sila sa pintig ng gangsa.
Muling binuhay ang isang ritwal na tanging

angkin ng dakilang lahi ng mga Igorot, ng
mga Kankana-ey.

Nagpapasalamat sila sa idinulot na tulong
ng mga pinten ---kaluluwa ng mga
mandirigmang ninuno nila na nasawi sa
labanan--- sa kanilang kakaibang pakikibaka.

Sinayaw ng mga kabataan ang sayaw ng
mga mandirigma pagkatapos ng isang
matagumpay na pakikipagtunggali...

Kabanata 6

SI  GOLDMAN

“ ANO ba, Boging. Ang bagal mo naman e!”
reklamo ni Jo sa kasama.

Nahulaan na ni Jo na gumawa ng sariling
gimmick sina Kiko at Gino nang matapos ang
halos kalahating oras na paghahanap ay ni
anino ng mga ito’y hindi nakita ng dalagita.
Kaya niyaya naman niya si tabatsoy.

Ngayo’y nasa tuktok sila ng gulod. Sa
dakong kaliwa nila ay malalim na lambak. Sa
kanan ay bundok at sa bandang likod nila ang
kabihasnan ng Sagada.

“Te-teka... S-Sandali. Let me appreciate
the view,” habol ang hiningang sagot ni
Boging. Huminto iyon sa paglalakad.
Luminga-linga. Tapos ay napangiti.

Naglakad si Boging palayo sa landas na
karaniwang nilalakaran ng mga turista.
Tumigil iyon sa isang madamong bahagi sa
ilalim ng mataas na pine tree. Maraming lagas
na dahon ng pine tree sa lupa. Pahaba ang
mga iyon na parang karayom. Inipon ni
Boging ang mga dahon sa isang lugar at saka
iyon inupuan. Parang nakaluklok tuloy si
tabatsoy sa malambot na kutson. Kaya lang,
paminsan-minsa’y nangangati ang kanyang
puwit dahil natutusok iyon ng mga matutulis
na dahon.

Sa katunayan, naghahanap lamang si
Boging ng dahilan upang makapagpahinga.
Napasabak yata iyon sa pag-akyat sa mga
burol. At para hindi makahalata si Jo,
humarap iyon sa mababang bundok na
punung-puno ng pine trees.

Maganda naman talaga ang tanawin kaya
naganyak din si Jo na maupo sa tabi ng
kaibigan.

“Ayun!” sabik na itinuro ni Jo ang kabilang
dulo ng lambak. “‘Yon na yata ang Bokong
Falls, Bogs!”

Tiningnan uli ni Jo ang hawak na mapa ng
bayan ng Sagada. Nabili iyon ng dalagita sa
Shamrock Cafe. Nakalista roon ang mga
lugar na maaaring mapuntahan ng mga
turista pati na rin ang direksiyon na dapat
tahakin. Kaya malakas ang loob nilang
mamasyal. “‘Yon na nga!”

“Ang sarap ng sariwang hangin, ‘no?”
parang walang narinig na sabi ni Boging.
Ilang beses pang huminga iyon nang malalim.
Natanggal nga ang hilo kanina kaso, ginising
naman siya ni Jo upang mamasyal. Kaya
tuloy hinihingal iyon ngayon.

Abala naman si Jo sa pagtingin sa hawak
na mapa. “Pagbaba natin dito, tatawid lang
tayo sa taniman ng gulay... tutulay sa pilapil...
at lulusong sa maliit na ilog. Ayos na!
Makakaganti na rin tayo kina Kuya at Kiko..!”

Magkunwari kaya akong nahihilo ulit?
Tapos, hihintayin ko na lang dito ang
pagbabalik ni Jo, ani Boging sa sarili dahil
iniisip pa lamang ang mga binanggit ni Jo ay
napapagod na ang binatilyo. Naputol ang
iniisip na plano ni Boging ng ingay ng mga
naglalakad na tao.

Sabay na napalingon ang dalawa. Nakita
nila ang tatlong lalaki na tipong nagmamadali
sa paglalakad. Malaking tao ang nauuna.
Matangkad, blond, mukhang foreigner na
hindi mawari. Nakasuot ng pangginaw na yari
sa balat ng hayop ang lalaki. Habang mabilis
na naglalakad ay nakatingin iyon sa mga
kasama kaya hindi nito napansing naroon sa
puno ang dalawang kabataan.

“Ang weird ng itsura, ano?” bulong ni Jo.
“Parang taong-gubat na hilaw...”

“Ssssh!” Kulang na lang na takpan ni
Boging ang bibig ng katabi. Malapit na ang
mga lalaki at hindi niyon gusto ang hilatsa ng
mga mukha nito. Mukhang walang sense of
humor. Baka mapikon at mapagalitan pa sila.
Husto namang tumigil sa paglalakad ang
malaking lalaki. Bumaling ito sa dalawang
lalaking nakabuntot.

“Bakit, Boss Goldman?” tanong ng balbas-
sarado.

“Goldman pala ang pangalan ng taong-
gubat,” bulong ni Jo sa kaibigan na kaagad

uling sumaway sa dalagita.
Tumingin si Goldman sa mga taniman.

“Masyadong mahaba ang nilakad natin, Jingo.
Dalawang oras nating kinuha ang distansiya
mula kuweba hanggang sa ilog. Mahihirapan
tayong magbuhat niyan!” anito sa Tagalog na
ikinagulat nina Jo at Boging.

“Buti pa, boss, mag-practice tayo kung
paano umakyat nang mabilis sa bundok na
iyan,” anang isa. “Mabigat din ‘yung binuhat
natin nu’ng minsan a.”

“Nag-iisip ka rin pala, Gaddy! Tara na!” ani
Goldman. Biglang napakunut-noo ito nang
makitang may dalawang tao ang papalapit.
Mukhang uminit ang ulo. Akala kasi nito’y
makakatulong ang gaganaping konsiyerto sa
pagnanakaw nila. Ngunit maraming tao ang
sumadya sa Sagada para sa konsiyerto.
Naiilang ito sa dami ng nakakasalubong nila.

“G’day, mate!” bati ng parating na lalaking
nakasumbrero. May kasama itong babaeng
banyaga rin. Sa pagsasalita’y mahuhulaang
taga-Australia ang mga bagong dating.

“Hello,” sagot ni Goldman na ngayo’y
nakangiti na.

Habang nag-uusap ang mga puti ay
pasimpleng lumayo ang dalawang lalaking
kasama ni Goldman. Naupo ang mga iyon sa
lupa at paminsan-minsa’y nililingon ang
tatlong dayuhan.

Napansin ni Jo na hindi na tumitingin sa
tanawin ang dalawang Pilipino. Ibig sabihin,
hindi na bago sa mga ito ang nakikita. “Taga-
rito siguro sila o baka madalas na pumunta
rito,” naisip ni Jo nang biglang mapadilat ang
mga mata ng dalagita sa nakita.

Ang gintong maligno! Nakakabit sa tainga
ng lalaking may pangalang Gaddy, bulalas ni
Jo sa sarili.

Dinukot ni Jo sa suot na belt bag ang
napulot niya sa bus. Hikaw pala iyon.
Nagmukhang gintong malignong nakakapit sa
tainga ng lalaki tuloy ang hitsura noon.

Tinitigan ni Jo si Gaddy. Mukhang iyon
nga ang lalaking natutulog sa bus. Gusto
sanang makita ni Jo kung walang hikaw sa
kabilang tainga si Gaddy. At kung may butas
iyon. Nangangahulugang si Gaddy ang may-
ari ng hikaw na napulot niya. Ang problema,
isang bahagi lamang ng mukha ng lalaki ang
nakikita ni Jo.

Pinag-iisipan ni Jo kung magpapakita na
siya kina Gaddy upang maisoli ang napulot na
hikaw nang biglang magtawanan ang mga
dayuhan.

“...and since almost everybody can speak
English, we don’t have to learn Filipino
anymore.” Narinig nilang malakas na sabi ni
Goldman.

“Yes, unlike in Japan..,” sagot ng babae.

“Ahh, you have to excuse me, but I really
have to go,” putol ni Goldman sa usapan ng
mga ito.

Nagkatinginan sina Jo at Boging sa
narinig. Kanina lamang ay nagsalita ng
Tagalog si Goldman. Bakit ito nagsinungaling
ngayon? Siguro nga’y nagmamadali ito at
ayaw nang makipag-usap.

Muling tumahimik ang kapaligiran nang
maiwan sina Jo at Boging. Sandali pa silang
nananatiling nakaupo at nakakubli sa ilalim ng
puno.

“O, ano, Bogs? L.G.?”
“L.G.? Ah, alam ko ‘yan: Let’s go!” Aliw na

aliw si Bogs. Nakuha niyon agad ang ibig
sabihin ni Jo.

“P.P.A., Jo tapos G.N.G. na ako,” ganti
naman ni taba.

“A, Bogs, alam ko ‘yung P.P.A. --- Pagod
Pa Ako! Pero ano ‘yung G.N.G.?”

Ngumiti pa si Boging bago nagsalita:
“Gutom na gutom!”

“Halika na nga at baka ipakain ko pa sa
‘yo ‘tong mga dahon ng pine tree!”
natatawang sagot ni Jo na tumayo na at
nagpagpag ng shorts.

Kabanata 7

SI  APO JUANI TO

SABAY na nakahinga nang maluwag sina
Gino at Kiko nang makabalik sila sa kalye.
Naupo ang dalawa sa tabi ng daan. Ayaw
man nilang aminin ngunit may bahid ng
hiwaga ang mga nangyari sa kanila sa mga
kuweba.

Tinatanggal ni Gino ang film ng kamera
nang may dumaang matandang lalaki. Sa
tantiya niya, naglalaro sa 60 hanggang 65
ang gulang ng lalaki. Nakasuot iyon ng puting
T-shirt, nakatsinelas na goma at nakatupi ang
laylayan ng pantalong maong. May
nakasukbit na itak sa baywang nito.

Ngunit ang nakatawag ng pansin sa
dalawang binatilyo ay ang buhat-buhat na
putol na kawayan ng matanda. Mga dalawang
dipa ang haba ng kawayan. Nakapatong iyon
sa kanang balikat ng matanda at may
nakasabit na tatlong sako sa dulo. Puno ang
sako ng kung anong bagay na madaling
mahulaang mabigat.

“Magandang hapon po,” bati nina Gino sa
matanda na ngumiti naman bilang sagot at
huminto sa tabi nila. Ibinaba ng matanda ang
mabigat na dala at nagpahid ito ng pawis sa
mukha. “Galing ba kayo sa kuweba?” tanong
nito.

“Opo,” sagot ni Gino. “Ano ho ba ‘yang
dala n’yo?”

“Kamote. Nag-ani ako sa taniman namin.”
“Ititinda ho ba n’yo ‘yan?” tanong ni Kiko

na hindi makapaniwalang kayang buhatin ng
matanda ang tatlong sako ng kamote.

“Iuuwi ko. Kinakain namin ito. Ang iba ay
para sa alaga naming baboy,” sagot ng
matanda na muling inusong ang dala
matapos ang sandaling pahinga.

“Wala ho ba kayong katulong, lolo?” Si
Gino uli.

“Nasa Bontoc kasi ang asawa ko at ang
apo ko nama’y hindi ko napasabihan. Naiinip
ako sa bahay kaya naisip kong mag-ani ng
kamote. O, sige mauna na ‘ko at malayo pa
ang bahay ko,” paalam ng masipag na
matanda.

Sinundan ng tingin nina Gino ang
palayong matanda. Tapos ay nagkatinginan
ang dalawa. Nagkaintindihan.

“O, ano kaya mo ba?” hamon ni Kiko sa
katabi.

“Ako pa!” sagot ni Gino na ipinakita ang
mga muscles sa braso. Sabay na tumayo ang
dalawang binatilyo at mabilis silang humabol
sa matanda.

“Lolo! Lolo! Sandali ho!” tawag ni Gino.
Nagtatakang huminto ang matanda at

hinintay ang mga tumatakbong kabataan.

Nagulat pa ito nang abutin nina Gino ang
buhat nitong kawayan at mga sako.

“Kami na ho ang magbubuhat, Lolo,”
paliwanag ni Gino na ipinatong sa kaliwang
balikat ang isang dulo ng kawayan. Si Kiko
naman ang bumuhat sa kabila. Inilagay nila
sa gitna ng kawayan ang mga sako.

“Saan ho ba ang bahay n’yo?” tanong ni
Kiko na nagulat sa bigat ng tatlong sako ng
kamote.

Habang naglalakad ay nakipag-
kuwentuhan sina Gino at Kiko. Nalaman
nilang Juanito ang pangalan ni lolo at 64
taong gulang na ito. May dalawang anak ito
na parehong nagtatrabaho sa Maynila. Bukod
sa asawa, may apo itong kasama sa bahay
na kasing gulang daw nila.

“Bakit ho ba Sagada ang tawag sa bayang
ito, Apo Juanito?” ani Gino. Apo ang salitang
ginagamit ng mga taga-Norte na ang
kahulugan ay matandang lalaki o lolo.

“Maniniwala ba kayong mula sa hindi
pagkakaintindihan ang pinagmulan ng
pangalang Sagada? Noong una kasing
nakarating dito ang mga Kastila ay
nagandahan sila sa mga tanawin,” sagot ni
Lolo Juanito.

“Nagkataon namang may nakasalubong
silang katutubong lalaki na galing sa
pangingisda sa lawa. May dalang fishing

basket ang katutubo. Sa lalaking iyon
nagtanong ang mga Kastila kung ano ang
pangalan ng bayan namin.

“Hindi naman maintindihan ng katutubo
ang tanong ng mga sundalo dahil sa wikang
Kastila iyon. Ang akala tuloy ng mangingisda
ay itinatanong kung ano ang dala niya.
Sumagot ang katutubo: ‘Sagada!’ Iyon kasi
ang tawag namin sa basket na gamit sa
pangingisda.

“Iyon tuloy ang iniulat ng mga kawal na
Kastila sa kanilang pinuno na pangalan ng
aming bayan.”

“Apo Juanito, maiba ho ako. Paano ho ba
nailalagay sa matataas na lugar ang mga
ataol na nakita namin sa kuweba? Hindi ho ba
mahirap ipanhik doon ang mabigat na ataol?
Hindi ho ba nahuhulog ang bangkay?” sunud-
sunod na tanong ni Kiko.

Natawa pa ang matanda bago ito
sumagot. “Gumagamit kami ng lubid para
maitaas ang kabaong. Pero wala pang laman
‘yon. Tapos, saka lang namin isusunod ang
bangkay.”

Sandaling tumigil sa paglalakad ang tatlo.
Ibinaba muna nina Gino ang mabigat na
dalahin upang makapagpahinga.

“Mayroon pa ho bang naglilibing sa
kuweba?” patuloy na tanong ni Kiko habang
nagpapahinga sila.

“Bihirang-bihira na lang. Ang iba kasi’y
mas gustong sa campo santo sila mailibing.
Lalo na sa mga nangyayari ngayon..,” ani Lolo
na may kalungkutan ang mga mata.

“Ano hong nangyayari?” tanong agad ni
Gino na nakakaamoy ng misteryo.

“Marami na kasing mga ataol at bangkay
ang ninanakaw sa mga libingang-yungib.
Maniniwala ba kayong may mga ganid sa
salaping nagbebenta ng mga bangkay ng
aming mga ninuno? Kaya tuloy naisip ng iba
na mas mabuti na ang nakabaon para wala
nang magtangka sa bangkay.”

“Paano na ho ang inyong paniniwala na
dapat ay sa kuweba mamalagi ang mga
yumao?” ani Kiko.

Bahagyang nag-iba ang mukha ng
matanda. Kung iyon ay lungkot o tuwa ay
hindi matukoy nina Gino.

“Siguro’y kasabay na rin ng mga
pagbabagong nangyayari sa aming bayan
ang pagbabago ng aming kaugalian. Alam
n’yo bang noong 1988 lang kami nabigyan ng
Napocor ng koryente? Dati’y puro ilawang de
gas lang ang gamit namin. O ‘di ba’t ngayo’y
may... ano bang tawag do’n sa malalaking
bilog sa Masferre Inn para makasagap ng
palabas sa telebisyon?”

“Satellite dish, ho,” sagot ni Kiko. Nakita
din nila ang mga iyon kanina .

“Pero natatandaan ko pa ang isang
insidente noon na nagbanggaan ang mga
nakagisnang kaugalian namin at mga
kaugaliang bago.

“Isang Kristiyanong pamilya ang
namatayan ng anak. Siyempre, gusto nilang
ipalibing iyon sa sementeryo kaya lang
marami rito ang hindi sumang-ayon. Ang
katutubong paniwala’y sa silong ng bahay
dapat ilibing ang bata dahil kung ilalayo iyon
sa mga magulang ay malulungkot ang
kaluluwa ng batang namatay. Para mawala
ang nararamdamang lungkot ay tatawagin
niyon ang kaluluwa ng mga batang buhay pa
upang may makasama.

“Pero kung talagang gusto ng namatay na
ilibing siya sa kuweba, ang alam ko lang na
magagawa namin ay ang ilagay ang ataol sa
pinakaloob-looban ng yungib. Sa ganoong
paraan ay mahihirapan ang mga
magnanakaw na hanapin at nakawin ang mga
bangkay,” sagot ng matanda.

“Ang problema’y kaunti na lang ang
nakakaalam ng mga lugar na iyon. Sa
katunayan, noong bata pa ako ay
nakipaglibing ako r’yan sa kuweba sa loob ng
bundok na ‘yan,” patuloy ni Lolo na nakaturo
sa isang mabatong bundok.

“Mahigit isang oras ang nilakad namin sa
loob ng kuweba. At nang makarating kami sa

dulo ay marami kaming nakitang mga lumang
kabaong doon. At hindi lang ‘yon..,” bitin ni
Lolo.

“Ano pa ho?” halos sabay na tanong ng
dalawa.

“Napansin namin na may mga nakalibing
doon na hindi Igorot!” nakakagulat na sagot
ng matanda.

“Paano ho n’yo nalaman?” tanong agad ni
Gino.

“Paano’y malalaki ang mga buto ng
kalansay. Hindi sila mga Igorot dahil
mahahaba at malalaki ang biyas ng kanilang
mga buto.”

“E sino ho sila?” ani Kiko.
Napakibit-balikat ang matanda. “Wala

nang nakakaalam dahil luma nang talaga ang
mga iyon... O nandito na tayo” itinuro ni Apo
Juanito sa isang eskinita sa gawing kaliwa.
“Dito ang sa amin.”

Tahimik na nagpasalamat si Kiko sa
narinig. Sa totoo lang, kanina pa siya
nahihirapan sa pagbubuhat kahit pa panay
ang tigil at pagpapahinga nila. Lalo tuloy
siyang humanga sa kalusugan at lakas ng
katawan ng matanda.

Muling lumiko si Lolo at pumasok ito sa
isang bakuran. Sumunod sina Gino. “Ibaba na
n’yo diyan ang mga sako,” sabi ni Lolo
habang binubuksan ang pinto ng bahay.

Minasahe ni Gino ang kanyang balikat
upang maalis ang pananakit ng kalamnan
habang pinagmamasdan ang bahay ni Lolo.
Pangkaraniwan iyon. Parang bahay sa
lungsod na yari sa kahoy at yero. Isang
palapag lamang na may mababang silong na
nagsisilbi na ring kulungan ng mga manok.

Naglakad-lakad naman si Kiko sa
bakuran. Sa dakong likuran ay nagulat siya sa
nakitang katutubong bahay ng Igorot. Maliit
iyon. Isang kuwarto lamang ang laki at
nakaangat iyon sa lupa na nakapatong sa
apat na poste. Ang bubong ay yari sa cogon
na nakausli sa apat na tagiliran ng bahay.
Kung may bintana ang bahay ay hindi makita
ni Kiko dahil parang tao iyon na may
mahabang bangs ng buhok na tumatakip sa
mukha. Ang nakikita lang ni Kiko ay ang
saradong pinto ngunit wala namang hagdan.

Bumalik si Kiko sa dako ni Gino at doon
siya naglibot. Hanggang sa umabot siya sa
isang malaking hukay na may tatlo hanggang
apat na piye ang lalim at mga pitong piye ang
haba. Ang sahig at pader ng parisukat na
hukay ay yari sa pinagdikit-dikit na bato. Sa
dulong bahagi ng parisukat na hukay ay may
maliit na kulungan na may bubong ngunit
walang pinto.

Sinilip ni Kiko ang nasa loob at nagulat pa
siya nang may biglang lumabas na malaking

baboy na kulay itim. Kulungan pala ng baboy
iyon.

Bumaling si Kiko kay Gino. “Kumusta na
kaya si Boging? Nahihilo pa kaya siya?”

Natawa si Gino sa sinabi ng kaibigan.
“Salbahe ka, Kiko! Nakakita ka lang ng baboy
e naalala mo na si Boging!” Nagtatawanan
ang dalawa nang bumaba si Lolo Juanito.
May dala itong isang pitsel ng tubig at
palangganang puno ng nilagang kamote.

“Kumain muna kayo. Dito na tayo para
mas presko,” yaya nito na naupo sa hagdan.
Naupo rin ang dalawa sa baitang at nagsalo
sila sa hinanda ni Apo Juanito.

Nagkakasarapan sila nang may pumasok
na binatilyo sa looban ng bahay. Halos sing-
edad ito nina Gino.

Sa pigura ng dumating ay katutubo ito.
Mayroon kasing karaniwang katangian ang
mga katutubong Igorot. Moreno ang kulay ng
balat nila, malaki ngunit medyo singkit ang
mga maiitim na mata, makakapal ang kilay at
ang pisngi nila’y parang may blush-on. Pero
huwag ka, natural ang rosy cheeks nila dahil
sa malamig na klima.

“A, eto na pala ang apo kong si Roberto!”
masayang pakilala ni Lolo Juanito. Ibinida nito
sa apo kung paano siya tinulungan ng dalawa
sa pagbubuhat sa mga kamote.

“‘Di ba’t ang sabi n’yo sa akin bukas pa
tayo mag-aani? Sana’y nasamahan ko na
kayo kanina,” sabi ni Roberto na may bahid
ng paghingi ng tawad sa matanda ang tono.

“Naiinip kasi ako sa bahay kaya lumakad
na akong mag-isa. Teka’t magpapakain pa
ako ng manok. Ikaw na muna ang bahala sa
kanila, ha,” bilin ni Lolo sa apo.

“Salamat sa pagtulong n’yo sa lolo ko,”
taos-pusong sabi ng binatilyo nang maiwan
ang mga kabataan.

“Wala ‘yon, Roberto,” sagot agad ni Gino.
“Kimawug ang itawag n’yo sa akin,” sabi

nito.
Napakunut-noo sina Gino. Agad namang

nahulaan ng bagong kaibigan nila ang sanhi
ng pagkalito ng dalawa.

“Roberto ang pangalan ko sa binyag at sa
birth certificate pero ang katutubo kong
pangalan ay Kimawug,” paliwanag nito.
“Karamihan sa amin ay dalawa ang pangalan.
Bukod sa christian name ay may native name
din kami na ibinibigay ng mga matatanda sa
amin.”

“Oy, okey ‘yon a!” sabi ni Kiko. “Mas
maganda talaga kung ang pangalan natin ay
nagpapahiwatig kung saan ang ating
sinilangan. Hindi tulad ng pangalan natin,
Gino o Kiko. Wala man lamang clue kung
taga-saan tayo.”

Lihim na nagulat at natuwa si Kimawug sa
narinig nitong sinabi ni Kiko. Bihira na ang
mga kabataang taga-siyudad na tulad nina
Gino at Kiko. Bukod sa sadyang matulungin,
hindi rin mababa ang pagtingin ng mga iyon
sa mga katutubong Pilipino.

“Nag-enjoy ba kayo sa Big Cave?” tanong
ni Kimawug na ikinagulat nina Gino at Kiko.

“Oo. Pero aano mo nalamang galing kami
roon?” tanong ni Gino dahil hindi nila nakita
roon ang kaharap. Dalawang grupo lamang

sila sa kuweba at dalawa lamang ang
katutubo roon. Si Mabe at ang giya ng grupo
ng mga banyaga.

“Nakita kong kasama n’yo si Mabe na may
dalang gasera kaya alam kong sa Big Cave
kayo pupunta,” pagsisinungaling ni Kimawug.
Bagama’t magaan ang loob nito sa dalawa,
naisip nito na hindi pa rin dapat ipagkanulo
ang lihim na kapatiran na kanyang
pinamumunuan.

“Maiba ako, Kimawug,” singit ni Kiko.
“Kaninong bahay ‘yong nasa likuran? ‘Yung
native house?”

“Tinabla ang tawag sa ganoong bahay,
Kiko. Sa tatay pa ni Lolo ‘yon. Maniniwala ba
kayong doon ipinanganak si Lolo!? Kaya lang
nagpagawa ng bagong bahay si Lolo kasi
hindi na sila kasya sa tinabla. Ngayo’y wala
nang nakatira roon bukod sa mga butiki. Pero
maayos pa ‘yon.”

“Palagay ko’y kailangan na rin nating
umuwi, Kiko,” ani Gino na tumingin sa relo.
“Baka naiinip na sina Jo.”

“Teka, itatanong ko lang kay Lolo kung
may pagagawa siya sa akin. Kung wala’y
sasamahan ko na kayo sa paglalakad,” sabi
ni Kimawug na mabilis na nagpunta sa silong
ng bahay.

Nakangiti na ang binatilyo nang bumalik
kina Gino at Kiko. “O tayo na. Magpapahinga

na lang daw si Lolo.”
Magkasamang lumabas ng bakuran ang

tatlong binatilyo. Sa pakiwari nila’y parang
matagal na silang magkakaibigan. Wala
silang kamalay-malay na higit silang
mapaglalapit ng mga pangyayaring susubok
sa kanilang kakayahan.

Kabanata 8

ANG NAW AW ALANG ATAOL

“ ANG cute ng Bokong Falls, ‘no?” sabi ni Jo
kay Boging habang naninimbang sila sa
matarik at makitid na landas.

Pabalik na ang dalawa ngunit ibang
landas ang pinili ngayon ni Jo. Ito ang mas
mahirap na daan kaya madalang ang
naglalakad dito. Sa tagiliran kasi ito ng
bundok. Lalo tuloy nagmantika si taba sa
hirap.

“Ano ba naman ang kasalanan ko sa ‘yo,
Jo? Bakit mo ba ko pinarurusahan nang
ganito?” drama ni Boging sa nauuna.

“Buti nga’t na-e-exercise naman ang ibang
parte ng katawan mo. Hindi ‘yong puro panga
at bituka lang ang nagagamit mo,” sagot ni Jo
nang biglang mapahinto siya sa paglalakad.
Nakatitig sa dakong unahan ng landas.
Intrigang-intriga sa nakikita.

“Hoy!” Tinapik siya ni Boging sa likod.
“Ba’t para kang namaligno?”

Itinuro ni Jo ang tatlong lalaki sa may
masukal na lugar sa dakong itaas ng landas.
Ang dalawa’y pumapanhik sa matarik na gilid
ng bundok habang ang lalaking may kulay
gintong buhok ay nanonood sa mga alipores.
Sina Goldman!

“Anong ginagawa nila?” tanong ni Boging.



B1 GANG MYSTERIES: MISTERYO SA LIBINGANG-YUNGIB  6 8

“Parang nagpa-practice sila. Tingnan mo
‘yung mukhang taong-gubat. Inoorasan yata
‘yung dalawa.”

“Baka naman may sasalihan silang
contest?” hula ni Boging.

Tahimik na pinanood nila ang mga lalaki.
Nakatatlong panhik at panaog ang dalawang
Pilipino sa gilid ng bundok. Habol ang hininga
ng mga ito ngunit nakita nilang umiiling si
Goldman. Kung ano man ang ginagawa ng
dalawa’y mukhang hindi nasisiyahan ang
banyaga. Hanggang sa umalis na ang mga
ito.

Takang-taka si Jo sa ikinikilos ng tatlong
lalaki. Parang hindi sila mga ordinaryong
turista.

“L.G., Bogs,” sa wakas ay yaya ni Jo.

NAG-AALALA na si Gino. Pagbalik nila sa St.
Joseph ay nalaman nilang namasyal sina Jo
at Boging. Naglakad daw sa direksyon ng
Bokong Falls.

Si Kimawug ang namuno sa paglalakad
patungo sa Bokong. Husto namang natanaw
na nilang bumababa mula sa isang matarik na
konkretong hagdan sina Jo at Boging.

“Galing na kami sa Bokong Falls! Ang
ganda-ganda!” Nang-inggit agad si Jo sa mga
sumalubong nang maalalang naiinis nga pala

siya sa dalawang nag-iwan sa kanila.
Nang-isnab siyang bigla. Hinila si Boging

sa isang tabi at inilabas ang mapa ng
Sagada. “Saan nga tayo susunod na pupunta,
Bogs? Sa Lake Danom o sa Matangkib
Cave?”

“Malayong lakarin ang Lake Danom,” sabi
ni Kimawug.

“E ‘di sa Matangkib Cave na lang kami
pupunta!”

“Burial cave ‘yon. Maraming ataol doon,”
ani Kimawug.

Nagkatinginan sina Gino at Kiko. Kuweba
na naman! sabi ng mga mata nila. Ang
problema’y hindi nila maaaring sabihin na
galing na sila sa ibang libingang-yungib. Tiyak
na hindi sila titigilan sa pagtatalak ni Jo.

“Gusto mo bang samahan namin kayo o
kayo na lang ni Boging ang pupunta sa burial
cave?” tanong ni Gino.

“Sige na nga, Kuya! Pinatatawad ko na
kayo ni Kiko! Payag na ‘kong sumama kayo,”
sabi ni Jo. Sa totoo lang, wala siyang balak
na mag-isang sumugod sa kuweba na puno
ng ataol. Kahit kasama niya si Boging, mas
nerbiyoso pa iyon sa kanya.

Si Kimawug uli ang namuno sa grupo.
“Dito..,” sabi ng binatilyo na nakaturo sa isang
malaking bato sa harap nila. Makikita sa
damuhan ang landas na laging tinatapakan

ng mga tao. “Dito ang daan papunta sa
kuweba.”

Bumungad sa kanila ang kakaibang
tanawin sa kuwebang iyon. Tila kulay-
semento ang buong paligid. Naglabas ng
flashlight si Kimawug. At nang tanglawan nito
ang ibang bahagi ng yungib, nakita nila ang
mga kabaong na nakasiksik sa mga sulok.

“Exciting ‘to... Dito tayo, Bogs!” Hinila ni Jo
si Boging. Walang takot na naglakad sa
bandang kaliwa ng kuweba.

“Sa bandang kanan kayo palagi ng
pasilyo,” saway ni Kimawug. “May bangin
diyan sa kaliwa...”

“Bakit parang may naririnig akong tubig?
May ilog ba rito?” Hila-hila pa rin ni Jo si
Boging habang tinutunton ang
pinanggagalingan ng umaagos na tubig.

“Sapa, Jo. Tumatagos ‘yon sa kuweba,”
ani Kimawug.

“Pahiram nga ng flashlight mo, Kiko. Tena,
Bogs, tuntunin natin ang sapa,” yaya ni Jo sa
matabang binatilyo na hindi makatanggi dahil
halos kaladkarin iyon ng dalagita.

“Huwag kayong lalayo, Jo,” bilin ni Gino sa
kapatid.

“Mas malaking basura ang dalawang iyon,
Gino. Baka magalit uli ang mga anito. Hindi
lang maliliit na bato ang tatama sa kanila pag
nagkataon,” biro ni Kiko sa katabi.

“Naniniwala ka ba sa masasamang
espiritu?” Si Gino.

“Sino? ‘Yung anito sa kuweba sa
Sumaging?” baling ni Kiko. “Masama ba ‘yon?
Environment-conscious nga e!”

“Pagano ang tawag sa mga nagpapalibing
dito. Pero ito ang kaugalian ng mga ninuno
namin,” biglang putol ni Kimawug sa usapan
ng dalawa. Halata ang pagmamalaki nito sa
kakaibang kaugalian ng mga ninuno.

Matamang nakinig sina Gino at Kiko kay
Kimawug. Alam nilang maraming masasabi
ang binata na hindi nila mababasa sa mga
karaniwang aklat.

“Matagal na ba talaga ang mga ito?”
Lumapit si Kiko sa isang ataol.

“Wala ba kayong inilalagay na chemical?
Bakit walang masamang amoy?” tanong ni
Gino.

Napangiti si Kimawug. “Kung makikita n’yo
ang laman ng mga kabaong, buto na lang
talaga. Pero kalimitan buo pa ang ataol. Pati
na ‘yung tela na pinaglagyan ng bangkay.”

“Bakit ba binabalutan ng kumot ang
bangkay?” sabad ni Kiko.

“Ang kaugalian kasi namin ay hindi agad
inilalagay sa kabaong ang patay. Nakaupong
itinatali ang bangkay sa sangadil habang
pinaglalamayan. Sa silong ng bahay iyon
nakapuwesto, tapos ay ibinabalot sa puting

kumot ang patay kapag ililibing na. Tapos,
binubuhat ng mga tao ang bangkay papunta
dito sa kuweba.” Naglakad nang kaunti si
Kimawug. May hinahanap ito sa mga sulok ng
kuweba.

“Wala sa loob ng kabaong ang patay?” Si
Gino.

“Dinadala rito sa kuweba ang kabaong na
walang pang laman,” patuloy ni Kimawug.

Biglang napatigil sa paglalakad at
pagsasalita si Kimawug. Naging alerto ito.
Muling sininagan ang bahaging iyon ng
kuweba. Kitang-kita nina Gino at Kiko kung
paano ito biglang nanlumo.

“Bakit?” Lumapit sina Gino. “May
problema ba?”

Iniluhod ni Kimawug ang isang tuhod sa
sahig ng kuweba. Maingat nitong inangat ang
isang bato. Sinigurado nito na may nakaukit
na tatak ang bato.

Saglit na nag-alanganin ang katutubong
binata kung ipagtatapat ang natuklasan sa
mga kasama. Pero napagmasdan nito ang
maayos na kinilos nina Gino at Kiko sa
Sumaging Cave kanina. At tinulungan din ng
mga ito ang kanyang lolo. Nagpasya si
Kimawug na mapapagkatiwalaan ang mga ito.

“Nakikita ninyo ang mga batong ito?”
tanong ni Kimawug. “Sadyang inilagay namin
iyan. Nilagyan namin ng marka ang mga

kabaong sa kuwebang ito.”
“Anong kabaong?” Naintriga na si Kiko.
“‘Yun nga! Nawawala ang kabaong na

minarkahan namin.” Magkahalo ang lungkot
at galit sa tinig nito.

Pinigilan ni Gino sa balikat ang binata.
Sinenyasan ito na tumahimik. Narinig na nila
ang pagbabalik nina Jo at Boging. Mamaya,
magkakaroon sila ng mas magandang
pagkakataon. Kailangang pag-usapan nila
ang misteryo ng mga nawawalang kabaong.

Kabanata 9

SI  KI KO AT  ANG ATAOL

“ TITO GEORGE!”  bati nina Boging nang
makita nila ang lalaki sa may pintuan ng St.
Joseph. Kasama pa rin nila si Kimawug na
nagpilit na maghatid.

“Malayo na yata ang narating n’yo a,” bati
ni Tito George. May katabing tatlong babae
ito na mukhang kararating pa lamang dahil
gulo pa ang buhok at nakalapag ang mga
dalang bag sa bungad ng pintuan. Napansin
ni Gino na aburido ang mga babae.

“May problema ho ba, Tito George?”
tanong ni Gino.

“Medyo. Puno na kasi ang lahat ng lodging
houses dahil sa dami ng dumating para sa
concert. Wala silang matuluyan,” sagot ng
lalaki na tinutukoy ang mga babae.

“Mapipilitan pa nga yata kaming bumiyahe
pabalik sa Bontoc,” nanlulumong dagdag ng
isa sa mga babae.

“May alam ka bang maaari nilang
matuluyan, Kimawug?” tanong ni Jo sa katabi.

“Kung lalaki sana sila baka puwede na sila
do’n sa tinabla ni Lolo,” nagbibirong sagot
nito.

Napalingon si Gino sa sinabi ni Kimawug.
Nagkatinginan sila ni Kiko. “Bakit nga ba
hindi? Mas exciting do’n,” sagot ng mga mata

ni Kiko. Nilapitan ni Gino si Kimawug. Tapos
ay si Boging. Mabilis namang tumango ang
matabang tsinoy.

“Tito George, doon na sila sa kuwarto
namin. Tamang-tama ho kasi pang-tatluhan
‘yon,” alok ni Gino sa mga nagulat at
natuwang kababaihan.

“E saan kayo matutulog?” nagdududang
tanong ni Jo.

“Doon sa bahay ng lolo ni Kimawug,”
nakangiting sagot ni Kiko. “Kasya kaming tatlo
roon.”

“Iiwan n’yo ‘ko rito?” Si Jo uli na mukhang
nabalisa.

“Jo, nandito naman si Tito George. Saka
kawawa naman sila kung magbibiyahe pa uli,”
sagot ni Boging na nakaturo pa sa tatlong
babae.

Ano pa nga ba ang maisasagot ni Jo?
Siya ang lalabas na masama kapag
kumontra. Pero hindi naman siya natatakot na
mag-isa. Iba lang talaga ang kutob niya. Hindi
niya kasi gusto ang tahimik na ngitian ng
tatlong unggoy! Ewan pero sa tingin niya’y
para bang masayang-masaya ang mga
mokong na mahiwalay sa kanya.

KAHIT anong pilit ang gawin ni Lolo Juanito
na sa bahay matulog ang tatlong bisita ay

wala itong magawa.
“Payagan na ho ninyo kaming matulog sa

tinabla, Lolo,” pakiusap ni Gino.
“Pero mas maginhawa kung dito kayo sa

bahay.”
“Lolo, kahit sino ho e nakatulog na sa

pangkaraniwang bahay. Pero mabibilang po
sa daliri ng isang kamay ang mga taga-
siyudad na nakatulog sa tinabla!” paliwanag ni
Kiko.

“Sige na nga,” nakangiting suko ng
matanda. Nakikita nito ang sarili kina Gino.
Mapagsapalaran. Malakas ang loob. Mga
adbenturero.

Parang mga pinakawalang kiti-kiti na
masayang nagtakbuhan ang mga binatilyo
papunta sa tinabla.

Aaahh, kaysarap maging kabataan... ani
Lolo Juanito sa sarili habang nakatanaw sa
mga iyon. Ngunit walang nararamdaman kahit
kapirasong pagkainggit, pagsisisi o
panghihinayang ang matanda dahil hindi
naman nito sinayang ang kanyang kabataan.

Tinalon ni Kimawug ang pinto ng tinabla
na kasing-taas ng mukha nito at pumasok sa
loob. Saglit pa at inilawit nito ang hagdan na
yari sa kawayan. Isa-isang pumanhik ang
mga taga-lungsod.

“Oy, okey ‘to a. Parang bachelor’s pad,”
sabi ni Gino.

“Studio type pa!” dagdag ni Kiko. Isang
kuwarto lamang ang kabuuan niyon. May
bintana pero walang makita kapag dumungaw
kundi ang dulo ng bubungang yari sa cogon.

Naging abala ang mga binatilyo. Maayos
nilang itinabi ang dalang gamit at nilatagan ng
kumot ang bahaging hihigaan nila. Nang
matapos ay naupo nang pabilog ang mga iyon
sa lapag.

Napansin ni Boging na hindi mapakali sina
Gino at Kiko. Kinabahan si taba. Hindi niya
alam kung bakit balisa ang dalawa. At kapag
ganyan sila, isip ni Boging, ibig sabihin may
binabalak ang mga ito. Ano na naman kaya?

“Kimawug, ano ba ‘yung tungkol sa
nawawalang ataol? Puwede mo bang sabihin
sa amin?” Sa wakas ay naitanong ni Gino ang
nais sabihin.

“Sus, ‘yun lang ba ang problema? Para
asarol lang ang nawawala hindi pa puwedeng
sabihin sa atin!” mabilis na sabad ni Boging
na hindi naintindihan ang sinabi ni Gino.

“Alam mo, Kimawug, marami na kaming
karanasan sa paglutas ng misteryo,” buong
pagyayabang na patuloy ni taba. “Puro
matitinik ang nakasagupa namin pero taob pa
rin silang lahat sa B1 Gang! Kung tutuusin,
beterano na kami sa dami ng misteryo at
kasong nalutas namin. Kaya huwag kang
mag-alala dahil sisiw lang sa amin ‘yang

nawawala mong asarol.”
“Ataol ang nawawala, Bogs. Hindi asarol,”

malumanay na paglilinaw ni Kiko.
Halos himatayin si Boging sa narinig. Dilat

na dilat ang mga singkit na mata. “Ataol!
Paano naiwawala ang ataol?!”

“‘Yun nga ang misteryo, Boging,” sagot ni
Gino. Bumaling ito kay Kimawug. Pinaubaya
sa huli ang desisyon kung sasabihin sa kanila
ang tungkol sa nawawalang ataol.

Huminga muna nang malalim ang
binatilyo. “Dati mga souvenir hunters lang ang
problema namin dito. Pero nitong mga huling
buwan ay napansin naming tila nagkukulang
ang mga ataol. At kanina nga sa Matangkib
ay natiyak kong totoo ang hinala namin.”

“Bakit hindi natin i-report sa pulis?” Si
Boging uli.

“Mahirap bantayan ang lahat ng mga
ataol. Hindi lang  iisa ang daan sa kuweba.
Isa pa, iba ang kaugalian namin, Boging. Sa
dap-ay ko muna dapat iharap ang
problemang ito bago sa pulis,” sagot ni
Kimawug.

“Anong dap-ay?” interesadong tanong ni
Kiko.

“‘Yon ang tawag namin sa lugar na
pinagpupulungan ng mga pinuno at
matatanda namin ukol sa problema ng
komunidad,” paliwanag ni Kimawug.

“Ahh, parang baranggay hall!” sabi ni
Boging.

“Medyo hawig doon ang prinsipyo kaya
lang puro lalaki lamang ang maaaring
pumasok doon.”

“Bawal ang babae?” nakangiting bulalas ni
Gino. “Naku, huwag na huwag n’yong
ipapaalam kay Jo ‘yan at tiyak na
gueguerahin kayo no’n!”

“Iyon na kasi ang nakagisnan namin. Ang
kalalakihan ang namumuno sa lipunan.”

“Kung iyon ba ang dapat mong gawin,
Kimawug,” sabi ni Kiko na may kasabikan sa
mga mata. “Saka mas mabuti ‘yung bago tayo
tumungo sa pulis e may ebidensiya tayong
hawak laban sa mga magnanakaw.”

“At mas mabuti rin kung meron man
lamang tayong maituturong suspect,” dagdag
ni Kimawug.

“Wala pa kayong pinaghihinalaan?”
tanong ni Boging.

“Maraming tao ang nagpupunta rito. Lalo
na ngayong summer..,” ani Kimawug kasabay
ng pagkibit-balikat. Iniisip nito kung sinu-sino
sa mga turista’t dayuhan ang maaaring
pagdudahan.

“Puwes, ‘yon ang unang misyon natin:
kilalanin ang kalaban,” sabi ni Gino. “At ang
tiyak na paraan e kung mahuhuli natin sila sa
akto mismo ng pagnanakaw!”

“Pero kailan kaya sila ulit kikilos?” tanong
ni Kimawug

“Kahit ngayong gabi siguro, Kimawug,” ani
Kiko. “Wala namang nightlife dito. Kita mo at
alas nuwebe pa lang, tulog na ang buong
Sagada.”

Kinutubang bigla si Gino. “Bukas nang
gabi! Habang may konsiyerto!!”

Tumango si Kimawug. “Tama ka, Gino.
Abala ang lahat para sa okasyong ‘yan. Mas
madadalian silang magnakaw habang ang
buong bayan ng Sagada ay nakatuon ang
pansin sa konsiyerto! Pero paano natin sila
matitiktikan?”

“‘Yan ang dapat nating pag-usapan
ngayon,” ani Gino.

“Sorry, Gino pero kailangan ko nang
pumunta sa dap-ay para ipaalam ang
nangyari sa kuweba,” sabi ni Kimawug.

“Sige, kami na ang bahala rito. Hihintayin
ka namin mamaya kung ano ang pasya sa
dap-ay,” sagot ni Gino.

Muling nag-usap ang tatlo. Nagpalitan ng
mga kuru-kuro at ideya. Nagtalo kung ano
ang pinakamagandang gawin. Hanggang sa
magkasundo sila at nakabuo ng plano.
Nakakapangilabot na plano pero mabisa.

Iyon ay kung papayag si Kimawug sa
kakaibang plano nila.

MAY misteryo ang pagkakalikha sa mga dap-
ay. May mga nagsasabing ang dap-ay ay
mistulang templo kung saan nagsasagawa ng
ritwal ang mga matatanda.

May nagsasabing ito ay dormitoryo ng
mga binatang Kankana-ey. Parang barracks
na exclusive sa mga lalaki.

Sa dap-ay din nagdaraos ng pagpupulong
ang mga kalalakihan ukol sa mga suliranin ng
lipunan. Parang baranggay hall nga pero
puwede rin silang magkuwentuhan lamang
ukol sa mga bagay-bagay sa dap-ay.

Ngunit ngayong gabi ay seryoso ang
mukha ng mga lalaking naroon. May mga
nakatayo. May mga nakasandal sa malalapad
na batong nagsisilbi na ring haligi.

Malaki na ang siga sa gitna ng malalapad
at makikinis na batong nagsisilbing sahig ng
dap-ay. Pinanonood nila ang isang batang
lalaki na naglalagay ng panggatong sa apoy.

Mahalaga ang pag-uusapan nila. May
lumapastangan sa libingang-yungib. Malaking
insulto iyon sa lahi na nagbibigay ng malaking
kahalagahan sa mga yumaong ninuno.

Malaki ang paggalang nila sa mga
espiritung nasa paligid. Marami sa kanilang
ritwal ay ukol sa paghingi ng patnubay mula
sa mga ito. Katunayan, palagi rin nilang
iniimbita ang mga yumao upang makibahagi
sa kanilang mga pagdiriwang.

Nagdasal ang matatandang lalaki.
Humihingi sila ng senyales. Kapag maganda
ang senyales ay saka lamang sila gagawa ng
aksiyon. Habang naghihintay ay patuloy na
lumalalim ang gabi.

“Nagdadasal pa ang matatanda,” may
pagkainip na sabi ni Kimawug sa sarili.
“Hihingi pa sila ng palatandaan...”

Tahimik na pumuslit si Kimawug mula sa
dap-ay. Tiyak na magagalit ang matatanda
kapag nalaman ng mga ito ang balak niya
ngunit alam niyang minsa’y tumatagal ang
paghihintay ng senyales.

“Kailangang kumilos agad. Bago pa maulit
ang pagnanakaw sa libingang-yungib,” bulong
niya sa sarili habang binabagtas ang madilim
na daan pabalik sa tinabla.

SAGLIT na nag-alanganin si Kimawug sa
planong naisip nina Gino. Aminado siya na
epektibo ang plano. Nakakapanindig-
balahibo, nangangailangan ng labis na
katapangan at ng lakas ng loob... pero
talagang mabisa!

Hindi maiisip ng grupo ni Kimawug ang
naisip ng mga taga-siyudad dahil
ipinagbabawal sa kanilang lahi ang plano ng
mga ito. Iyon ang dahilan kung bakit hindi
niya maaaring idamay ngayon ang mga

kababata. Napagpasiyahan niyang siya na
lamang mag-isa ang mananagot kung ano
man ang ipataw na parusa sa gagawin nila
nina Gino.

“Dito...” Binuksan ni Kimawug ang
bodegang pinag-iimbakan ng palay. Hinanap
nila ang kinaroroonan ng pakay nila. Sa
likurang sulok ng bodega nila iyon nakita.

“Kabaong nga!” Napalunok si Boging.
“Bakit naman nandito na ‘yan... Hindi ba
medyo malagim?”

“Ganyan ang matatanda rito... Ipinaukit na
iyan ni lolo kahit malakas pa siya,” paliwanag
ni Kimawug.

“Dito na rin tayo maghintay ng hatinggabi
bago tayo kumilos,” sabi ni Kimawug na
naupo na sa isang tabi.

“Gino, hindi pa natin napipili kung sino sa
atin ang magpapaiwan,” paalala ni Kiko sa
kasama.

“Gusto ba ninyong ngayon na o mamaya
na lang sa kuweba?” balik na tanong ni Gino.

“Mamaya na lang!” sagot ni Boging. “Mas
mabuti ‘yon dahil baka hindi na umabot nang
alas-dose’t matuluyan sa nerbiyos kung sino
man ang mapipili sa atin.”

Muling humanga si Kimawug kina Gino.
Kung tutuusin ay hindi naman kailangang
tumulong ang mga ito sa problema ng lahi
nila. Pero narito ang tatlo na papayag na

pumasok sa isang malagim at mapanganib na
sitwasyon para lamang mahuli ang salarin.

HININTAY nilang lumalim ang gabi. Saka sila
kumilos. Naunang lumabas ng bodega si Kiko
habang nakadungaw sa pinto si Boging.
Sinisiguro ni Kiko na walang makakakita sa
gagawin nila. Nang matiyak na walang tao ay
sumenyas ito.

“Puwede na raw!” sabi ni Bogs kina Gino
at Kimawug na mabilis na inusong ang
kabaong na pagkabigat-bigat.

“Hindi tayo puwedeng dumaan sa kalye,”
bulong ni Kimawug. Ito ang may buhat sa
harapan ng ataol.

Sang-ayon si Gino. Kahit sino ang
makakita sa kanila, tiyak na magdududa.
Isipin mo, apat na binata na may buhat-buhat
na kabaong sa kalaliman ng gabi!

Lumusong sila sa isang bangin. Dito’y
maaari na nilang buksan ang isang ilawan
para makita ang dinadaanan. Pero
mapanganib pa rin iyon. Sa madilim na
paligid, mas matingkad ang nag-iisang ilaw.

“Magpahinga muna tayo sandali,” ani
Kimawug.

“Kami naman ni Boging ang magbubuhat.
Mukhang pagod na kayo,” pansin ni Kiko sa
mga pawisang kasama.

Nakailang palitan sila sa pagbubuhat at
mahigit sa tatlong kilometro ang nilakad nila.
Sa wakas ay narating nila ang kuweba. Halos
maibagsak nila ang mabigat na dala. Sabay-
sabay silang napaupo sa ibabaw ng ataol.
Saglit namahinga bago ulit kumilos.

“Doon,” itinuro ni Kimawug ang
magandang puwesto. “Dapat ‘yung kita ang
kabuuan ng kuweba. Pero hindi dapat
halatang ngayon lang natin inilagay dito ‘to.”

“Oo nga,” sang-ayon ni Gino. “Kung
madalas sila rito, baka pamilyar na sa kanila
ang ayos ng mga kabaong.”

Nagtulong uli ang apat na binatilyo upang
mailagay sa tamang puwesto ang kabaong.
“Ngayon, nasa exciting na parte tayo,”
panimula ni Gino.

“Ako pa rin ang dapat na maiwan dito,”
sabi ni Kimawug na naupo sa isang malaking
bato.

“Sana nga, Kimawug. Kaya lang paano
kami makalalabas ng kuweba? Ikaw lang ang
nakakabisa sa mga pasikut-sikot na daan,”
paalala ni Kiko sa kaharap. Katabi nito si
Boging.

“Saka, kung anu’t ano man ang mangyari,
mas mabuting nasa labas ka. Mas mabilis
kang makakatakbo at makakahingi ng
saklolo,” dagdag pa ni Boging.

“Kimawug, naiintindihan namin ang

nararamdaman mo. Alam naming gusto mong
maiwan dahil mga ninuno mo ang naririto.
Alam din namin na ang turing n’yo sa amin ay
mga outsiders dahil hindi kami mga Kankana-
ey. Pero maniwala kang nagmamalasakit at
nagpapahalaga rin kami sa inyong mga
ninuno,” paliwanag ni Gino.

“Marami na kaming probinsiyang
napuntahan, Kimawug,” dagdag ni Boging.
“Iba’t-ibang klaseng paniniwala at kaugalian
ang nakita namin pero ni isa ay wala kaming
nilait o kinuwestiyon. Tinatanggap namin ang
pagkakaiba nating mga Pilipino dahil ang
kabuuan ng mga sari-saring kaugalian at
paniwala natin ang siyang tinatawag nating
Pilipinas.”

“At kung magsasawalang-kibo kami
habang may mga taong naglalapastangan sa
kultura ninyong mga Igorot, o ng mga Muslim
o ng mga taga-Bisaya, o ng mga Pilipinong
Intsik, ang pakiramdaman namin ay
hinahayaan din namin silang lapastanganin
kami,” pananapos ni Kiko.

Isang ngiti lamang ang naitugon ni
Kimawug. Hindi nito maisatinig ang
pasasalamat at paghanga sa mga bagong
kaibigan.

“O, ngayon,” pag-iiba ni Boging sa
usapan, “sino sa ating tatlo ang magtatago sa
ataol?”

“Ako na,” kusang-loob ni Gino dahil siya
naman ang tinuturing na pinuno ng grupo.

“Hindi puwede, Gino. Napagkasunduan na
nating magpapalabunutan tayo, ‘di ba?” pigil
ni Kiko sa kaibigan. May iniabot itong isang
pirasong tingting kay Gino.

Tahimik na pinutol ni Gino sa tatlong
piraso ang tingting. Magkakaiba ang haba.
“Kimawug, ikaw ang humawak nito. Kung sino
ang makabunot ng pinakamaikling piraso ang
siyang magtatago sa kabaong. Okey?”

Tahimik na tumango si Kiko. “O-Okey,”
nautal namang sagot ni Boging.

Maganda man ang kanilang hangarin na
makatulong ay walang duda na nakakatakot
ito. Sino ba naman ang hindi kikilabutan na
magtago sa loob ng kabaong na
napapaligiran pa ng ibang ataol na may
lamang bangkay para lamang mahuli sa akto
ang mga magnanakaw?!

Unang bumunot si Boging, sumunod si
Kiko at ang huli’y si Gino. Pinaglapit nila ang
mga hawak na tingting.

Sabay na napatingin kay Kiko sina Gino at
Boging. Si Kiko ang may hawak ng
pinakamaikling piraso!

Mabilis na lumapit si Kimawug kay Kiko na
nakalahad ang kanang kamay. Kinamayan
niya si Kiko.

“Ngayon pa lang ay nagpapasalamat na

ako sa gagawin mo, Kiko. Pati na sa inyo,
Gino at Boging...”

Bilang tugon ay ipinatong nina Gino at
Boging ang kanang kamay nila sa
magkahawak pa ring kamay nina Kiko at
Kimawug.

Umusal ng ilang pananalita si Kimawug sa
wikain ng mga Kankana-ey. Kahit hindi nila
naiintindihan ang mga salita, alam nina Gino
na humihingi ng tulong si Kimawug sa mga
ninuno nito na patnubayan ang kanilang
pakikibaka.

At sa tahimik at taimtim na sandaling iyon
ay higit pang nag-alab ang determinasyon ng
mga kabataan na supilin ang kanilang
kalaban.

Kabanata 10

SA PI LI NG NG MGA BANGKAY

LUBOG NA ang araw nang magsimula ang
konsiyerto.

Isang pinagpipitaganang apo ng Sagada
ang namuno sa ritwal ng Sapon di Pasok.
Nagpakita rin ng katutubong sayaw ang mga
estudyante ng St. Mary’s School. Tuwang-
tuwa ang mga nanonood lalo na ang mga
banyaga sa kakaibang palabas.

At nang pumanhik sa entablado ang
unang banda ay mainit na agad ang salubong
ng mga tao. Lalo na si Kiko. Sinabayan pa
ang pagkanta ng mga banda. Tumayo at
nagsasayaw pa ang binatilyo kahit mag-isa.

“Ngii! Kuya, nakakahiya naman si Kiko!
Ano bang nangyayari diyan? Kanina pa
ganyan ‘yan a. Ang gulu-gulo na parang bang
mamatay na,” ani Jo na unti-unting lumalayo
mula sa umiindak na binatilyo.

“Jo, huwag kang lalayo kay Boging,” ani
Gino na sadyang hindi pinansin ang
napupuna ni Jo. “Kapag nagkahiwalay tayo,
sa kanya ka na magpahatid sa St. Joseph
pagkatapos ng konsiyerto, ha?”

“Ang lapit-lapit ng St. Joseph e ihahatid pa
‘ko. Teka, bakit naman tayo magkakahiwalay?
May lakad ba kayo?”

“Wala!” tanggi agad ni Gino. Pero sa isip

ng binatilyo ay namangha iyon sa malakas na
pang-amoy ng kapatid.

Patuloy pa rin sa pagkanta at pagsayaw si
Kiko kasabay sa pag-awit ng Grupong
Pendong.

“Reklamo nang reklamo,
gustong maging Amerikano!
Reklamo nang reklamo.
Ang tatay mong kalbo!”

Nang dumating ang ika-siyam ng gabi ay
lihim na sinenyasan ni Gino si Boging. Agad
tumango si taba bilang tugon. Ito ang napag-
usapan nila. Si Boging ang lalansi sa makulit
na dalagita.

“Jo, samahan mo naman ako. Bili tayo ng
pagkain. Ako ang taya,” sabi ni Boging sa
katabi. At dahil libre, mabilis at walang
pagdududang pumayag si Jo.

Sinigurado ni Gino na malayo na sina Jo
at Boging. Saka niyon tinapik sa balikat si
Kiko. Isang hudyat lamang at naawat naman
ang huli sa panonood sa mga banda. Alam
niyang higit na mahalaga ang misyon nila sa
gabing iyon.

Pasimple silang lumayo sa ginaganapan
ng konsiyerto. Marami ang taong palakad-
lakad sa paligid kaya’t madali silang nakaalis
nang hindi napapansin ni Jo.

Pagdating sa kalye ay binagalan nila ang
paglalakad upang walang maghinala.
Kunwari’y mga turista lamang. Tumuloy sila
sa batuhan na pinaghihintayan ni Kimawug.

“Handa na kayo?” bati ni Kimawug sa mga
palapit na agad na tumango. Inihatid nito ang
dalawa sa kuweba na pinagdalahan nila ng
kabaong kagabi.

“Basta sisilip ka lang, Kiko,” paalala ni
Gino.

“Huwag kang kikibo. Tingnan mo lang
kung sino ang magnanakaw para puwede
tayong tumestigo,” sabi pa ni Kimawug.

Inangat nina Gino at Kimawug ang takip
ng kabaong. Napansin ni Gino na mukhang
kinakabahan si Kiko habang nahihiga sa loob
ng kabaong.

Nagbiro si Gino bago ipinatong ang takip
ng kabaong. “Isipin mo na lang, Kiko, na kung
nabibilang sa isang kamay ang nakatulog sa
tinabla, mas bihira ang nakapagtago sa loob
ng kabaong sa libingang-yungib, ‘di ba,
Kimawug?”

Ngumiti ang katutubo. “Ang totoo, Kiko,
ikaw pa lang ang alam kong makakagawa
nito.”

“Ibig n’yong sabihin, pang-Guiness Book
of Records na ‘ko?” ani Kiko na nakisakay sa
biro ng mga kaibigan.

“Mag-ingat ka, Kiko,” seryosong sabi ni

Gino bago nila ibinalik ni Kimawug ang takip
ng kabaong. Sinigurado nila na hindi
magkahugpong ang dalawang kahoy.
Nakaawang ang takip para makahinga at may
masisilipan si Kiko.

Magkasamang lumabas ang dalawa.
Nagtago uli si Kimawug sa batuhan. Kapag
sinuwerte’t doon dumaan ang magnanakaw,
makikita ng binatilyo iyon. Nagtago naman si
Gino sa pagitan ng puwesto ni Kimawug at ng
kuweba. Sa likod ng mga pananim, tahimik
iyong naghintay.

NAKATINDIG na lahat ang balahibo ni Kiko
sa buong katawan. Pati yata balahibong-pusa
sa kanyang nguso’y nangingilabot sa takot.

Kanina’y sinundan ni Kiko ng tingin ang
palayong liwanag ng flashlight nina Gino at
Kimawug. Ngunit nang makalabas ng kuweba
ang mga kasama’y parang nabulag si Kiko.
Napakadilim! Kahit nga sariling kamay ay
hindi niya maaninag kahit pa iwagayway niya
iyon sa harap mismo ng kanyang mukha.

Pinakinggan ni Kiko ang kapaligiran.
Nakakailang ang katahimikan sa kuweba.
Tinalasan niya ang mga tainga. Wala siyang
anumang marinig bukod sa daloy ng tubig ng
sapa na tila sumasabay sa pabilis nang
pabilis na pintig ng kumakabog niyang dibdib.

Napahalukipkip si Kiko nang
maramdaman ang nanunuot na lamig sa
kanyang katawan. Ang hindi niya tiyak ay
kung dulot ng klima ng Sagada ang ginaw na
unti-unting bumabalot sa kanya o dulot ito ng
kanyang kaba. Nang may makapa siyang
nakaumbok na bagay sa bulsa ng suot na
jacket.

Napangiti si Kiko. Sa nerbiyos ay tuluyang
niyang nakalimutan ang iniabot ni Boging
kanina. Para raw huwag siyang mainip.
Dinukot niya sa bulsa ang matambok na
supot. Kinapa ng mga daliri niya ang laman
niyon at halos matawa nang malakas si Kiko
sa natuklasan. Butong pakwan!

At upang malabanan ang takot na unti-unti
na ring sumasaklob sa kanyang katauhan,
tahimik na kumanta ng mga awit ng Grupong
Pendong si Kiko habang nagkukukot ng
butong pakwan sa dilim. Ngunit kahit higit
lamang sa isang oras siyang naroon,
pakiramdam niya’y ilang araw na ang lumipas.

Paubos na ang kanyang kinukukot nang
makarinig siya ng mahihinang kaluskos.
Sumilip agad si Kiko sa siwang ng takip ng
ataol ngunit madilim pa rin ang kabuuan ng
kuweba. Nakiramdam ang binatilyo. Wala na
siyang marinig.

“Guniguni ko lang siguro,” kibit-balikat na
sabi ni Kiko sa sarili nang muling may

umalingitngit. Parang may inaangat na
kahoy... Parang may binubuksang... kabaong!

Naging alerto si Kiko. Narito na ang mga
magnanakaw. Nakarinig uli siya ng isa pang
binubuksang ataol. Sa isip niya’y nabuo ang
larawan ng dalawang lalaking walang
respetong inaangat ang mga takip ng mga
sinaunang ataol at nilalapastangan ang mga
bangkay.

Pero ang ipinagtataka ni Kiko’y kung bakit
madilim pa rin ang kuweba. Alangan namang
nakakakita sila sa dilim, naguguluhang isip ni
Kiko habang nakasilip pa rin sa kadiliman.
Baka naka-night vision goggles sila. Parang
‘yung napanood ko sa sine na ginamit ni
Arnold Schwarzenegger. Pero bakit wala
akong naririnig na naglalakad? A, naka-
rubber shoes siguro ang mga magnanakaw,
sunud-sunod na tanong-sagot ni Kiko sa
sarili.

Sandali pa’t narinig na naman ni Kiko ang
langitngit ng isa pang kabaong na
binubuksan.

At isa pa.
At isa pa!
Lalong kinabahan si Kiko. Sa mga

naririnig niyang sunud-sunod na binubuksang
kabaong ay tiyak na higit sa anim ang mga
magnanakaw.

Baka malaking sindikato ang kalaban

namin! Kahit malamig ang klima ay
nagsisimula nang mabuo ang mga pawis sa
noo ng binatilyo.

Titig na titig pa rin si Kiko sa kadiliman
kaya muntik na siyang mapasigaw nang
biglang magliwanag ang kabuuan ng kuweba.

Sandaling nabulag si Kiko sa biglang
pagkasilaw. Kumurap-kurap siya at nang
bumalik ang paningin sa dati’y muling sumilip
si Kiko. At nagitla siya sa nakita.

Isang malaking siga ang malakas na
lumalagablab sa gitna ng kuweba.

Napangiwi si Kiko nang maramdaman niya
sa kanyang mukha ang matinding init ng siga.
Subalit sa pagtataka niya’y wala namang tao
roon. Agad na ibinaling ni Kiko ang paningin
sa mga kabaong at muli’y nasindak siya.

Bukas nang lahat ang mga ataol!
At walang laman ang lahat ng mga iyon.
Lalong nagulo ang isipan ni Kiko nang

may biglang umalingawngaw na mahinang
tunog ng musika.

Halos mabali ang leeg ni Kiko sa bigla
niyang paglingon pabalik sa may siga. Tunog
ng mga gong ‘yon a! sigaw ng isipan ni Kiko.
Ngunit tulad nang dati’y wala namang tao sa
kuweba.

Itinuon ni Kiko ang mga mata sa
pinakaloob ng yungib. Doon nagmumula ang
musika na sa wari ni Kiko’y dulot ng

napakaraming gangsa na sabay-sabay na
pinapalo. Palakas nang palakas ang tunog.
Ibig sabihi’y papalapit sa siga kung sino man
ang mga iyon.

At nang lumantad ang mga tumutugtog ng
gangsa ay muntik nang himatayin si Kiko sa
matinding takot.

Mga kalansay!
Napakaraming kalansay ng mga Igorot!
Nakapilang sumasayaw ang mga ito at

bawat isa’y may pinapalong gangsa.
Ang iba’y may suot pang gunit-gunit na

damit pangburol ng mga katutubo habang
umiikot na sumasayaw sa malaking siga.

Nang makita ni Kiko na ang ibang
bangkay ay may nakasabit pa sa buto na mga
pira-piraso ng naagnas na laman at may
nakalawit na bituka sa tiyan ay hindi na niya
napigilan ang mapatili.

“AAAAHHHH!!!”
Biglang tumigil sa pagpalo ng gangsa ang

mga kalansay. Tumahimik ang kabuuan ng
kuweba. Nakatayo lamang ang mga
mahiwagang nilalang na lumilinga-linga.
Hinahanap ng mga ito ang sumigaw.

Hindik na hindik si Kiko nang dahan-
dahang nag-angat ng kanang braso ang isang
kalansay. Iniunat nito ang hintuturo. Halos
panawan na talaga ng ulirat si Kiko nang
makitang nakaturo ang buto ng daliri ng

bangkay sa kanyang kinaroroonan.
At lalong nataranta si Kiko nang sabay-

sabay na naglakad papunta sa kanyang
pinagtataguan ang mga kalansay.

Pinaligiran si Kiko ng mga bangkay.
Nakatitig sa kanya ang mga hungkag na
butas ng mata ng mga iyon. Dahan-dahang
inangat ng mga bangkay ang takip ng
pinagtataguang ataol ni Kiko.

Takbo, Kiko, daliii!!! Sigaw niya sa sarili.
Nagkukumahog na bumangon si Kiko at sa
kanyang pagkataranta’y malakas na nauntog
si Kiko sa takip ng kabaong.

Biglang napadilat si Kiko. Ngunit madilim
na uli ang kuweba at tahimik pa rin ang
kapaligiran bukod sa mahinang daloy ng tubig
ng sapa.

“Panaginip lang pala!” sabi ni Kiko sa sarili
ngunit habol pa rin ang kanyang hininga.

“Akala ko totoo---” Naputol ang isipan ni
Kiko nang makarinig siya ng mahihinang
yabag. Kinabahan uli si Kiko pero ang
pampalakas-loob niya’y wala naman siyang
naririnig ngayon na tunog ng gangsa.

Mabilis na sumilip si Kiko sa siwang ng
kabaong ngunit napakadilim talaga ng buong
kuweba. Ni hindi niya mahulaan kung saan
nanggagaling ang mga yabag dahil nag-e-
echo ang tunog sa kuweba.

May naglalakad nga sa loob ng kuweba.

Pero tao ang mga iyon. Tatlong tao ang
naroon sa kuweba. Kaya lamang, puro mga
naka-jogging pants na binti ang nakikita ni
Kiko.

Mula sa hugis ng mga binti ay nahulaan ni
Kiko na mga lalaki iyon. Subalit kahit anong
gawing anggulo ni Kiko sa kanyang mukha ay
hindi niya makita ang mukha ng mga salarin.

Nawala sa paningin ni Kiko ang hita ng
mga lalaki. Hindi niya tuloy alam kung saan
nagpunta ang mga iyon.

“Ito!” Narinig niyang sabi ng isang lalaki.
“Ito ang minarkahan ko kaninang umaga.
Antigo na ‘to!”

Nanlaki ang mga mata ni Kiko. Mula sa
boses na iyon ay natantiya niyang malapit
lamang sa kinaroroonan niya ang nagsalita.

Nagprotesta agad ang isang lalaki. “Labo
naman niyan! Tingnan mo nga. Tatlong
kabaong ‘yang magkapatong. ‘Yung nasa
ilalim pa ang gusto mo. Ibig sabihin, dalawang
ataol pa ang bubuhatin natin para makuha
ang gusto mo.”

“Well, alisin ang nakapatong!” utos ng
pangatlong tinig na nagpatahimik sa mga
nagtatalo.

At dahil hindi talaga makita ni Kiko ang
mga mukha, tinandaan niya ang mga boses
nito.

“Hawak mo na ba? 1... 2... 3... Buhat!”

narinig ni Kiko na sabi ng unang tinig.
“Saan natin ilalapag ‘to?”
“Dito na lang. Ipatong natin dito para di na

tayo mahirapan.”
At ang kasunod na pangyayari ay halos

nagpatigil sa puso ni Kiko. Nagitla at
napanganga si Kiko nang marinig niya ang
pagpatong ng kabaong na binubuhat ng mga
lalaki sa ibabaw ng kabaong na
pinagtataguan niya!

Tinakpan ni Kiko ang kanyang bibig.
Tinitiyak na walang makakawalang kahit
anong tunog.

Hindi ako sisigaw! Hinding-hinding!
Magpapakalalaki ako!

Nang muling marinig ni Kiko ang isa pang
kabaong na ipinatong sa kanya.

Sa utak ay malakas na kumanta si Kiko.
Kahit anong kanta para hindi niya maisip kung
ano ang mga nakapatong sa kanya.

At lalong ayaw niyang isipin kung ano ang
nasa loob ng mga kabaong na nasa ibabaw
niya!

Kabanata 11

ANG MAKULI T

ALIW NA ALIW sina Jo at Boging habang
pinanonood si Grace Nono at ang banda
nitong tumutugtog ng mga katutubong
instrumento mula sa Mindanao. Masigabong
palakpakan ang narinig nang matapos ang
banda.

“Ang galing ‘no, Bogs? Siguradong
tuwang-tuwa si Kiko n’yan!” sabi ni Jo sa
katabi. Naalala tuloy ng dalagita ang
kabarkada. Nasaan na nga pala si Kiko? At
ang Kuya Gino niya? Kanina pa niya hindi
nakikita ang dalawa a.

Luminga-linga si Jo ngunit hindi niya
makita sa maraming tao ang dalawang
binatilyo. Kinalabit niya ang katabi. “Bogs,
alam mo ba kung saan naroon sina Kuya?”

“Nasa tabi-tabi lang ‘yon,” mabilis na sagot
ni Boging.

“Wala e!” pilit ni Jo.
Patay! Nagdududa na si taray! Isip ni

Boging.
“Baka pumuwesto sila sa malapit sa

stage. Alam mo naman si Kiko, panatiko sa
musika,” pagsisinungaling ni taba. “Gutom ka
na ba uli?” iniba ni Boging ang usapan. “Bili
tayo ng pagkain. Ako uli ang taya.”

Napataas ang kilay ni Jo sa alok ng

katabi. Tuluyan siyang naghinala. Kataka-
taka! Dalawang sunod na maglilibre si takaw?
Mapagbigay si Boging pero hindi ito ganitong
kagalante! Ipupusta ko ang isang taong
allowance ko na may milagrong ginagawa
‘tong tatlong kumag, ani Jo sa sarili habang
nakatitig kay Boging.

Kailangang malaman niya kung ano ang
gimmick ng mga iyon. At si Boging lamang
ang pag-asa niya. Paano kaya niya mapipiga
kay taba ang katotohanan?

Pumayag si Jo na magmeryenda uli sila
pero siya ang nagbayad. Tuwang-tuwa si
Boging habang nginangasab ang umuusok
pang nilagang mais.

“Bogs,” sabi ni Jo sa malambing na tono
nang matantiyang medyo kampante na si
taba. “Okey bang tumira sa tinabla? Hindi ba
maginaw?”

“Hindi, tamang-tama lang,” sagot ni
Boging na hindi nagdududang nilalansi na ito
ng dalagita.

“Hindi ko pa nakikita ang loob noon e.
Punta naman tayo o. Malapit lang naman, ‘di
ba?”

“Sabagay, break naman sandali ang
concert. Kung talaga bang gusto mo e,” sagot
ni Boging.

“A, huwag na. Bukas na lang,” bawi agad
ni Jo. Hindi kasi nagdalawang-isip si Boging

na isama siya. Ibig sabihin, wala roon sina
Gino at Kiko. Saan pa ba puwedeng magsuot
ang dalawang iyon? Saan ba kami nagpunta?
Inalala ni Jo ang mga pinasyalan nila.
Imposible namang sa... Kaya!?!

“Ano kaya ang hitsura ng kuweba pag
gabi, Bogs?”

“Ku-kuweba? Sino namang baliw ang
pupunta sa kuweba nang gabi? Sa lahat ng
naisip mo, Jo, ‘yan ang pinakawalang
kakuwenta-kuwenta!” pagtatalak ni Boging.
Nakaturo pa ang kanang daliri nito sa mukha
ng dalagita.

Lihim na napangiti si Jo sa kakaibang
ikinilos ni Boging. Kung baga sa bingo,
pumupuro siya. Ang kailangan ngayo’y niya’y
isang biglaang atake.

“Hoy, tabatsoy! Huwag mo nga akong
niloloko! Baka akala mo hindi ko alam ang
pinaggagawa n’yo! Baka akala ninyo
maiisahan n’yo ‘ko!” tahasang sabi ni Jo.

Kitang-kita ni Jo kung paanong nagitla si
Boging. Kailangang masundan niya uli iyon
bago ito makabawi.

“Sinabi na sa akin ni Kimawug ang
ginagawa n’yo sa kuweba!!” Iyon ang tanging
hawak na baraha ni Jo. Malalaman niya sa
isasagot ni taba kung tatama siya.

“Sinabi niya sa ‘yo ang ginagawa namin sa
Matangkib Cave?” hindi napigilang bulalas ni

Boging.
Bingo! Napangiti nang malapad si Jo. Si

taba nama’y napahawak sa bibig na parang
maibabalik pa ang nasabi.

“T.Y., Bogs,” matamis ang ngiting sabi ni
Jo sa binatilyong hindi makapaniwalang
naisahan ng dalagita. Inilabas at binuksan ni
Jo ang dalang lente.

“O ano ? Sasama ka ba o maiiwan ka
rito?” ani Jo na mabilis nang tumayo at
naglakad papunta sa kuweba.

“Jo, teka! Sandali!” habol ni Boging sa
maliksing dalagita. Subalit kahit anong bilis ni
Boging ay hindi siya makaabot kay Jo. Tuwing
makakalapit siya ay bibirahan na naman ng
takbo ng dalagita na tuwang-tuwa sa
pangungulit na ginagawa sa kaibigan.

Nasa kalahatian na sila ng daan papunta
sa kuweba nang matanaw ni Jo ang
malamlam na ilaw na nagmumula sa loob ng
madilim na kuweba.

Tuluy-tuloy at mabilis na tumakbo papasok
ng yungib si Jo. Nakaramdam ito ng inis dahil
iniwan uli siya. “Sabi ko na nga ba’t may
ginagawa kayong milagro e!”

“Kuya! Kuya! Huli ko na kayo! Kiko! Kuya
Ginooo, alam kong nandiyan kayo sa loob ng
kuweba. Yu-hooo!” Umalingawngaw sa buong
paligid ang boses ni Jo.

Napangiwing napatungo si Gino nang

marinig ang kapatid. Si Kimawug man ay
nagulat sa biglang pagsulpot ni Jo.

Nagimbal din ang tatlong magnanakaw sa
loob ng kuweba. Hindi nila inaasahang
makarinig ng boses ng kabataang babae.

“Umalis na tayo,” utos ng pinuno. “Dali!”
“Pero sayang, bossing,” anang isa. “Dalhin

na...”
Isinalya ito ng pinuno. “I won’t risk it! Tayo

na’t baka mamukhaan tayo!”
Habang papalapit ang boses ni Jo, siyang

pagtakas ng mga magnanakaw. Parang mga
dagang nagtakbuhan ang mga iyon.

Si Jo! Halos mapasigaw naman sa tuwa si
Kiko. Nakahinga nang maluwag ang binatilyo.
Sa unang pagkakataon, napakinabangan ang
pagkaatribida ni Jo.

Nasa kalagitnaan na ng kuweba si Jo
nang abutan iyon ni Gino. Gusto nang pilipitin
ni Gino ang leeg ng kapatid. Paano kung
inabutan ng dalagita ang mga magnanakaw?

Hinawakan ng binatilyo ang kuwelyo ng
pangginaw ni Jo. “Hindi ba sinabi kong doon
ka lang sa concert?” Gigil na ang tono ni Gino
habang nagdatingan sina Boging at Kimawug.

Naumid ang dila ni Jo. Mukhang galit na
galit ang kuya niya. Para bang may naistorbo
siyang mahalagang bagay. Lalo siyang
nagtaka nang bumungad din si Kimawug.

“Ano ba talaga ang ginagawa n’yo rito?”

tanong ni Jo.
Bago nakasagot sina Gino ay nakarinig

sila ng mga mahihina at sunud-sunod na
kaluskos na nagmumula sa dako ng mga
kabaong.

Ganoon na lamang ang pangingilabot ni
Jo. “Inaykopo! Hindi na adventure ‘to! Horror
na!” Takot na napayakap siya sa mga bilbil ni
Boging.

Nagkatinginan ang mga binatilyo. “Si
Kiko!” sabi ni Gino. Lumingon sila. Pero
nasaan na ang kabaong na pinagtataguan
nito?

“Boging, bantayan mo ‘yang bungad ng
kuweba. Sabihin mo kung may dadating,” sabi
ni Gino. Tapos ay iniabot nito ang hawak na
flashlight kay Jo. “O gusto mo rin lang
malaman ang ginagawa namin. Halika rito at
ilawan mo kami.”

Akala ni Jo, matapang siya. Hindi pala!
Hindi siya makatingin nang diretso sa mga
kabaong. Pero itinutok pa rin niya ang mga
hawak na ilaw sa gustong lugar ni Gino.

Natunton ni Kimawug ang
pinanggagalingan ng mga kalampag ni Kiko.
Nakilala agad nito ang kabaong ng lolo niya
nang masinagan iyon ng liwanag.

“Nadaganan siya!” ani Kimawug. Kinapitan
agad nito ang kabilang dulo ng nasa ibabaw
na ataol na nakapatong sa kabaong na
kinaroroonan ni Kiko.

Mabilis na nakiusong si Gino. Maingat
nilang inilapag ang mga lumang kabaong
habang takang-taka si Jo. Ngunit hindi
naiwasang mapapikit ni Jo nang alisin nina
Gino ang takip ng kabaong na nasa
pinakailalim.

Hindi nagpahalatang takot si Kiko kahit
medyo nanginginig pa rin ang tuhod nito. Cool
pa rin kunwari habang tumatayo. Kinindatan
pa ni Kiko ang manghang-manghang si Jo.

Pero huwag ka, kung hindi lamang
nakakahiya at nakakawalang poise na

pagyayapusin ang mga kaibigan sa labis na
tuwa ay kanina pa gustong gawin iyon ni Kiko.

Bumalik agad ang lima sa concert. Kahit
mag-aala-una na nang madaling araw ay
patuloy pa rin ang tugtugan. Nag-umpukan
sila sa damuhan, sa isang madilim na lugar.

Naikubli ng malakas na tugtog ng rock and
roll ng Coco Jam ang pag-uusap nila. Malay
ba nila kung dito rin sa concert nagtuloy ang
mga tumakas na magnanakaw.

“Tatlong lalaki sila,” ani Kiko. “Kaso hindi
ko nakita ang mga mukha. Masyado kasi
silang malapit sa akin.”

“Pero bakit wala kaming nakita ni
Kimawug na dumating o lumabas mula sa
kuweba?” tanong ni Gino.

“Baka may ibang daanan sila?” sabi ni Jo.
Natuon ang tingin nila kay Kimawug.

“Mabuti pa tingnan natin bukas,” sabi nito.
“Kailangan!” sang-ayon ni Gino. “Palpak

ang lakad nila ngayong gabi. Siguradong
kikilos ulit ang mga iyon.”

“Ang maganda nito,” excited pa rin si
Boging. “Wala pa silang kaalam-alam na
aabangan ulit natin sila.”

“Okey, Bogs!” Tinapik ni Kiko ang balikat
ng katabi. “Gusto mo, ikaw naman ang
magtago sa ataol!”

Kabanata 12

ANG LI HI M NA DAA N

MAAGANG namasyal ang barkada
kinabukasan.

Pormang-porma ang lahat. May
kantiyawan. Maraming tawanan. Tipong
mamamasyal lamang sa paligid-ligid. Pero
sumeryoso ang lahat pagdating sa libingang-
yungib.

Inusisa ni Kimawug ang mga kabaong na
inistorbo. Natandaan naman ni Gino ang mga
ataol na inangat nila mula sa kinahihigaan ni
Kiko. “Ito ang nakita nating nakapatong sa
kabaong ng lolo mo.”

Tinatantiya ni Kiko ang puwesto ng mga
magnanakaw. Saka itinuro ang isang
kabaong.

“Ito yata ang gusto nilang nakawin. Narinig
kong nagreklamo ‘yung isa. Bakit daw ‘yung
nasa ilalim pa ang kukunin. Sagot naman
‘nung isa, mas antigo raw ‘yung
pinagpapatungan...”

“Bakit ba pinagpapatung-patong ang mga
kabaong? Maluwag pa naman ang kuweba a,”
pansin ni Jo.

“Madalas kasi’y ‘yun ang habilin ng
namatay. Ang totoo, mga ninuno ‘yan ng
kaibigan ko,” ani Kimawug na nakaturo sa
mga nagalaw na ataol. “‘Yung nasa

pinakailalim, lolo niya sa tuhod. Sumunod ang
lolo niya. ‘Yang nasa ibabaw, tiyo niya. At
gusto rin daw ng kaibigan ko at ng tatay niya
na makakasali riyan.”

“Hanapin na natin ang dinaanan ng mga
magnanakaw,” sabik na sabi ni Jo.

Pumasok pa sila sa loob ng kuweba
upang tuntunin ang daan na posibleng
tinakasan ng mga magnanakaw. At
nadiskubre nga nila na may isa pang butas
palabas sa kuweba. Mistulang tunnel iyon
pero hanggang dibdib lamang ni Gino ang
taas at wala pang isang dipa ang luwang.

“Ang alam ko,” ani Kimawug. “May
malalaking bato ang nakaharang sa dulo
nito.”

“Ibig mong sabihin inalis nila ang bato?”
ani Jo.

Nagkibit-balikat si Kimawug. “Baka naman
nagalaw noong lumindol.”

“O ano pang hinihintay natin? L.G.!” yaya
ni Jo.

Nagkatinginan sina Gino at Kiko.
Nakakunot-noo. Si Boging ang nagpaliwanag.
“Let’s go, raw!”

Yumuko sila’t lumusot sa tunnel. Maikli
lamang iyon. Hanggang sa makarating sila sa
kabilang panig. At lalo silang namangha sa
nakita. Isang ilog na tumatagos sa isa pang
mas mataas na tunnel ang lumantad sa

kanilang paningin.
Nagkagulo ang lahat sa ilog. Kani-

kanyang haka-haka kung malalim iyon o hindi.
Naunang naglakad palapit sa tubig sina Gino
at Kiko. Sumunod sina Kimawug at Jo.
Yumuko sila upang tingnan kung may mga
bakas ng paa sa putik.

“Teka, hintayin n’yo ‘ko!” sigaw ni Boging.
Ilang hakbang pa lamang ang natatakbo ni
taba nang madulas ito. Subsob si Boging sa
lupa. Agad na tumakbo si Gino upang
tulungang makabangon ang kaibigan.
Nakangiti namang tumayo si Boging na
hinihimas-himas ang dibdib.

“Okey ka ba, Bogs?” tanong ni Gino.
Tumango naman si Boging kaya bumalik na si
Gino sa ilog.

Nang makita ng iba na hindi nasaktan si
taba ay umarangkada na ang kantiyawan. “O
bakit wala ka nang lakas? Huwag mong
sabihing natunaw na ng tiyan mo ang tapa,
sinangag at apat na pritong itlog na inalmusal
mo kanina...! Sabi ko na sa ‘yo, Bogs, huwag
mong dalawahin ang order ng Mountain Tea,
malakas ang tama no’n e...! Ayan, Kimawug,
alam na natin kung paanong nagalaw ‘yung
nakaharang na bato. Nadapa na siguro rito si
Boging kaya umalog ang bundok. Akala mo
lang lumindol...!”

Pero hindi pansin ni Boging ang mga

tukso. Nakatingin ito sa pinagdulasan habang
hinihimas pa rin ang dibdib. May nabagsakan
kasi itong matigas na bagay kaya masakit ang
dibdib ng binatilyo. Hinahanap ni taba iyon
dahil pakiramdam nito’y napakatigas na
bagay iyon.

Nang makita ni Boging ang hinahanap ay
bahagyang nakabaon iyon sa lupa. Dinampot
ni Boging ang maliit na bagay at inalis ang
dumi. Nagulat pa ito nang lumitaw ang tunay
na kulay niyon: ginto!

“Ano kaya ‘to?” isip ni Boging habang
pinag-aaralan ang napulot nitong kulay-
gintong bagay. “Parang unggoy na hindi
maintindihan... parang gintong maligno.”

“Boging, tayo na! O mag-ingat ka at baka
makipag-beso-beso ka pa uli kay Mother
Earth,” tawag at tukso ni Kiko habang
sinubukan na nilang mangilid sa pampang ng
ilog.

Binaling ni Boging ang pansin sa hawak
na gintong maligno. Iniisip kung ano ang
gagawin doon nang muling kumirot ang dibdib
nito. Galit at malakas na inihagis ni taba ang
gintong maligno sa ilog. “Umm, buwisit ka!
Ganti-ganti lang tayo!” aniya at humabol na ito
sa mga kasama.

Sa mga bahaging mababaw ang ilog ay
mismong sa tubig naglakad ang lima. Ngunit
sa bahaging malakas ang agos ng tubig ay

puwersado silang umahon at mangilid sa
pampang. Lampas isang oras na silang
sumasalungat sa agos ng ilog nang matanaw
nila ang liwanag sa dulo ng kuweba.

Malalim ang ilog sa bungad ng yungib
kaya napilitan silang umakyat sa malalaking
bato.

“Parang alam ko ang lugar na ‘to a!”
pansin ni Jo. Nagpatuloy sila sa paglalakad
hanggang narating nila ang pamilyar na daan
sa mataas na lugar sa kinalalagyan ng mga
taniman.

“‘Yon ang Bokong Falls, ‘di ba?” tanong ni
Jo kay Kimawug.

“Oo. Saka may daan sa itaas ng talon,”
ani Kimawug. “Tagos iyon sa kalye.”

“Puwede bang maghintay doon ang
sasakyan ng mga magnanakaw?” tanong ni
Gino.

Tumango si Kimawug kaya
napagkasunduan nilang marating ang lugar
na iyon. Nauna si Kimawug sa pagtulay sa
pilapil. Sumunod si Gino. Lumingon pa ito sa
mga kasama.

“Mag-ingat kayo,” anito. “Baka matapakan
n’yo ang pananim.”

“Si Kiko ang sabihan mo.” Umismid si Jo.
“Alam na namin ito ni Boging.”

“Oo nga,” salo ni Bogs. “Dito ako nahulog
noong isang araw e.”

Tumigil ang mga taniman sa paanan ng
isang maliit na burol. Sa bandang kaliwa nila
ang Bokong Falls. Sa harap ang munting
burol na maraming pine trees. Sa taga-
lungsod na hindi sanay makakita ng
maraming puno, mistulang munting gubat ang
nasa harap nila.

“Papasok ba tayo riyan sa gubat?” tanong
ni Jo na nangangambang maligaw sila sa
loob niyon.

“Maglagay tayo ng mga marka sa puno.
Para matandaan natin ang ating dinadaanan,”
mungkahi ni Boging.

Napangiti lang si Kimawug. Napailing.
Sinong mawawala roon? Hindi ba’t ang mga
lugar na ito ang laruan nilang magkakaibigan
noong maliit pa lamang sila?

Muling nanguna si Kimawug. Pinili niya
ang daanan na hindi masyadong matarik.
Gayunpaman, kailangan pa ring mag-ingat sa
paglalakad ang mga hindi sanay.

“Dito nga yata dumadaan ang mga
magnanakaw,” ani Gino sa mga kasama.
Itinuro nito ang bahagi ng damong napitpit.

“Tingnan n’yo ‘to!” Tinawag sila ni
Kimawug. Nakaluhod ito sa isang matarik na
lugar. Medyo maputik doon kaya madulas ang
pag-akyat.

Isa-isa silang sumunod kay Kimawug.
Kani-kanyang istilo. Dahil mataas si Gino,

wala iyong problema sa paghakbang nang
malaki. Nangilid naman si Kiko sa mga pine
trees. Mas madaling tumapak sa damo. Hindi
na masyadong madudumihan ang hiking
shoes nito, nakakakapit pa ito sa mga puno.

Sumunod si Jo sa ginawa ni Kiko.
Tinulungan nito ang dalagita. Pareho na
silang humihingal nang makaabot sa lugar ni
Kimawug.

“Wala na bang ibang daan?” bubulung-
bulong si Boging. Gusto sana nitong gayahin
ang istilo ni Kiko. Pero tuwing kakapit ito sa
mga damo, nabubunot ang mga iyon. Kaya
sinundan nito ang mabato at matarik na
landas na dinaanan nina Gino at Kimawug.
Mahirap dumaan doon kung nakatayo. Ang
ginawa ni Boging: gumapang! Nakakapit na
ang mga kamay nito sa bato, nakatukod pa
ang mga paa.

Seryoso na ang usapan ng mga kasama
nang sumalampak si Boging sa tabi ng mga
iyon. Pinag-aaralan nila ang mga marka sa
lupa.

“Marka ng mga sapatos ‘to,” ani Kimawug.
“Pero maraming turista rito ngayon. Paano
natin masisigurado na sa mga magnanakaw
ito?”

Pinalis ni Gino ang lupa. May bahaging tila
pinatag. Para bang may nagtangkang
gumawa ng maliit na kalye. “Ibinaba nila dito

ang kabaong at hinila ‘yon pataas!”
Sinundan nila ang direksiyon na tinutukoy

ni Gino. Natatanaw na nga nila ang kalye.
Naglakad ulit sila, sinundan ang marka sa
lupa hanggang sa mawala iyon at bakas na
lamang ng sapatos ang nakikita nila.

“Dito nila binuhat uli ang kabaong,” bulong
ni Kimawug. May poot ang tinig nito.

PASADO ala-una na ng hapon sila nakabalik
sa kabihasnan ng Sagada. Gutum na gutom
silang lahat. Pinilit nila si Kimawug na sa
Masferre Inn na rin mananghalian na kasalo
nila.

Kapansin-pansin na mas kakaunti ang
mga turistang naglalakad-lakad sa paligid.
Marami na kasi ang umuwi. Pati nga ang mga
musikerong nagtanghal sa concert ay kasama
na sa biyahe ng bus kaninang madaling araw.

“Bukod sa dinaanan ng mga
magnanakaw, wala pa tayong nalulutas,” sabi
ni Gino na may lungkot sa tinig habang
madalang na madalang ang subo nito ng
pagkain.

“Oo, nga. Kung hindi tayo makakatisod ng
matinding clue o magkaroon ng magandang
break, mukhang aalis tayong talunan, Gino,”
sang-ayon ni Kiko na wala ring gana.

“Kailangan na ba talaga nating umuwi

bukas nang tanghali, Boging?” tanong ni Jo
na nag-sandwich lamang. Nakasalumbaba
ang dalagita at nakatingin sa labas ng
bintana. Wari’y kinakabisado ang mga
tanawin ng Sagada bago sila umalis.

“Oo e. Limitado kasi ang bakasyon ni Tito
George. Pero palagay ko’y hindi siya papayag
na maiwan tayo rito,” sagot ni Boging na
inuubos na ang laman ng plato. Wala ring
gana si taba kaya tig-isang order lang ng
tatlong klaseng ulam ang kinain niyon.

“Malaki na ang naitulong n’yo sa amin,”
nakangiting sabi ni Kimawug sa mga
kaibigang Biyernes Santo ang mukha. “Kung
hindi dahil sa ginawa n’yo ---lalo ka na, Kiko---
wala pa sana kaming kamalay-malay na may
lihim na daanan na pala ang mga
magnanakaw sa kuweba.” Bahagyang
napangiti ang B1 Gang sa sinabi ng
katutubong binatilyo.

“Pero mas masaya sana kung matatapos
namin ang misteryong ito..,” umaasa pa ring
sabi ni Jo. Muling ibinaling ng dalagita ang
paningin sa labas ng bintana at nakita niya sa
kalayuan ang tatlong lalaki na mabilis na
naglalakad. Ang nangunguna sa mga iyon ay
may kulay ginto ang buhok.

Sina Goldman! Nandito pa pala sila, ani Jo
sa sarili. Sinusundan niya ng tingin ang mga
lalaki hanggang sa tuluyang matakpan ng

mga punungkahoy ang mga iyon. Naalala
tuloy ni Jo ang gintong maligno na napulot
niya sa bus. Kinuha niya mula sa belt bag ang
hikaw at wala sa loob na pinaglaruan iyon sa
ibabaw ng mesa.

Dinampot naman ni Kiko ang hikaw.
Ikinabit pa kamo iyon sa gilid ng tainga. “Okey
‘to! Naluma ‘tong hikaw ko.”

“Aaaahh!!!” biglang sigaw ni Boging na
nakaturo kay Kiko.

“Bakit?” takang tanong ni Gino na nagulat
din.

“P-Paano napunta ‘yan sa iyo?” tanong ni
Boging na dilat na dilat ang mga mata.

“Ang ano?” tanong ni Kiko. Luminga-linga
ito na hinahanap ang itinuturo ni Boging.

“‘Yang hawak mo!” sabi ni Bogs. “Itinapon
ko na ‘yan kanina sa kuweba a.”

“Hoy, Boging, puwede bang huminahon ka
muna. Baka isipin ng mga tagarito
naghuhuramentado ka,” sabi ni Jo. “Saka,
paano mo maitatapon ‘yan e nasa bag ko iyan
kahapon pa? Nag-iilusyon ka na, Bogs.
Gutom ka pa siguro. Umorder ka uli.”

“Aaminin kong gutom pa ‘ko pero hindi
ako nag-ha-hallucinate ‘no!”

“Teka, teka,” awat ni Gino. “Ano nga ba
‘yan, Jo?”

Isinalaysay ni Jo ang puno’t dulo ng
napulot niyang hikaw. Ikinuwento na rin niya

ang palagay niyang pag-aari ng isang kasama
ni Goldman ang hikaw na iyon.

“O ‘yun naman pala. E ano ang problema,
Boging?” baling ni Gino sa katapat sa mesa.

“Naalala n’yo kanina nang madapa ako sa
kuweba?” ani Boging. “May nabagsakan
akong matigas na bagay. Nang damputin ko
at tingnan, ‘yan ‘yung hawak na hikaw ni Jo!”

“Sigurado ka?” may kasabikan sa tinig na
tanong ni Gino.

“Siguradung-sigurado!”
“Paano naman mangyayari ‘yon, Boging, e

kahapon pa nga nakatago ito sa bag ko!” pilit
pa rin ni Jo.

“Teka, Jo,” awat ni Gino. “E nasaan na
‘yung napulot mo, Bogs?”

“Itinapon ko nga sa ilog dahil sa inis ko!
Teka, bakit ba interesadung-interesado ka,
Gino?”

“‘Di ba’t karaniwa’y isang pares ang
hikaw? Dalawang piraso?” sagot nito.
“Maaaring ang napulot ni Jo at ang napulot
mo, Boging ay magkapares na hikaw.”

“At kung nakita ni Boging ang isang hikaw
sa lihim na daan, ibig sabihin nanggaling na
rin doon ang may-ari ng hikaw na ‘to, Kuya!”
salo ni Jo.

“Exactly!”
“Siya ang magnanakaw?” tanong ni

Kimawug.

“‘Yun ang hindi pa natin tiyak,” pigil ni Gino
dahil naramdaman nitong gusto nang
lumusob ni Kimawug.

“Pero sabi mo’y galing na rin sa lihim na
daan ang may-ari ng hikaw?” nalilitong tanong
ni Kimawug.

“Suspect pa lang siya. Maaaring
napadaan lang siya sa lihim na daan na tulad
natin,” sagot ni Gino.

“Paano natin mapapatunayan kung isa
nga siya sa mga magnanakaw?” tanong pa rin
ni Kimawug.

Sabay-sabay na napalingon sina Gino,
Boging at Jo kay Kiko. Agad namang
napangiti si Kiko. “Narinig ko ang boses ng
mga magnanakaw, Kimawug. Makikilala ko
‘yon pag narinig ko uli!”

Hindi napigilan ni Gino ang mapangiti.
May pag-asa na kasing malutas ang misteryo.
“Kaya ang susunod na hakbang nati’y ang
hanapin agad ang may-ari ng hikaw na ‘yan.”

Sa narinig na sinabi ng kapatid ay
napasigaw at nagkumahog si Jo. “Aaahhh!
Miss! Miss!!” tawag ni Jo sa silbidora.
“Magkano ang kinain namin? Paki bilisan, ha!”

Kay Jo naman takang napatingin ang apat
na binatilyo. Nagtatanong ang mata ng mga
iyon.

“Kadadaan lang nina Goldman! Nakita ko
silang naglalakad do’n sa kalye. Isa sa mga

kasama niya ang may-ari ng hikaw na ‘to,”
sabi ni Jo na nakaturo sa labas.

“Papunta sa libingang-yungib ang daan na
‘yon!” bulalas ni Kimawug. “Babalik na naman
sila sa kuweba.”

“Let’s go, Gang!!” mabilis na yaya ni Gino
matapos mag-iwan ng pera. “Sa daan na tayo
mag-usap kung ano ang ating gagawin!”

Hindi na nila hinintay ang sukli.

Kabanata 13

ANG LI HI M NA KAPATI RAN

SA ISANG liblib na lugar, sa ilalim ng
matatandang puno, nakapaligid ang apat na
kabataan: sina Kedse, Natuled, Malen-ag, at
Nagaget. Iyan ang mga pangalan na ibinigay
nila sa isa’t isa. Mga pangalang ginagamit nila
sa lihim na kapatiran. Lihim sapagkat walang
pahintulot ng mga matatanda ang kanilang
ginagawa.

“Sa ating edad ay wala pa tayong
karapatan na mamuno...” Sinimulan ni
Kimawug, o Kedse, ang pagtitipon ng Apon di
Buso. “Wala pa tayong sapat na karanasan
upang gumawa ng mga mabibigat na
desisyon... Walang sapat na kaalaman upang
pamunuan ang mga kinagisnang ritwal...”

“Pero meron tayong sapat na lakas,” sagot
ni Malen-ag. “May sapat na talino para
makatulong sa ating lipi!”

Isang malakas na sigaw ang isinunod ng
iba bilang tugon. Saka lamang sinimulan ni
Kimawug/Kedse ang kanyang ulat. Inamin
niya sa mga kasamahan kung ano ang
ginagawa niya kasama ang B1 Gang nitong
mga nakalipas na araw.

“Bakit hindi mo kami isinali?” tanong ni
Natuled.

“No’ng unang gabi, nasa dap-ay kayong

lahat. Noon ko unang sinabi sa matatanda
ang tungkol sa mga magnanakaw sa
libingang-yungib,” paliwanag ni Kedse.

“At nang sumunod na gabi?” tanong ni
Nagaget.

“Ayoko rin sanang madamay kayo. Tiyak
na mapapagalitan tayo kapag nalaman ng lolo
ko na nasa kuweba ang kabaong na dapat ay
sa kanya,” ani Kedse.

“Bakit mo ipinagtatapat ngayon ang
lahat?” Si Malen-ag.

“Dahil kailangang magtulung-tulong na
tayo,” huminto saglit si Kedse. Tiyak na
magagalit si Malen-ag sa susunod niyang
sasabihin.

“Hindi ba’t binanggit ko kanina na may
lumang kabaong na balak sanang nakawin?”
patuloy ni Kedse. Tumingin ito kay Malen-ag.
“Yun ang kabaong ng lolo mo sa tuhod. ‘Yung
nasa pinakailalim ng...”

Dumilim ang mukha ni Malen-ag. Gaya ng
mga kalahi, hindi iyon mahilig sa basag-ulo.
Maliban na lamang kapag hinahamon.

“Mahabang panahon na ang lumipas mula
nang huling sumalakay sa ibang tribo ang
mga mandirigma natin. Ngayo’y sa mga awit
at ritwal na lamang natin ginugunita ang
tagumpay ng ating mga matatapang na
ninuno,” patuloy ni Kedse. “Pero nananalaytay
pa rin sa ating mga ugat ang dugong-

mandirigma. Hindi man tayo mamugot ng ulo,
may magagawa pa rin tayo para magapi ang
mga kalaban natin!”

Mas malakas na sigaw ang tugon ngayon
ng lahat bilang pagsang-ayon sa narinig.

“Naibalik na ba sa dating lugar ang mga
kabaong ng aking ninuno?” tanong ni Malen-
ag.

Umiling si Kedse. “‘Yung sa tiyo at lolo mo
lang ang naigalaw nila. Hindi ko muna inayos
ang iba para hindi magduda ang mga
magnanakaw.”

“At ang sabi mo’y natiktikan n’yo ng B1
Gang na ngayong gabi uli sila kikilos?” tanong
ni Nagaget.

Tumango si Kedse. “Sinundan namin sila
kanina sa kuweba. Nagpanggap na mga
turista ang mga kaibigan ko at ako ang guide.
Nang abutan namin sila sa kuweba ay
kunwaring nakipagkuwentuhan kami. Doon
namin natiyak na sila nga ang mga
magnanakaw sa libingang-yungib!

“Tapos ay nagkunwari kaming umalis sa
kuweba pero iniwan namin si Jo sa loob.
Dahil siya ang pinakamaliit kaya nakapagtago
siya sa likod ng mga bato. Narinig ni Jo na
nagpaplanong magnakaw uli ngayong gabi
ang mga salarin.”

Isinalaysay rin ni Kimawug kung paano
nagkubli si Kiko sa kabaong at kung paano



B1 GANG MYSTERIES: MISTERYO SA LIBINGANG-YUNGIB  1 2 4

nila nadiskubre ang lihim na daan. Kitang-kita
sa mukha ng mga kaharap ni Kedse ang
paghanga sa grupo ng B1 Gang.

“At nais din ba ng B1 Gang na sumama sa
pagkilos natin mamayang gabi?” tanong ni
Natuled.

“Kung papayag daw tayo,” sagot ni
Kimawug.

“Sandali, hindi ba tayo magkakaproblema
kay Jo? Kahit kailan ay wala pa tayong
isinasamang babae sa ating mga pagkilos,”
paalala ni Natuled sa grupo.

Si Kimawug ang tumugon. “Simula nang
makilala ko sila ay nakita ko kung paano nila
tinanggap at iginalang ang paniniwala at
tradisyon natin. Sa palagay ko’y hindi
magiging masama para sa atin na tanggapin
at igalang naman ang kanilang paniniwala
ukol sa bahaging ginagampanan ng kanilang
mga kababaihan.”

Isa-isang tumango ng pagsang-ayon ang
lahat. Kahit hindi pa nila nakakaharap ang B1
Gang, sa inilahad ni Kimawug ay tiyak na
nilang makakasundo at mapagkakatiwalaan
ang mga ito.

“Kailangang siguraduhin nating wala nang
masamang mangyayari sa labi ng ating mga
ninuno,” ani Malen-ag.

“Nasa kamay uli natin ang pagtuturo ng
leksiyon sa kanila,” kumindat si Kedse. “Isang

leksiyong hindi nila malilimot. Isang leksiyon
na pagmumulan ng mga bangungot.”
Bumaling si Kedse kay Natuled.

Napangiti si Natuled. Sila ni Malen-ag ang
may pakana ng mga kakaibang pangyayari sa
Sumaging Cave. “Mag-iisip kami,” sabi nito.

Lumayo mula sa grupo sina Malen-ag at
Natuled. Matagal na naghintay ang mga
kasamahan. Subalit sulit ang paghihintay ng
mga ito.

“Marami tayong dapat gawin!” Pilyo ang
ngiti ni Malen-ag. “Kailangan nating gawing
mukhang luma ang kabaong ni Apo Juanito.
Iyon ang ipapain natin sa mga magnanakaw.”

“Kailangan din nating manghuli ng butiki,
mga paniki, at suso,” ani Natuled sa labis na
pagtataka ng iba.

“Kailangang kumilos agad tayo. Habang
may liwanag pa,” sabi ni Kedse nang marinig
ang kabuuan ng plano ng mga kasama. “At
panahon na upang magkaharap ang Apon di
Buso at ang B1 Gang.”

Kabanata 14

ANG PAGHAHANDA

SA UNANG pagkakataon, nagkakilala ang
mga kasapi ng B1 Gang at ng Apon di Buso.

Ipinakilala ni Kimawug ang mga kasama.
Ipinakilala naman ni Gino ang barkada. At
kahit naiilang ang mga kabataang Kankana-
ey kay Jo ay hindi nila iyon ipinahalata.

Sinabi ni Kedse/Kimawug ang
pangunahing layunin ng Apon di Buso na
pangalagaan ang kanilang kapaligiran. “Tinu-
turuan namin ng aral ang mga taong
mababaw ang pananaw... na dapat nilang
igalang at pangalagaan ang kapaligiran. Hindi
naman kailangang magbanggaan ang turismo
at pangangalaga sa kalikasan, ‘di ba?”

“Ibig mong sabihin, kayo ang may gimmick
sa bumuhos na ipot ng paniki sa Sumaging
Cave?” tanong ni Gino. Tumango si Kedse.

“At ang pag-ulan ng bato, kayo rin?” Si
Kiko naman. Muling tumango ang kanilang
kaharap.

“Doon ko kayo unang nakita ni Kiko,” ani
Kimawug.

“Teka, teka. Anong paniki? Anong bato?”
tanong ni Jo na walang maintindihan sa
pinag-uusapan.

“Mamaya ko na sasabihin sa ‘yo, Jo.
Kailangang planuhin natin ngayon ang

tungkol kina Goldman,” awat ni Gino sa
kapatid.

Pinag-usapan nila ang mga dapat gawin
para sa gabing iyon. Naghiwalay sila
pagkatapos.

Natoka sa B1 Gang ang panghuhuli ng
mga kuhol. Sa isang palayan, nagkakagulo
ang apat. Nasa putikan na ang tatlong lalaki
na nakalilis ang pantalon pero si Jo ay nasa
pilapil pa rin.

“Ayokong lumusong sa putik. Dito ko na
lang aabutin ang mga golden kuhol,”
nakatalungko si Jo sa pilapil.

“Hoy, ikaw ang nagpilit na sumali. Kapag
hindi ka lumusong dito, sasabihin namin kina
Kimawug na hindi ka na kasali mamayang
gabi,” inis na si Kiko dahil walang ka-poise-
poise ang porma niyon ngayon. Nakatayo
iyon sa gitna ng palayan. Nakalubog
hanggang tuhod sa putik at may hawak pang
kakalawanging tabo na kailangang punuin ng
malalaking kuhol.

“Sige na nga!” Lumusong na rin si Jo sa
putik. Napangiwi ito habang lumulubog ang
mga paa sa malagkit at malamig na putik.
“Kasi hindi naman ako kailangang maputikan
e. Puwede namang iabot mo na lang sa akin.
‘Di kayo na lang ang madudumihan. Bagay
naman sa inyo e.”

Naririndi na si Gino sa kapatid. “Huwag ka

na ngang maingay. Pasalamat ka nga kuhol
lang ang pinakukuha sa ‘yo. Yung iba nga,
ipot pa ng paniki ang kukunin.”

“O baka naman gusto mong ikaw na rin
ang manguha ng butiki,” dagdag pa ni Boging.

“May ibig sabihin siguro sa kanila ang mga
butiki,” biglang singit ni Kiko. “Hindi ba n’yo
nahahalata, sa mga lumang gamit nila,
kalimitan ay may nakaukit na butiki o
buwaya.”

“O kita mo, Jo. Suwerte pa pala tayo,” biro
ni Boging. “Isipin mo kung buwaya ang
natokang ipahuli sa atin!”

“Ang hindi ko maintindihan,” ani Jo. “Bakit
pa natin pababayaan makalabas sa kuweba
ang mga magnanakaw. Bakit hindi pa natin
ipahuli agad sa pulis. Ba---”

Binato ni Boging ng isang kuhol ang
dalagita. “Kailangan po kasing malaman kung
saan ang rota ng mga magnanakaw. Kung
saan nila ipinarada ang sasakyan. Kung
anong sasakyan ang ginamit. Kung may
kasabwat pang driver...”

“O sige na! Sige na nga!” ani Jo.
“At saka,” kumindat pa si Gino. “Mas may

thrill itong gagawin nating paraan, hindi ba?”

“THIS is our last chance! Masyado na tayong
matagal dito sa Sagada. Baka pagdudahan

na tayo,” sabi ni Goldman sa mga kasama.
“Dalian natin. Oorasan ko ang kilos natin. Sa
loob ng kuwarenta minuto, dapat nakalabas
na tayo sa kuwebang ito.”

Mabilis na luminga-linga sa paligid ng
kuweba si Jingo. Nasisigurado nitong sa
banda roon nila nakita ang magandang
antigong kabaong. “Parang naiba ang ayos
ng mga kabaong,” bulong niyon sa katabi.
Napatingin iyon sa tatlong magkakapatong na
ataol. “Hindi ba’t inalis na natin ‘tong mga
kabaong sa ibabaw?”

“Huwag ka ngang manakot!” saway ni
Gaddy. “Paano makakakilos nang mag-isa
ang kabaong?”

Tamang-tama namang may bumagsak na
malaking butiki. Natuon ang pansin ng mga
lalaki sa antigong kabaong na binagsakan ng
butiki.

“Yeah,” ganid na sabi ni Goldman. “That’s
the coffin!”

“Salamat sa butiki!” ani Gaddy.
Lumapit agad si Jingo sa ataol.

Sinubukang tanggalin ang takip ng kabaong.
Pero hindi niya iyon mabuksan.

“Nakapako yata!” takang sabi ni Jingo.
Kinuha nito ang ilawan para tingnan kung ano
ang ipinangpinid sa ataol.

“Antigo ang kabaong na ‘yan,” ani
Goldman. “Hindi pa uso ang pako noon!”

Magdedebate pa sana sila subalit sumabog
ang kakaibang tunog sa kuweba. Parang may
tumutugtog na mga gong.

“Ano iyon?” Naglakad na palabas sa
kuweba si Goldman. “Dali! Sa labas na
buksan iyan. Dali!”

Sinimulan nang buhatin nina Jingo at
Gaddy ang kabaong  pero muntik na silang
mapaupo dahil sa bigat ng ataol. Hindi
ganitong kabigat ang mga naunang kabaong
na ninakaw nila. Lalo namang nagtakaw si
Goldman nang marinig ang pagrereklamo ng
mga alipores.

“Mas magaling!” anito. “Malay ninyo kung
isinama riyan ang mga kayamanan ng
namatay? Dali na!”

Lumakas pa ang tunog ng gangsa. Parang
may ritwal na nagaganap. Pero wala naman
silang naririnig na boses ng tao. Hirap na
binuhat ng mga ito ang kabaong kahit
kinikilabutan sa tunog ng gangsa.

Nagpipigil sa pagbungisngis si Jo.
Umuubra ang pakulo nila. Mula sa mataas na
batong kinalalagyan nila ni Kiko sa itaas ng
bunganga ng yungib, inaabangan nila ang
paglabas ng mga iyon.

“Malapit na ang taong-gubat sa posisyon,
Kiko,” bulong ni Jo sa katabi. Inihanda na ni
Kiko ang hawak na maliit na lata habang
patuloy pa rin si Jo sa pagpalo sa gong.

Kitang-kita nila sina Goldman dahil sa hawak
niyong mga lente. “Konting-konti na lang...
Ngayon, Kiko!”

Buong galak na ibinuhos ni Kiko ang lata
ng tubig na may halong ipot ng paniki sa
nauunang naglalakad na lalaki.

“Yaaahhhh!!” Napasigaw si Goldman nang
tamaan ito sa ulo. Nangingilabot at nandiri ito
sa malamig at malagkit na bagay na bumuhos
sa ulo.

Nagtatakang biglang napahinto sa
paglalakad sina Jingo at Gaddy. Manghang
nagkatinginan.

“Ano ba ‘to?!” tanong ni Goldman na
mabilis na pinagpag ang ulo. Tumulo tuloy sa
mukha ng lalaki ang likido. Galit na tinitingala
nito ang pinanggalingan ng tubig ngunit wala
itong makita sa dilim. Mabilis na nagtago sina
Jo at Kiko nang lentehin ni Goldman ang
kanilang pinagtataguan.

Sandali pa’t umalingasaw na ang
masangsang na amoy. Narinig nina Jingo at
Gaddy na galit na nagsasalita si Goldman.
Hindi naman nila maintindihan dahil ibang
klaseng wika ang ginagamit nito pero ang
tiyak nila’y nagmumura ang lalaking mabaho
ang ulo.

Galit na pinunasan ni Goldman ang ulo at
mukha. Puwede itong maligo mamaya. Pero
ang pagkakataong mailabas ang antigong

kabaong ay ngayon lamang darating. At kung
magpapatuloy ito sa pagtatalak ay baka kung
ano pa ang isipin ng dalawang kasama. Baka
pumasok pa sa kukote ng mga alipores nito
na may kahiwagaang nangyayari.

“Tara na!” sabi nito sa dalawa. “Bale wala
‘to!”

Nagkasiya na lamang sina Jingo at Gaddy
sa tahimik na pagtitinginan. Pero tama si
Goldman. Hindi sila dapat magpatalo sa ipot.
Kahit pa nakapagtatakang bumuhos iyon sa
kanilang pinuno.

“Sandali!” pigil ni Goldman. “Gaddy, ikaw
na ang manguna. Kami na ni Jingo ang
magbubuhat niyan.” Iniabot nito ang lente sa
kasama. Magulang talaga itong si Goldman.

Minadali ng tatlong lalaki ang paglalakad
sa ilog na tumatagos sa lihim na daan.
Ngayo’y nakataas sa ulunan nina Goldman
ang kabaong upang huwag mabasa. Bilog na
bilog ang buwan. Unti-unting napapangisi si
Goldman dahil natatanaw na nila ang liwanag
sa bunganga ng kuweba.

Lingid sa kanilang kaalaman, dinig na
dinig nina Malen-ag at Natuled ang kanilang
pagdating. Ilang metro mula sa bunganga,
kumilos ang dalawang kabataan.

“Aaaaah!” Gitlang napasigaw si Gaddy.
Para iyong hibang na nagkakakawag. Pilit na
pinapalis ang sang-katutak na paniki!

“Yumuko ka!” utos ni Goldman kay Gaddy
na patuloy pa rin sa pagtitili habang
nagliliparan ang mga paniki. Mabilis na
ibinaba nila sa isang bato ang kabaong.
Lumapit si Goldman kay Gaddy. Sinabunutan
nito ang alipores at pilit na sinubsob ang ulo
niyon sa tubig upang tumigil sa pagsigaw.

“Shut-up! Parang ngayon ka lang nakakita
ng paniki,” galit na sabi ni Goldman.

“Paano kung may sumpa pala ang
kabaong na ‘yan?” Ubos na yata ang lakas ng
loob ni Gaddy. “Paano kung kagaya ‘yan ng
mga misteryosong mummies sa Egypt?
Paano kung magkasakit tayo o mamatay
pagkatapos nating maibenta ang kabaong?”

“Hindi na tayo maaaring umatras. Dala na
natin ang ataol. Alam mo ba kung ano ang
gagawin sa atin pag ngayon pa tayo nahuli?”

Nagpilit tumango si Gaddy kahit sinasakal
ng amo. Putlang-putla pa rin iyon nang
bitiwan ni Goldman. Para iyong mababaliw.
Hindi na yata niyon kaya ang mga nangyayari.

“Baka nga iba ang kabaong na ito,” sabi
naman ni Jingo. “Bakit nga kaya mas mabigat
‘to kaysa sa iba nating nakuha?”

“Isa ka pa, Jingo! Nandito na tayo.
Tapusin natin ito. Hoy, Gaddy! Ikaw na uli ang
bumuhat sa kabaong at ako na ang mauuna,”
utos ni Goldman.

Sa wakas ay nakalabas sila sa kuweba.

Kitang-kita ang pasasalamat sa mukha ni
Gaddy nang malanghap ang sariwang hangin.
Halos isang kilometro pa ang nilakad nila sa
ilog bago sila umakyat sa taniman na nasa
bandang kanan.

Sukat na lang at biglang napatigil si
Goldman sa paglalakad. Sa unang
pagkakataon ay sinaniban ng takot si
Goldman. “Na-Nakikita ba ninyo ang nakikita
ko?” tanong nito habang nakaturo sa may
taniman.

“Mu... Mul... Multo!!!” Nagkandaipit sa
lalamunan ni Jingo ang mga katagang nais
sabihin.

Kabanata 15

HABULAN!

NAPALUHOD si Gaddy sa lupa nang
mawalan ng lakas ang tuhod nito sa nakita.
Tila nakatulos ang tatlong lalaki sa kanilang
kinaroroonan.

Wala silang magawa kundi ang sindak na
panoorin ang anyo ng dalawang puting-puting
Kankana-ey na tila lumulutang sa fog sa
ibabaw ng taniman.

Nakasuot ang mga iyon ng katutubong
damit. Nagsasayaw ang isa habang
tumutugtog ng gangsa ang katabi. At iyon
marahil ang nakahihindik sa lahat. Dahil
bukod sa ihip ng hangin ay tahimik na tahimik
pa rin ang kapaligiran. Walang musikang
nanggagaling sa gangsa.

“Hindi ko na kaya... Ayoko na!” sabi ng
mabaliw-baliw nang si Gaddy.

Nang biglang pumailanlang sa ere ang
isang mapanglaw na awit. Napalingon sila sa
bandang kaliwa. Doon nagmumula ang
malungkot na tinig. Kankana-ey ang salita
kaya hindi nila maintindihan. Nang biglang
huminto ang awit.

“Ba-bakit n-nawala?” sabi ni Gaddy.
Lumingon agad sa kanan si Goldman.

Ngunit naglaho na rin ang pangitain ng
dalawang Igorot na nagsasayaw sa ibabaw ng

taniman. Normal na naman ang kapaligiran.
“Mabuti’t nawala!” Nagtapang-tapangan si

Goldman. “Tena! Epekto lang siguro ng
hangin at ng liwanag ng buwan ang mga
nangyayari rito,” pampalakas ng loob na sabi
niya.

“This is all your fault, Gaddy! Kung anu-
ano kasi ang pinagsasabi mo kaya pati utak
natin naapektuhan na,” sinisi ni Goldman ang
alipores na pinapawisan nang malamig. “Ako
na nga uli ang magbubuhat. Baka mabitawan
n’yo na naman, masayang lang ang pagod
natin.”

Tahimik na muling binuhat ng mga ito ang
ataol. Habang naglalakad ay panay ang
lingon ni Gaddy sa mga kasama. Natatakot
itong biglang mapawalay at maiwang mag-isa.

Habang tumatagal at wala namang
kakaibang nagaganap ay unti-unti silang
nakakahinga nang maluwag. Umakyat sila sa
mga taniman. Tumawid sa mga pilapil.
Hanggang sa marating nila ang paanan ng
burol.

Mas ligtas na ang pakiramdam nila rito.
Siguradong wala na silang makakasalubong
na tao. At sana nama’y wala nang
masalubong na hindi tao. Tatawid na lamang
sila sa mistulang gubat ng mga pine trees at
ligtas na sila.

“Kaunti na lang!” pinalakas ni Goldman

ang loob ng mga kasama. “Pagdating natin sa
sasakyan, tutuloy agad tayo sa Bontoc. Then
we go straight to Nueva Vizcaya... To our
buyer and pera na! Happy-happy uli tayo,
boys!”

Mukhang umepekto ang sinabi ni
Goldman dahil bumilis ang lakad nina Jingo.
Pati si Gaddy ay ginanahan sa paglalakad.
Tapos ay biglang napakunot-noo. Saka
lamang nito napansing mas maingay kaysa
dati ang hakbang ng paglalakad nila.

Bakit tila ibang klaseng lupa yata ang
tinatapakan nila? Parang mabuhangin...
parang malutong, takang naiisip ni Gaddy.

“Aaaah...” Biglang nagtatarang si Gaddy.
Nakatingin ito sa lupa na tila mamamatay na
sa pangingilabot. Napatingin din sina
Goldman at Jingo sa tinatapakan. At pati
sila’y napaigkas sa kinatatayuan.

Tila daan-daang suso ang gumagapang
sa lupa! At bawat kilos nila ay nakakatapak
sila ng suso. Naririnig nila ang nakakaduwal
na pagdurog ng mga suso. At bawat hakbang
nila’y nakaririmarim nilang isipin kung ano ang
hitsura ng mga natatapakan nila.

“Saan ba nanggaling ang mga ito?!” Halos
tumikda na si Goldman. Lalo pa siyang
nangilabot nang makitang may mga suso na
gumagapang sa kanyang sapatos.

“Oooo-ooooway....! Oooo-ooooway!”

Umalingawngaw sa paligid ang kakaibang
sigaw. At bago sila nakatinag ay napaligiran
sila ng mga katutubong Igorot na nakatutok
ang mga sibat at itak sa kanila.

Nadama nila ang maraming kamay na
kumapkap sa kanilang damit. Mabilis na
kinuha ang kanilang lente. Pati na ang susi ng
sasakyan na nasa bulsa ni Goldman.

Subalit mas tumindi ang takot na nadama
ng mga magnanakaw nang kumislot ang takip
ng kabaong na ninakaw nila. Gumalaw-galaw
ang mabigat na takip ---ang takip na hindi
mabuksan ni Jingo kanina--- saka unti-unting
bumukas. Natunghayan nina Goldman ang
katawan ng isang katutubo bago sila nagtakip
ng mga mata.

Napahiya bigla sa sarili si Goldman. Ano
ba ang dapat niyang ikatakot? Patay na ang
mga multo at wala nang magagawa sa kanila.

Subalit hindi multo ang matulis na sibat na
naramdaman niyang itinutok sa kanyang leeg.
Nang imulat niya ang mga mata nakita niyang
kinakalawang na ang sibat na iyon. Mukhang
antigo na rin. Papayag kaya ang Igorot na
itong ibenta sa akin ang sibat niya? Umiral pa
rin ang pagkaganid ni Goldman.

Sinamantala ni Malen-ag ang pagkagitla at
takot ng tatlong magnanakaw. Matalim ang
tingin na ipinukol niyon sa mga lalaki habang
marahan iyong bumabangon sa ataol.

Sana’y ganoon ang ginawa ng mga
nakahimlay sa libingang-yungib. Subali’t dahil
hindi makalaban ang mga bangkay, sila ang
maghihiganti para sa mga nilapastangang
ninuno.

Napakatamis ng paghihiganting gagawin
nila ngayon. Nanginginig na sa takot ang
dalawang Pilipinong magnanakaw ngunit
nagdududa pa rin ang pangatlo at
pinakamatigas sa lahat. Subalit hindi pa tapos
ang aral na ibibigay nila.

“Ay waday basul yo?” (Kayo ba ang mga
magnanakaw?) matalim na tanong ni Malen-
ag.

Nanginginig sa takot si Gaddy. Gusto
nitong hawakan si Malen-ag para lamang
matiyak na hindi multo ang kaharap. Kaya
nitong harapin ang parusang ayon sa batas.
Basta huwag lamang ang mga sumpa na
hindi nito naiintindihan at kayang kontrahin.

Tahimik lamang si Goldman. Hindi niya
alam kung ano ang mga kaharap nila. Subalit
hindi man niya maintindihan ang wika, walang
dudang nang-uusig ang mga ito. Mas
mabuting huwag silang magsalita. Kung may
kaugnayan man sa mga alagad ng batas ang
mga ito, mahihirapan ang mga ito na
makakuha ng pangungumpisal.

Ngumiti si Malen-ag. Mas gusto niya
talagang huwag agad umamin ang mga

magnanakaw. Ila-en tako tet-ewa nan
kankanan yo. (Kung ganoon, titingnan natin!)

Tahimik na nakikinig at nanonood mula sa
pinagkukublihan sina Jo at Kiko. Atat na
silang pumapel sa eksena at hinihintay
lamang nila ang hudyat ni Kedse/Kimawug.

“Pasimple lang kayo,” paalala ni Gino.
“Cool ka lang, kuya. Hindi kami

makikilala,” ani Jo nang humudyat si Kedse.
Alisto agad sina Jo at Kiko.

Hindi nga sila makikilala nina Goldman
dahil nakasuot sila ng katutubong damit.
Naka-blusang puti si Jo at katutubong tapis.
Kontodo pa ang kuwintas. Kahit ang
headbeads ng mga Igorota ay pinagpilitang
ilagay sa maikling buhok ng dalagita.

Si Kiko naman, sa totoo lang, ay ginaw na
ginaw na. Hindi biro ang magsuot lamang ng
katutubong chaleko at bahag sa malamig na
klima ng Sagada. Pero tiniis iyon ni Kiko dahil
hinihingi ng script, ‘ika nga.

Binuhat nina Jo at Kiko ang palayok na
puno ng kumukulong tubig. Sa pusod ng
palayok ay naroon ang isang maliit at makinis
na puting bato. Seryosung-seryoso ang itsura
ng dalawa nang sumali sa eksena.

Lumapit si Kedse sa mga magnanakaw.
“Kung wala talaga kayong kasalanan,
makukuha n’yo ang bato sa palayok nang
hindi napapaso ang inyong kamay!”

Nagwala agad si Goldman. Kumislap-
kislap sa madilim na paligid ang gintong
ngipin ng lalaki. Pilit siyang umiiwas sa
palayok.

“No!” Matigas pa rin ang boses ng
dayuhan. “There are laws for this! You cannot
impose your barbaric practices on me!”

“A ganon!” Inilapit nina Jo at Kiko ang
palayok kay Gaddy. Hindi pa man ay
mukhang takot na takot na ang lalaki. Idinikit
nila ang palayok sa may pantalon nito.
Malapit sa kamay.

“Huwaaaaag! Maawa kayo sa amin!”
Umatungal si Gaddy. Napatungo ang mga
katutubo. Pati na sina Jo at Kiko. Kapag hindi
nila ginawa iyon, mapapatawa sila. Aba’y
matindi pa sa kinakatay na baboy itong si
Gaddy.

“Pag-amin ba iyon ng kasalanan n’yo?” Si
Kedse.

“Oo! Oo na! Isasauli na namin ang iba
pang kabaong. Inyo na ang mga buto ninyo.”

Napapitlag si Goldman. Ako na mimso ang
sisibat sa isang ito, sa loob-loob niya. Ni hindi
sinubukang utuin ang mga batang ito. Inamin
pa ang lahat. At nangako pang isasauli ang
mga naunang kabaong. Pera din sana iyon.

Napansin ng lahat ang tahimik na protesta
ni Goldman. Dito naman lumapit sina Jo at
Kiko. “Marumi ang mukha mo,” ani Kedse.

“Gusto mong maghilamos?” Itinuro niyon ang
palayok ng kumukulong tubig.

Matalim na tingin ang isinagot ni Goldman.
Tila hinahamon ang mga kaharap na isagawa
ang pananakot.

Humudyat si Kedse. Biglang ibinuhos nina
Jo at Kiko ang kumukulong tubig kay
Goldman! Nagsisigaw ang dayuhan. Hawak-
hawak ang mukhang basang-basa.

Nakipagpaligsahan sa sigaw ni Goldman
ang masigabong tawanan ng mga kabataan.
Saka lamang napansin ni Goldman na hindi
pala mainit ang tubig sa palayok. Malamig pa
nga iyon. May dry ice pala ang tubig sa
palayok kaya iyon kumukulo. Pinaglalaruan
sila ng mga kabataan.

Nagtatawanan pa rin ang lahat kaya hindi
nila inaasahan ang biglang pagkilos ni
Goldman. Mabilis na nagtatakbo ang lalaki.
Pababa sa taniman. Pahawak-hawak sa mga
puno dahil napapadausdos siya sa
pagmamadali. Madulas kasi ang mga nalagas
na dahon ng pine tree.

Mabilis namang nakabawi ang grupo ni
Kedse. Bago pa makatakas din sina Gaddy at
Jingo ay napaligiran agad nila ang dalawa.

“Kuya, makakatakas si Goldman!” ani Jo.
Mabilis na lumabas mula sa pinagtataguan

si Gino. Luminga-linga iyon. Naghahanap ng
maaaring magawa upang mapigilan ang

tumatalilis na lalaki. Parang may bumbilyang
biglang umilaw sa utak ni Gino nang may
maisip iyong paraan.

“Kiko! Bogs! Itulak n’yo ko para may
buwelo ako pababa!” sigaw ni Gino na mabilis
na sumakay sa ataol at naupo sa loob.
Gagawin nitong tila bobsled ang kabaong.
Kaya lang, sa halip na snow, mga damo at
lagas na dahon ng pine tree ang nasa lupa.

Agad nahulaan nina Kiko at Boging ang
plano ni Gino. Mabilis na ipinihit ng dalawa
ang kabaong at iniharap nila iyon sa matarik
na daan. Sa direksiyon ni Goldman.

“Gino, hintay! Sasama ako!” sabi ni
Kimawug na sumakay rin sa ataol. Sa
harapan ito pumuwesto na dala ang sibat.

“Humawak kang mabuti, Kimawug!” bilin ni
Gino. “Go! Go!! Go!!!” sigaw ni Gino kina
Boging at Kiko.

Buong lakas na itinulak ng dalawang
binatilyo ang ataol na lulan sina Gino. Ngunit
dahil sa mga durog na kuhol na natapakan
nina Goldman kanina ay dumudulas ang paa
nina Kiko. Nakita ni Jo ang nangyayari kaya
nakitulak na rin ang dalagita. At saka pa
lamang umusad ang kabaong.

Nang maramdaman nina Jo na nasa gilid
na ng matarik na daan ang dulo ng kabaong
ay doon ibinuhos ng tatlo ang buong lakas.
Daig pa nina Gino at Kimawug ang nakasakay

sa rollercoaster sa Enchanted Kingdom sa
tulin ng kanilang kinalululanan!

“Oooo-ooooway!.... Oooo-ooooway!!”
malakas na hiyaw ni Kedse habang inililipad
ng hangin ang buhok nito.

Napalingon si Goldman nang marinig ang
sigaw. Kitang-kita ni Gino kung paano biglang
namilog ang mga mata ng lalaki sa hindi
kapanipaniwalang pangitain.

Kinusot ni Goldman ang mga mata na
tila ba maglalahong bigla ang mga binatilyo
na nakasakay sa paparating na ataol.
Binilisan ni Goldman ang pagtakbo nang
matiyak na hindi ilusyon ang humahabol sa
kanya.

Sa pagtataka ni Gino ay nakakailang
metro pa lamang ang natatakbo ni Goldman
nang huminto at humarap sa kanila.
Namewang pa ang lalaki at ngumisi na tila
nanunuya.

“Bakit kaya biglang nagyabang ito?”
tanong ni Gino sa sarili nang makita niyon
ang plano ng dayuhan. Sa pagitan nila ni
Goldman ay may tuod ng pinutol na pine tree
na hanggang baywang ang taas. Sasalpok
sila ni Kimawug sa tuod! Kaya pala biglang
nagtatakbo ang lalaki’y upang makalampas
sa tuod.

Ngayo’y nakita na rin ni Kimawug ang
mangyayari sa kanila. Lumingon ito sa

kasama. “Tumalon tayo, Gino, bago tayo
bumangga!” sigaw nito.

Hindi agad makasagot si Gino. Hindi nga
sila gaanong masasaktan kung sila’y tatalon
pero tuluyan namang makakatakas si
Goldman.

Kung meron lang sanang manibela ang
ataol makakaiwas sana kami sa puno, naisip
ni Gino nang bigla iyong mapangiti.

“Kimawug! Ganito ang gagawin natin,”
panimula ni Gino na sinenyasan ang kasama
na ilapit ang tainga. Ibinulong ni Gino ang
naisip upang hindi iyon marinig ni Goldman.

“Hintayin mo ang senyas ko, ha!” sabi pa
ni Gino matapos ipaliwanag ang nasa isip.
Tumango si Kimawug.

“Aaaahhh!” biglang sigaw ni Gino na para
bang takot na takot. Sumigaw din si Kimawug
na itinuturo pa ang tuod ng punong
babanggain nila. Lalo namang lumapad ang
ngisi ni Goldman nang makitang natataranta
ang dalawang binatilyo.

Ilang talampakan na lamang ang
distansiya nina Gino sa puno ay bigla niyang
tinapik sa balikat si Kimawug. “Ngayon!”
sigaw ni Gino habang mahigpit na niyapos
niyon sa baywang si Kimawug.

Nang maramdaman ni Kimawug ang mga
braso ni Gino sa baywang ay agad na
dinampot ni Kimawug ang sibat. Tapos ay

buong lakas na itinuon ni Kimawug ang dulo
ng sibat sa lupa. At sa ginawang iyon ay nag-
iba ng direksiyon ang ataol!

Pagkalampas nina Gino sa tuod na
babangaan sana ay sa kabilang panig naman
itinuon ni Kimawug ang sibat. Muling nagbalik
sa kinaroroonan ni Goldman ang direksiyon
ng matulin pa ring tumatatakbong ataol.

“What the---!?!” manghang bulalas ni
Goldman sa ginawang maniobra nina Gino.
Muling tumakbo ang dayuhan ngunit ngayo’y
may takot na sa mukha niya.

“Ikaw sa paanan, Kimawug! Ako sa
katawan!” sabi ni Gino sa kasama habang
mabilis na lumiliit ang pagitan nila sa
tumatakbo pa ring magnanakaw.

Nang malapit na ang kabaong kay
Goldman ay nagsimulang tumayo sina Gino at
Kimawug.

“Oooo-ooooway!!” buong lakas na sigaw ni
Kimawug.

“Oooo-ooooway!!” sagot na sigaw ni Gino
kasabay ng kanilang paglundag sa lalaki. At
dahil sa malakas na buwelo ng dalawa,
madali nilang naitumba ang mas matangkad
na si Goldman.

“Yeesss!” masayang sigawan nina Jo,
Kiko at Boging nang makitang hawak na sa
magkabilang braso nina Gino at Kimawug ang
mahilu-hilo pang magnanakaw.

Kabanata 16

ANG LI HI M NG KAPATI RAN

ISANG napakagandang umaga ang bumati sa
B1 Gang kinabukasan. Iyon ang huling araw
nila sa Sagada.

“Dapat todo pasyal ang gawin natin
ngayon,” ani Kiko habang nag-aalmusal sila.
Nagpaalam at nagpasalamat na sila kay Lolo
Juanito pero si Kimawug ay hindi nila makita.
Maagang umalis daw ang binatilyo.

“Gusto ko sa Mt. Ampacao, Big Falls at
Echo Valley!” Nakatitig si Jo sa mapa habang
humihigop ng mainit na tsokolate.

Nang marinig ang plano ni Jo, ibinuhos na
ni Boging ang mga natitirang ulam sa plato
nito. Ang daming gustong puntahan ni Jo.
Nakakagutom isipin.

“Wala na tayong oras, Jo,” sabi ni Gino.
“Mas mabuti pa siguro kung bumisita na lang
tayo sa libingang-yungib. Parang pagbibigay-
galang sa mga ninuno ni Malen-ag.”

“Oo nga. Tapos magpaalam na rin tayo sa
Apon di Buso,” ani Kiko.

Pagkakain ay naglakad na sila papunta sa
kuweba. May dala silang ilawan. Pero hindi
mga turista lamang ang pakiramdam nila.
Naging malaking bahagi na ng kanilang buhay
ang lugar na iyon.

“Dito,” giniyahan ni Gino ang mga kasama.

Tinutok ni Gino ang ilawan sa bandang iyon.
Napakunut-noo siya. Wala ang mga kabaong
ng ninuno ni Malen-ag!

“Sigurado ka bang dito, Kuya?’ tanong ni
Jo.

Si Kiko ang sumagot. “Sigurado dahil dito
ako humiga sa banda rito. Ito nga ‘yung
pinaglagyan ng kabaong ng lolo ni Kimawug.”

“Pero nasaan na ang mga kabaong?”
tanong uli ni Jo.

“Ninakaw?” isinatinig ni Boging ang
pangamba ng lahat.

“Pero sino? Nakakulong na sina
Goldman,” sabi ni Jo.

“Imposible namang dalawang grupo ang
nagnanakaw ng mga kabaong dito,” ani
Boging. Nagkatinginan sina Kiko at Jo. Paano
nga kung ganoon?

Umiling si Gino. “Ipagpalagay na nating
dalawa nga ang grupo ng magnanakaw. Ibig
sabihin, kagabi rin sila nagnakaw? Malabo
yon---” Napatigil si Gino. Sumenyas siya para
tumahimik ang lahat.

May mga nag-uusap! Tila galing sa
kaloob-looban pa ng kuweba.

Naglakad si Gino. Sumunod ang tatlo.
Kada ilang hakbang ay humihinto sila.
Pinakikinggan kung saan nanggagaling ang
mga boses.

“Doon yata...?” Itinuro ni Jo ang isang

makipot na butas sa gitna ng dalawang
malalaking bato. Kasya lamang ang isang
maliit na tao. Hindi sana maniniwala sina Gino
subalit narinig uli nila ang mga tinig.
Nagmadali silang sumilip. At ganoon na
lamang ang pagkagulat nila.

“Iyon ba ang tatlong kabaong na patung-
patong?” manghang tanong ni Jo.

“Ssssh!” Sabay-sabay pa ang tatlong
binata sa pagsaway. Naroon nga ang mga
kabaong ng ninuno ni Malen-ag. Naroon din
ang mga kasapi ng Lihim ng Kapatiran.
Nakasuot ulit ang mga kabataang Kankana-
ey ng katutubong damit.

“May ginagawa yata silang ritwal,” bulong
ni Kiko na itinuturo ang isang patay na manok
sa sahig ng yungib.

Pinamumunuan ni Kedse ang ritwal. May
hawak itong lalagyan ng likido. Hindi mahirap
hulaan na tapuy ang laman niyon; alak na
mula sa bigas. Karaniwang bahagi iyon ng
ritwal ng mga Igorot sa pag-aalay ng hayop
gaya ng manok.

Tumahimik ang buong kuweba. Saka
lamang sinimulan ni Kedse ang pagdarasal.

“Dacayo ay ap-apo...” Tinawag ni Kedse
ang mga espiritu ng kanilang mga ninuno.

Isa-isang tahimik na tinapik ni Gino sa
balikat ang mga kasama. Sinenyasan niya
ang mga ito na sumunod sa kanya. Naglakad

si Gino palayo kina Kedse. Hanggang
makalabas sila sa kuweba.

Walang nagsasalita sa kanila habang
naglalakad pabalik sa St. Joseph. Kahit
paano, naantig sila sa nakita. Napakatindi ng
paniwala nina Kedse sa kanilang mga
kaugalian.

“Ang daya nila, ‘no?” Si Jo ang unang
umimik. “Hindi tayo isinali.”

“Oo nga. Hindi nila sinabing itatago pala
nila ang mga kabaong.” Medyo nagtampo na
rin si Kiko. “Wala ba silang tiwala sa atin?”

“Huwag na kayong magdrama.”
Nagpalubag-loob si Gino. “Sagrado ang
ritwal. Hindi puwedeng ipakita sa iba.”

Nagkibit-balikat si Kiko. “Baka nga. Hindi
na nila sinabi sa atin kasi hindi naman nila
tayo puwedeng isali.”

“Sabagay,” ani Jo. “Bakit nga ba tayo
magtatampo? Kaibigan pa rin naman ang
turing nila sa atin.”

“Pero ang tunay na magkaibigan... walang
iwanan!” Nagpa-cute naman si Boging. “Ano
kaya ang lasa ng tapuy? Saka, ano kaya ang
lutong gagawin nila sa manok? Pinikpikan
kaya?”

TINUTULUNGAN nina Gino na mag-empake
sina Jo at Tito George nang biglang dumating

sa St. Joseph sina Kedse, Malen-ag, Natuled
at Nagaget. Normal na damit uli ang suot ng
mga ito at may dalang pagkain. Salu-salo raw
sila sa pananghalian bago umalis ang
barkada.

Matapos na ipinakilala ni Boging sa tiyuhin
ang mga kaibigan ay natakam na nagtanong
agad ito. “Hmmmm! Manok ba ang ulam
natin?”

Naglatag sina Kimawug ng dahon ng
saging sa damuhan sa may likuran ng St.
Joseph. Doon sila kakain. Manok nga ang
ulam at may kanin na kulay pula.

“Kimawug, eto na pala ang kuwintas na
ipinasuot n’yo sa akin kagabi,” sabi ni Jo na
iniaabot kay Kimawug ang kuwintas na yari sa
beads.

“Sa iyo na ‘yan, Jo,” nakangiting tanggi ng
binatilyo.

“Salamat. Ilalagay ko ito sa collection ng
mga souvenirs ng B1 Gang,” sabi ni Jo.

“Siyanga pala, Kimawug,” singit ni Kiko sa
dalawa. “May itatanong pa pala ako tungkol
sa ginawa n’yo sa kuweba para maturuan ng
leksiyon ang mga bastos na turista. Meron
kasi akong hindi maintindihan e.”

“Ano pa ang gusto mong malaman?”
“Tungkol doon sa ginawa n’yo sa amin

nina Gino sa Lumiang Cave. Paano n’yo
napa-rewind ang mga kamera namin?” tanong

ni Kiko.
Kunot-noo ang isinagot ni Kimawug. “Baka

naman ubos na ang film kaya nag-auto-
rewind ang mga kamera ninyo?” sagot ni
Kimawug.

“Hindi e! Sabi kasi ni Gino---” biglang
napahinto sa pagsasalita si Kiko. “Ibig mong
sabihin, wala kayong kinalaman sa mga nag-
rewind na kamera?”

“Wala, Kiko. Nasa Sumaging pa ang
buong grupo namin,” sagot ni Kimawug.
“Saka paano naman namin magagawa ‘yon?
Bakit ba?”

“Wa-wala... wala!” nalilitong sagot na lang
ni Kiko na iiling-iling. Kung hindi sina
Kimawug, e sino?

“Tama na nga ‘yan, Kiko. Kumain na tayo
at mukhang gutom ka na,” yaya ni Jo sa
medyo namutlang binatilyo.

Masayang nagkainan ang lahat ngunit
maagang nagpaalam ang mga binatilyong
katutubo. “Hindi na namin kayo maihahatid,”
paalam ni Kimawug kina Gino. “May
mahalagang gagawin pa kasi kami.”

Nagkatinginan sina Jo at Kiko. May ritwal
pa sigurong gagawin sina Kimawug, sabi ng
mga mata nila. Hindi na naman sila maaaring
sumali.

Napaalaman ang mga kabataan. Muli ay
hindi nagtanong ang B1 Gang kung ano ang

mahalagang gagawin nina Kimawug.
Igagalang nila ang kagustuhan ng mga
kaibigan.

“O, paano? Tayo na rin,” yaya ni Tito
George. Isa-isang binuhat ng mga kabataan
ang kanilang gamit at isinakay ang mga iyon
sa sasakyan ng lalaki.

HABANG binabagtas ng sasakyan ni Tito
George ang paliku-likong kalye pabalik sa
Baguio City ay halu-halong emosyon ang
nararamdaman ng mga kabataan.

Kahit na masaya sila sa matagumpay na
paglutas ng kaso ng nawawalang kabaong ay
may lungkot din sa kanilang dibdib dahil
lilisanin nila ang isa sa pinakamagandang
lugar na kanilang nakita.

“O, matagal pa ang biyahe natin. Puwede
pa kayong matulog,” sabi ni Tito George na
naka-upo sa may manibela. Katabi nito sa
harapan si Boging at nasa likod ang tatlo.

Umayos ng posisyon ang mga kabataan.
Bahagyang ibinaba ni Boging ang sandalan
ng silya niyon. Humilig naman sa balikat ni
Gino si Jo.

Kapipikit pa lamang ng mga mata ni Kiko
nang may maulinigan siyang mahinang tunog.
Tunog ng musika. Noong una’y akala ni Kiko
ay nananaginip lamang siya ngunit papalakas

ang tunog.
Napabalikwas si Kiko. Bumilis ang tibok

ng kanyang puso. Habang nabubuhay si Kiko
ay hindi niya makakalimutan ang musikang
iyon. Manghang luminga-linga ang binatilyo.
Hinanap niya sa labas ang pinanggagalingan
ng mga tunog ng gangsa.

At sa pagitan ng mga matataas na pine
trees ay bumungad kay Kiko ang anyo ng
apat na kabataang katutubo na nagsasayaw.
Nakasuot ng bahag ang mga iyon. May
hawak na sibat ang tatlo habang tumutugtog
ng gangsa ang pang-apat.

Marahan at isa-isang kinalabit ni Kiko sina
Gino, Jo at Boging. Itinuro niya ang nakita.

Sandaling tumigil ang mga nagsasayaw at
kumaway ang mga iyon sa dumaraang
sasakyan. Masuyong gumanti ng kaway ang
apat na kabaatan habang nakamasid sa
muling pagsasayaw ng Apon di Buso.

Kaya pala maagang nagpaalam sina
Kimawug. Ito pala ang mahalagang gagawin
nila. Isang ritwal upang matiyak na maging
ligtas ang paglalakbay ng B1 Gang pauwi sa
kani-kanilang tahanan.

W AKAS

 JO’S JOURNAL:

Napagkukuwentuhan din lang naman natin ang
tungkol sa mga ataol at bangkay, kaya naisipan kong
mag-research tungkol sa ilang burial practices ng
ating mga kababayan. Eto ang aking report...

Ang mga Mandaya ng Davao ay
naniniwalang ang pagkamatay ng tao ay
sanhi ng mga espiritu. At kaugalian nilang
sirain o sunugin ang bahay at mga ari-arian
ng namatay gaano man kahalaga iyon.
Subalit ang mga gamit na itinuturing na
paborito ng namatay ay isinasama sa
paglilibing. Sa libing naman ay binubuhat ng
isang kamag-anak na lalaki ang bangkay na
ibinalot sa banakal (bark) ng punung-kahoy
upang dalhin sa kuwebang paglilibingan.
Doo’y naghihintay na ang kabaong na
gagamitin. Ang kabaong ay yari sa isang
buong piraso ng puno na hinati sa gitna at
inukit upang magkasya ang bangkay sa loob.

Ang mga Ilongots ng Luzon ay itinatali
ang bawat kamay sa paa ng bangkay. Ito ay
para hindi makagala pa ang kaluluwa ng
namatay. Tapos ay tinatakpan ng blanket ang
bangkay.

Sa Gitnang Kabisayaan ay hindi agad
ginagalaw ang bangkay dahil ang paniwala
nila’y kaharap pa ng Diyos ang kaluluwa ng
namatay. Makaraan ang isang oras ay saka

lamang nila bibihisan ng pamburol ang patay.
Wala ring nagwawalis ng sahig habang
nakaburol ang patay dahil magdudulot daw ito
ng kamalasan. Bago ilibing ang bangkay ay
binubuhat ang ataol upang isa-isang
makadaan sa ilalim ang mga kamag-anak ng
namatay upang huwag malasin ang mga
naulila.

Ang ibang Batangans ng Mindoro ay
may kakaibang paniwala. Matapos ang
dalawang araw ng burol ay isinasabit nila sa
puno ang bangkay upang doon iyon maagnas
o kaya’y ipinapatong nila sa malaking bato
upang kainin ng mga hayop sa kagubatan o
kaya’y sinusunog ang bahay ng namatay
kung saan ay nasa loob din ang bangkay!

KIKO's KORNER:
Kung medyo naaliw kayo sa mga abbreviations
namin, eto naman ang ilang acronyms na baduy man
at nakakadiri, nakakatawa pa rin!

H.O.L.L.A.N.D. Hope Our Love Lasts And
Never Dies

I.T.A.L.Y. I Trust And Love You

L.I.B.Y.A. Love Is Beautiful;  You
Also

F.R.A.N.C.E. Friendships Remain &
Never Can End

C.H.I.N.A. Come Here.. I Need
Affection

B.U.R.M.A. Between Us, Remember
Me Always

I.N.D.I.A. I Nearly Died In Adoration

J.A.P.A.N. Just Always Pray At Night

E.G.Y.P.T. Everything's Great, You
Pretty Thing!

R.U.S.S.I.A. Romance Under the Sky
Stars is Intimate Alway

K.O.R.E.A. Keep Optimistic
Regardless of Every
Adversity

M.A.N.I.L.A. May All Nights Inspire
Love Always

B.A.L.I.W.A.G. Beauty And Love I Will
Always Give

M.A.L.A.B.O.N. May A Lasting Affair Be
Ours Now

I.M.U.S. I Miss U, Sweetheart

P.A.S.I.G. Please Always Say I'm
Gorgeous

C.E.B.U. Change Everything... But
Us

T.O.N.D.O. Tonight's Our Night,
Dearest One

P.A.S.A.Y. Pretty And Sweet Are You

M.A.R.L.B.O.R.O
.

Men Always Remember
Love Because Of
Romance Only

KUMPLETO NA BA
ANG KOLEKSI YON N�YO NG

B1 GANG MYSTERI ES  eBOOKS?

